
      དེ་ལྟར་ཡིན་པའི་རྒྱུ་མཚན་ཡང་མང་དུ་སྤྲོས་མི་དགོས་ཏེ་ཁོང་གི་བཀའ་འབུམ་གྱི་དཀར་ཆག་ལ་གཟིགས་པ་ཙམ་གྱིས་ལྷང་ངེར་རྟོགས་ཐུབ་སྟེ། ཁོང་གི་བཀའ་གསུང་ཡོད་ཚད་མདོ་སྔགས་རྫོགས་གསུམ་ཕབ་ཀྱིས་སྙིལ་བའི་སྙིང་ཁུ་ལྟར་དུ་གྲུབ་ཅིང་གོ་སླ་བརྗོད་བདེ་མདོ་དྲིལ་དོན་ཟབ་རྗེས་འཇུག་སློབ་མ་ཁོ་ནའི་དོན་དུ་བརྩམས་པ་ལགས་པས་དེང་གི་བར་མི་ལོ་དྲུག་བརྒྱ་ལྷག་འདས་ཟིན་ཡང་ད་དུང་བཤད་སྒྲུབ་འདུས་སྡེ་ཇི་སྙེད་ཀྱིས་བསླབ་གཞི་ཡིག་ཆར་སྤྱོད་བཞིན་པ་ཀུན་གྱིས་མིག་མཐོང་ལག་ཟིན་ཡིན། འདི་ལྟ་བུ་གངས་ཅན་སྒྲུབ་བརྒྱུད་ཀྱི་ཤིང་རྟ་ཆེན་པོ་གཞན་དག་དང་བསྡུར་ནའང་ཁྱད་བོན་དུ་འདུག་གོ །དེང་སང་གྲྭ་ས་ཆེན་པོར་རྒྱུགས་ཆེ་བའི་བཤད་སྒྲོས་ལྟར་ན་བཀའ་པོད་ལྔ་ལས་ཚད་མ་ནི་བསྟན་པའི་ལྕགས་རི་དང་། མཛོད་ནི་བསྟན་པའི་མཛེས་རྒྱན། ཕར་ཕྱིན་ནི་བསྟན་པའི་གཞུང་ཤིང་། དབུ་མ་ནི་བསྟན་པའི་སྙིང་བོ། འདུལ་བ་ནི་བསྟན་པའི་ནང་མཛོད་ཅེས་བརྗོད་པ་ལྟར། རྗེ་རིན་པོ་ཆེ་མཉམ་མེད་ཆེན་པོ་ནས་བསྟན་པའི་ལྕགས་རིའི་དོད་དུ་ཚད་མ་རྣམ་འབྱེད་འཕྲུལ་སྒྲོན་གཙོས་པའི་ཚད་གཞུང་དག་བརྩམས་པ་དང་། བསྟན་པའི་མཛེས་རྒྱན་དུ་སྣང་སྲིད་མཛོད་ཕུགས་ཀྱི་གཞུང་འགྲེལ་སོགས་བརྩམས་པ་དང་། བསྟན་པའི་གཞུང་ཤིང་དུ་ཤེས་རབ་ཀྱི་ཕ་རོལ་དུ་ཕྱིན་པ་ཁམས་བརྒྱད་སྡུད་པའི་དོན་གསལ་བར་བཤད་པའི་འགྲེལ་བ་སོགས་བརྩམས་པ་དང་། བསྟན་པའི་སྙིང་བོར་ཐེག་པ་ཆེན་པོ་དབུ་མ་བདེན་གཉིས་ཀྱི་འགྲེལ་བ་དང་ཐེག་རིམ་དང་ས་ལམ་གྱི་སྐོར་བརྩམས་པ་དང་། བསྟན་པའི་ནང་མཛོད་དུ་འདུལ་བ་མདོར་བསྡུས་ཀྱི་འགྲེལ་བ་དང་འདུལ་བའི་བསླབ་བྱ་གསལ་བར་བྱེད་པའི་འགྲེལ་བ་འཕྲུལ་སྒྲོན་སོགས་བརྩམས་པ་ལས་གཡུང་དྲུང་བོན་གྱི་བཤད་པའི་བ་དན་དགུང་དུ་བསྒྲེངས་པ་དང་། གཞན་ཡང་སྒྲུབ་པའི་རྒྱལ་མཚན་སྲིད་པ་འདིར་ལྷབ་ལྷུབ་གཡོས་པའི་ཆེད་དུ་དེའི་སྟེང་དུ་གསང་བ་སྔགས་ཀྱི་སྐོར་དང་བྱང་སེམས་གབ་པའི་སྐོར། སྒྲུབ་གཞུང་དང་ཕྱག་བཞེས་སྐོར་སོགས་ཚད་ལྡན་གྱི་དགོངས་འགྲེལ་རྣམ་མང་བརྩམས་པ་དང་། དེ་མིན་འདི་སྣང་སྐྱེ་འགྲོའི་དོན་དུ་བསྐང་གསོལ་ཆ་ལག་རིག་གནས་གདངས་ཡིག་དང་བཅས་པ་བརྩམས་ནས་གཡུང་དྲུང་གི་བོན་རིན་པོ་ཆེ་འདི་ཀོ་ས་དགེ་བཀའ་རྙིང་སོགས་གངས་ཅན་གྲུབ་མཐའ་ཆེན་པོ་གཞན་དག་དང་གདན་ཐོག་གཅིག་ནས་བོད་འབངས་ཡོངས་ཀྱི་བསམ་པའི་དཔལ་ཡོན་གྱ་ནོམ་དུ་བསྐྲུན་ཅིང་། ཁྱད་པར་དུ་ཨ་གསར་ཅན་གྱི་བོད་མིའི་བསམ་པའི་གཏིང་རིམ་ནས་རང་གི་ཡབ་མྱེས་ཀྱི་དོན་གྱི་ཕ་ཆོས་འདི་ཀོ་ལོ་ཟླའི་འགག་འཕྲང་ཇི་ལྟར་བརྒྱུད་རུང་མི་ཡལ་བར་ཡུན་ནས་ཡུན་དུ་བརྟན་པའི་རྒྱ་བཏབ་ཅིང་། འཛམ་གླིང་ཤེས་རིག་རྣམ་མང་གི་ལྡུམ་རར་ཞང་བོད་རིག་གནས་ཞེས་པའི་སྟེང་འཐུང་སྲིད་ན་རྒྱན་གཅིག་གི་རྐང་བཙུགས་པ་ཡིན་ནོ། །
    


    
      འདིར་ཡང་རང་ཅག་བསོད་ནམས་ཆེན་པོའི་ཟོང་དུ་རྒྱལ་བ་སྨན་རི་བའི་བཀའ་རབ་འབྱམས་པའི་དགེ་བའི་བཤེས་གཉེན་ཆེན་མོའི་མཚན་གྱི་ཅོད་པན་འཆང་བའི་མཁས་དབང་གཡུང་དྲུང་གཙུག་ཕུད་ནས། རྗེ་རིན་པོ་ཆེ་མཉམ་མེད་ཤེས་རབ་རྒྱལ་མཚན་གྱི་བཀའ་གསུང་ཡིན་ངེས་ཅན་དང་དེ་སྔར་ཕྱག་ཏུ་ལོན་ནོ་ཅོག་ཕྱོགས་གཅིག་ཏུ་བསྒྲིགས་ཏེ། དབུ་ཚད་དང་ཐེག་རིམ་གྱི་སྐོར་ཞེས་པོད་དང་པོ་དང་། ས་ལམ་གྱི་སྐོར་ཞེས་པོད་གཉིས་པ། ཤེར་ཕྱིན་གྱི་སྐོར་ཞེས་པོད་གསུམ་པ། སྣང་སྲིད་མཛོད་ཕུགས་ཀྱི་སྐོར་ཞེས་པོད་བཞི་བ། ཐེག་པ་ཆེན་པོ་འདུལ་བའི་སྐོར་ཞེས་པོད་ལྔ་བ། ཐེག་པ་ཆེན་པོ་གསང་བ་སྔགས་ཀྱི་སྐོར་ཞེས་པོད་དྲུག་པ། བྱང་སེམས་གབ་པའི་སྐོར་ཞེས་པོད་བདུན་པ། གསོལ་འདེབས་དང་བསྐང་གསོལ་གྱི་སྐོར་ཞེས་པོད་བརྒྱད་པ། སྒྲུབ་གཞུང་དང་ཕྱག་བཞེས་ཀྱི་སྐོར་ཞེས་པོད་དགུ་བ། སྒྲུབ་གཞུང་དང་གདངས་ཡིག་རིག་གནས་ཀྱི་སྐོར་ཞེས་པོད་བཅུ་བ་སྟེ། ཁྱོན་བསྡོམས་པོད་ཆེན་བཅུ་དང་ཚན་པ་བརྒྱ་དང་བརྒྱད་དུ་བསྒྲིགས་ནས་ངེད་དཔེ་སྐྲུན་ཁང་ལ་དེང་རབས་དེབ་གཟུགས་སུ་དཔར་དུ་བསྐྲུན་པའི་འདུན་པ་བཅོལ་བ་ལ། ངེད་དཔེ་སྐྲུན་ཁང་ནས་གསེར་གྱི་ཕ་བོང་སྒོ་འགྲིལ་དུ་དམིགས་ནས་ལས་གཞི་འདི་ཀོ་བོད་ཀྱི་རིག་གནས་ཉམས་པ་སོར་ཆུད་དང་མི་ཉམས་གོང་འཕེལ་གྱི་སྲི་ཞུ་རྣལ་མར་མཐོང་སྟེ་རྒྱ་ཆེ་བའི་ཀློག་པ་བོའི་སྤྱན་སྔར་ཚད་ལྡན་དུ་དཔར་དུ་བསྐྲུན་པ་ཡིན་ལགས་སོ། །
    


    
      ཞེས་རྒྱལ་བ་གཉིས་པ་སྨན་རི་བ་མཉམ་མེད་ཆེན་པོའི་བཀའ་འབུམ་ཞེས་བྱ་བའི་དཔེ་སྐྲུན་གསལ་བཤད་ཀྱི་ཚུལ་དུ་གུས་ཕྲན་ཨ་སྔགས་ཚེ་རིང་བཀྲ་ཤིས་སམ་བརྡ་སྤྲོད་བཏགས་མིང་དུ་སྒྲ་དབྱངས་སྨྲ་བའི་རྡོ་རྗེར་འབོད་པས་སྤྱི་ལོ༢༠༡༥ལོའི་ཟླ༡ཚེས༡༨ཉིན་སྤོས་ངད་ལྡན་པའི་གྲོང་ནས་སྦྱར་བ་དགེའོ། །
    


    
 

    


     གླེང་གཞི།


    
      ཤ་རུས་གངས་རི་ལས་མཆེད་ཅིང་དུང་སེམས་ཁ་བ་དང་འདྲེས་པའི་རི་བོ་གངས་ཅན་པ་རྣམས་ཀྱི་ཕ་ཆོས་ཞྭ་དཀར་གཡུང་དྲུང་བོན་གྱི་བསྟན་པ་རིན་པོ་ཆེ་འདི་ཉིད་ཞང་བོད་ཀྱི་ཞིང་འདིར་དར་ནས་བཟུང་ད་ལྟའི་བར་དུ་བོན་བསྟན་ལ་དུས་གཉན་གྱི་འགག་འཕྲང་ཆེན་པོ་གསུམ་བརྒྱུད་ཡོད་པ་ནི། གྲི་གུམ་གྱི་དུས་དང་། ཁྲི་སྲོང་གི་དུས་དང་། རིག་གསར་གྱི་དུས་གསུམ་ཡིན། བསྟན་པ་སྔ་དར་དང་ཕྱི་དར་གཉིས་སུ་ཕྱེ་བ་ནི་ཁྲི་སྲོང་ཡན་དུ་དར་བ་ལ་སྔ་དར་དང་དེ་མན་ཆད་དར་བ་ལ་ཕྱི་དར་ཟེར། ཡང་གྲི་གུམ་ཡན་དར་བ་ལ་སྔ་དར་དང་། སྤུ་ལྡེ་ནས་ཁྲི་སྲོང་བར་དར་བ་ལ་བར་དར། ཁྲི་སྲོང་གི་རྗེས་ནས་བསྟན་པ་གཏེར་ནས་ཐོན་ཏེ་རིག་གསར་བར་དར་བ་ལ་ཕྱི་དར། ད་ལྟ་རིག་གསར་རྗེས་སུ་དར་བཞིན་པའི་སྒང་འདི་ལ་བསྟན་པ་ཡང་དར་གྱི་དུས་ཞེས་བཤད་ན་འཚམས་པར་འདོད། དུས་རིམ་གྱི་དར་ནུབ་ལ་བརྟེན་ནས་སྔ་དར་ཕྱི་དར་སོགས་གང་བཤད་པ་དག་ངོ་བོ་ནང་པ་གཤེན་རབ་ཀྱི་བསྟན་པ་རང་ཡིན་པ་ལས་འགྱུར་བ་བྱུང་མྱོང་མེད།
    


    
      རང་རེ་སེམས་ལྡན་ཡོངས་ལ་ཐུན་མོང་སྤྱི་ལ་ཁྱབ་པའི་མ་བཅོས་རང་བཞིན་གྱི་འདུ་ཤེས་ཤིག་ཡོད་པ་ནི་བདེ་བ་འདོད་ལ་སྡུག་བསྔལ་མི་འདོད་པ་དེ་རེད། བདེ་བ་དེ་ལའང་འཕྲལ་དང་ཡུན་གྱི་བདེ་བ་སོགས་དབྱེ་རུ་ཡོད་ཀྱང་དེ་དག་ཐམས་ཅད་འགྲུབ་པའི་ཐབས་ལམ་གཅིག་པུ་ནི་སངས་རྒྱས་ཀྱི་བསྟན་པ་འདི་ཁོ་ན་ཡིན། སངས་རྒྱས་ཀྱི་བསྟན་པ་དེ་ཡང་གཙོ་བོའི་ཆ་ནས་ལུང་རྟོགས་གཉིས་སུ་འདུས་ཡོད། ལུང་གི་བསྟན་པ་དེ་ལའང་བཀའ་དང་བཀའ་བརྟེན་གཉིས་སུ་ཡོད་པའི་ད་ལན་དཔར་དུ་བསྐྲུན་རྒྱུའི་རྒྱལ་བ་གཉིས་པ་སྨན་རི་བ་མཉམ་མེད་ཆེན་པོའི་བཀའ་འབུམ་ཞེས་པ་འདི་ནི་བཀའ་བརྟེན་ཡང་དག་པ་ཞིག་ཡིན། དཔེ་ཚོགས་འདིའི་མཛད་པ་པོའི་མཚན་གྱི་རྣམ་གྲངས་ལ། ༧ རྒྱལ་བ་གཉིས་པ་སྨན་རི་བ། གཤེན་གྱི་དྲང་སྲོང་ཤེས་རབ་རྒྱལ་མཚན། མཉམ་མེད་ཤེས་རབ་རྒྱལ་མཚན། རྗེ་བདག་ཉིད་ཆེན་པོ། རྗེ་མཉམ་མེད་པ་ཆེན་པོ། མཉམ་མེད་བླ་མ། མཁས་གྲུབ་སྤྱན་གཅིག་པ། རིག་འཛིན་མཁའ་འགྲོའི་གསོལ་བ། མི་ཡི་སེང་གེ་གཟི་བརྗིད་སྨན་རི་བ། གཙུག་རྒྱན་མཁན་པོ། ཡང་ཁོང་གིས་ཕྱག་བཏབ་པའི་གདན་སའི་མིང་བརྡས་བརྒྱན་ཏེ་སྐྱབས་རྗེ་རྒྱལ་བ་སྨན་རི་བ། རྗེ་བཙུན་སྨན་རི་བ། ཞེས་ཀྱང་ཞུ་སྲོལ་ཡོད། ཁོང་ནི་དམུ་རིགས་གཤེན་གྱི་གདུང་སྲས་སྤྲུལ་པའི་སྐུ་མཆོག་ཆེན་མོ་གཤེན་ཆེན་ཀླུ་དགའ་རིན་པོ་ཆེ་ནས་བསྟན་པའི་སྒོ་ཕྱེས་ནས་དར་བའི་བོན་བསྟན་ཕྱི་དར་གྱི་སྐབས་སུ་(འཁྲུངས་འདས་ལོ་ཚིགས། ༡༣༥༦~༡༤༡༥)བྱོན་ཏེ་གཡུང་དྲུང་བོན་གྱི་བསྟན་པའི་མངའ་བདག་རྒྱལ་བསྟན་མདོ་སྔགས་སེམས་གསུམ་ཡོངས་རྫོགས་ཀྱི་བདག་པོ་གྱུར་ཏེ་སྙིགས་དུས་འདིར་རྒྱལ་བ་སངས་རྒྱས་དངོས་དང་མཛད་པ་མི་གཉིས་པ་ཞིག་མཛད་པས་མཚན་ལ་རྒྱལ་བ་གཉིས་པ་ཞེས་ཡོངས་སུ་གྲགས་པ་ནི་མཚན་དོན་ཡོངས་སུ་མཚུངས་པ་ཞིག་གོ ། (ཞིབ་གསལ་མཁྱེན་པར་འདོད་ན་ཟུར་དུ་ཡོད་པའི་ཁོང་གི་རྣམ་ཐར་མདོར་བསྡུས་ལ་གཟིགས་པར་ཞུ།) ད་ལྟར་དཔར་དུ་བསྐྲུན་པའི་གསུང་པོད་དེབ་གྲངས་བཅུ་ཡི་ནང་དུ་འདུལ་བའི་གཏམ་རྒྱུད་འདི་གཅིག་པུ་མཛད་བྱང་གསལ་པོ་དེ་ཙམ་མེད་པ་སློབ་དཔོན་ཤེས་རབ་རྒྱལ་མཚན་གྱི་ཕྱག་དཔེ་ལ་ཞུས་ནས། བུ་(བྲུ)སྟོན་ཉི་མ་རྒྱལ་མཚན་གྱི་ཕྱག་དཔེ་ལས་བཞེངས་པ་ལེགས་སོ།། ཞེས་པ་ཙམ་ལས་མི་གསལ། འདི་མེ་སྟོན་རང་གིས་མཛད་པ་མ་ཡིན་པ་དཔེ་ཆའི་དབུ་ནས་ཤེས་ཀྱི་འདུག འདུལ་བ་གཞུང་ཆེ་ཆུང་གང་གི་སྐབས་སུ་སྦྱར་ཡང་ཉན་ནོ། །ཞེས་སོགས་འདུལ་གཞུང་ཆེ་ཆུང་གཉིས་ཀྱི་ཟུར་རྒྱན་དུ་བཀོད་པ་ཡིན་པ་དང་རྒན་རབས་ཀྱིས་རྗེ་རིན་པོ་ཆེས་མཛད་པའི་འདུལ་བའི་གཏམ་རྒྱུད་ཞིག་ཡོད་པའི་ཟེར་སྒྲོས་ཀྱང་འདུག་པ་སོགས་ལ་གཞིགས་ཏེ་འདིར་བསྒྲིགས་ཡོད། དེ་མིན་གང་ཡོད་པ་དེ་དག་ནི་རྗེ་རིན་པོ་ཆེ་རང་གིས་མཛད་པ་ཤ་སྟག་ཡིན། དཔེ་ཆ་ཁག་ཅིག་ལ་ནང་དོན་དེ་ཙམ་ཁྱད་པར་མེད་པ་ལྟ་བུ་ལ་མཛད་བྱང་ལ་རྗེ་ཡིས་མཛད་པ་ཞེས་པ་དང་། གཏེར་མ་ཡིན་ཞེས་པ་ཞི་བ་གཡུང་དྲུང་ཡོངས་རྫོགས་ཀྱི་གཞུང་ལྟ་བུ་དང་། ཞི་བ་ཨ་གསལ་ལ་འགྲོ་མགོན་གྱིས་མཛད་པ་དང་རྗེ་ཡིས་མཛད་པ་ཞེས་གཉིས་ཡོང་གི་འདུག་ཀྱང་རྗེ་ཡིས་མཛད་པ་ཡིན་ཞེས་འཁོད་ཚད་བཞག་ཡོད། འོན་ཀྱང་རྗེ་ཉིད་ཀྱིས་མཛད་པ་ཐམས་ཅད་འདིར་འདུས་ཐུབ་མེད་དེ། ཁོང་གི་རྣམ་ཐར་ངོ་མཚར་པདྨའི་ཕྲེང་བའི(མཛད་པ་པོ་བཙུན་པ་གྲགས་པ་རྒྱལ་མཚན། རྒྱལ་ཚབ་རིན་རྒྱལ་གྱི་དངོས་སློབ)ནང་དུ་ཁོང་གིས་མཛད་པར་གསལ་བའི་དཔེ་ཆ་མང་དག་ཞིག་ད་རེས་མ་དཔེ་མ་འབྱོར་བའི་རྐྱེན་གྱིས་འདིར་མ་འཁོད་པའི་པོད་གྲངས་བཅུ་ཕྲག་གི་གྲངས་ཡོད་པ་བསྒྲིགས་རྗེས་གཏམ་ནང་དུ་བྲིས་ཡོད་པ་དེར་གཟིགས། འདིར་ཡོད་པ་ནི་རྗེ་མཉམ་མེད་པའི་འཕྲུལ་སྒྲོན་རྣམ་ལྔ་ཞེས་པ་ཡོངས་གྲགས་ཀྱི་བཤད་སྟངས་ཞིག་ཡོད་པ་སྟེ། གཏན་ཚིག་ཚད་མའི་སྐོར། ས་ལམ་ཕར་ཕྱིན་གྱི་སྐོར། ཐེག་ཆེན་དབུ་མའི་སྐོར། སྣང་སྲིད་མཛོད་ཕུགས་ཀྱི་སྐོར། ཐེག་ཆེན་འདུལ་བའི་སྐོར་བཅས་བཀའ་པོད་ལྔ་ཡི་དགོངས་འགྲེལ་དང་། དེ་སྟེང་ཐེག་པ་དགུ་ཡི་རྣམ་བཞག་མ་འདྲེས་པར་གསལ་བར་བཤད་དེ་མཐར་ཐུག་ཐེག་པ་ཆེན་པོ་ཡང་རྩེ་བླ་མེད་དུ་ལ་བཟླ་བའི་ཐེག་དགུའི་རྣམ་བཞག ཐེག་པ་ཆེན་པོ་གསང་སྔགས། མཐར་ཐུག་ཡང་རྩེ་རྫོགས་པ་ཆེན་པོའི་སྐོར་བཅས་བོན་གྱི་མདོ་སྔགས་རྫོགས་གསུམ་གྱི་གཞུང་ཆེན་བརྒྱད་ཀྱི་དགོངས་འགྲེལ་དང་། གསང་སྔགས་གྱི་སྒྲུབ་གཞུང་དང་ཆ་ལག་སྐོར། གསོལ་འདེབས་བསྟོད་ཕྱག་སྐོར། བསང་བརྔན་མཆོད་བསྟོད་སྐོར་སོགས་བསྡོམས་པོད་གྲངས་བླ་མེད་ཕྱིན་བཅུའི་རྟེན་འབྲེལ་དུ་བཀོད་པ་བྱས་ཡོད།
    


    
      དཔེ་ཆ་འདི་དག་དུས་རབས་བཅུ་བཞིའི་དུས་དཀྱིལ་ནས་བཅོ་ལྔའི་དུས་འགོའི་བར་དུ་བྱུང་བ་ཡིན་པ་མཛད་པ་པོའི་འཁྲུངས་འདས་ཀྱི་ལོ་ཚིགས་ལས་རྟོགས་ཐུབ་ཀྱང་འདི་དག་གི་རྩ་བའི་འགྲེལ་གཞི་རྣམས་ནི་བོན་གཞུང་རྙིང་པ་རང་ཡིན་པ་ནི། རྫོགས་ཆེན་གབ་འགྲེལ་དེ་ཉིད་ཀྱི་ལུང་ཁུངས་སམ་འགྲེལ་གཞི་བྱང་སེམས་གབ་པ་ཞེས་པ་དང་། གསང་སྔགས་སྐོར་གྱི་འགྲེལ་གཞི་སྤྱི་སྤུངས་རྩ་བའི་རྒྱུད་རྩ་རྒྱུད་གསང་བ་བསེན་ཐུབ། ཁྲོ་བོ་རྒྱུད་དྲུག དབལ་ཕུར་རྒྱུད་དགུ་སོགས་དང་། ཐེག་པའི་སྐོར་གྱི་འགྲེལ་གཞི་ཐེག་རིམ་མངོན་དུ་བཤད་པའི་མདོ་རྒྱུད་སོགས་དང་། མཛོད་འགྲེལ་གྱི་འགྲེལ་གཞི་སྲིད་པའི་མཛོད་ཕུགས་ཀྱི་གཞུང་། སྡུད་འགྲེལ་གྱི་འགྲེལ་གཞི་སྡུད་པ་ཚིགས་སུ་བཅད་པ་བཅས་བཀའ་ཡི་སྐོར་ནི་བོན་ལུགས་རྣལ་མའི་དགོངས་དོན་ལ་ལོ་གྲངས་ཁྲི་ཕྲག་གོང་གི་ལོ་རྒྱུས་ཡོད་པ་དང་། འདུལ་འགྲེལ་གཉིས་བཅས་འདུལ་བའི་སྐོར་གྱི་འགྲེལ་གཞི་འདུལ་བ་ཀུན་བཏུས་གཞུང་དང་མདོར་བསྡུས་གཞུང་སོགས་དང་།
    


    
      དབུ་མ་བདེན་གཉིས་ཀྱི་འགྲེལ་བའི་འགྲེལ་གཞི་དབུ་མ་བདེན་གཉིས་ཀྱི་གཞུང་སོགས་རྗེ་བཙུན་མེ་སྟོན་ཤེར་འོད་ཀྱིས་མཛད་པ་ཡིན། མེ་སྟོན་ཆེན་པོ།(འཁྲུངས་འདས་ལོ་ཚིགས་ནི་སྤྱི་ལོ་༡༠༣༨~༡༠༩༦) རྗེའི་དབུ་འདུལ་གཉིས་ཀྱི་དངོས་སུ་འགྲེལ་གཞི་གཙོ་བོ་དེ་ཡིན་ཡང་དེ་ལས་གཞན་པའི་བཀའ་འདུལ་བ་རྒྱུད་དྲུག་དང་མདོ་གཟེར་མིག བཀའ་བརྟེན་གཞན་དང་རང་གི་མཁན་སློབ་སོགས་ཀྱི་དགོངས་དོན་དཀྲོལ་ཡོད་པ་འགྲེལ་བའི་དཀྱུས་ལས་གསལ་ཡོད། མེ་སྟོན་གྱིས་མཛད་པ་རྣམས་ཀྱི་འགྲེལ་གཞིའང་གཤེན་རབ་ཀྱི་བཀའ་ཚད་མ་ལ་ཐུག་ཡོད་པ་འགྲེལ་བ་རང་ལ་ཞིབ་གཟིགས་གནང་དང་མཁྱེན་ངེས་རེད། རྗེ་ཡི་ས་ལམ་དང་ཚད་མ་སོགས་འགྲེལ་གཞི་གཙོ་བོ་འགྲོ་མགོན་བློ་གྲོས་རྒྱལ་མཚན་མཆོག་གིས་(འཁྲུངས་འདས་ལོ་ཚིགས་སྤྱི་ལོ་ (༡༡༩༨~༡༢༦༣)མཛད་པའི་ས་ལམ་དང་ཚད་མ། བླ་ཆེན་དྲན་པས་(འཁྲུངས་ལོ་སྤྱི་ལོའི་སྔོན་ ༩༡༤ )མཛད་པའི་ཚད་མ་སོགས་ཡིན།
    


    
      དཔེ་ཚོགས་འདི་ནི་སྒང་པ་བོད་ཀྱི་ཕ་ནོར། ཁ་བ་རི་པའི་མཛེས་རྒྱན་འཛམ་གླིང་ཐོག་ངོམ་རིན་ཡོད་པ་དང་། གནའ་དེང་གང་ལ་ལྟོས་ཏེ་རིན་བྲལ་གྱི་ནོར་བུ་ཞིག་དང་། ཆོས་དང་འཇིག་རྟེན་གང་ལ་ལྟོས་ཏེ་སློབ་གསོའི་ལམ་སྟོན་ཞིག་ཡིན།
    


    
      ཆོས་ཀྱི་དབང་དུ་བྱས་ན། འདི་ནི་དམ་པའི་སྐྱེས་བུ་རྣམས་ཀྱིས་འཇིག་རྟེན་འཁོར་བ་སྡུག་བསྔལ་གྱི་རྒྱ་མཚོར་གཟིགས་ཏེ་ཐར་པ་བདེ་བའི་སྐམ་སར་བསྒྲོད་པའི་གཟིངས་ཆེན་ཞིག་སྟེ། འཁོར་བའི་རྩ་བ་ནི་བདག་ཏུ་ལྟ་བའི་མ་རིག་པ་ལ་ཐུག་ཡོད་ཅིང་དེ་སྤང་བའི་ཐབས་ལ་གདུལ་བྱའི་བློ་ཆེ་འབྲིང་ཆུང་གསུམ་ལ་ལྟོས་ཏེ་ཐབས་ཤེས་ཟུང་འབྲེལ་གྱི་སྒོ་ནས་ཚོགས་གཉིས་ཟུང་འཇུག་ཏུ་བསགས་པའི་ཐབས་ལམ་སྤང་ལམ་མདོ་དང་། བསྒྱུར་ལམ་སྔགས། གྲོལ་ལམ་རྫོགས་པ་ཆེན་པོ་གསུམ་གྱི་རྣམ་བཞག་ཆ་ཚང་ལ་མ་ནོར་བར་བསྟན་ཡོད་པས་སོ།།
    


    
      འཇིག་རྟེན་གྱི་དབང་དུ་བྱས་ན། འདི་ནི་བསམ་བློ་ཡར་ཐོན། སྤྱོད་གཙང་གཞུང་དྲང་། ཤེས་འཇོན་གཉིས་ལྡན། ལས་འབྲས་ཚད་བསྲུངས། འདས་པའི་ལོ་རབས་ཀྱི་རྗེས་ཤུལ་བཙལ་ནས་ལྐོག་གྱུར་ཤེས་བྱའི་འབེན་ལ་དཔྱད་གཏམ་རིག་པའི་མདའ་མོ་འཕེན་མཁན་གྱི་ལོ་རྒྱུས་པ་དང་མ་འོངས་སྤྱི་ཚོགས་ཀྱི་བདག་པོ་གཞོན་སྐྱེས་ཡར་མཚར་རྣམས་གཙོས་པའི་འགྲོ་བ་མི་ཡི་རིགས་ཡོངས་ལ་སློབ་གསོའི་ལམ་སྟོན་གྱི་སྒྲོན་མེ་ཞིག་སྟེ། བསྟན་པའི་རྩ་བ་རྒྱུ་འབྲས་ཡིན་ཞིང་དེ་ནི་དྲང་བདེན་ལ་ཐུག་ཡོད། བསྟན་པའི་ལས་ནི་སྙིང་རྗེ་ཡིན་ཞིང་དེ་ནི་གཞན་ཕན་གྱི་ལྷག་བསམ་ལ་ཐུག་ཡོད། གཞུང་དྲང་དང་གཞན་ཕན་ནི་ཞི་བདེ་དང་ཡར་ཐོན་འཆམ་མཐུན་བཅས་ཀྱི་རྨང་གཞི་ཡིན་པར་བརྟེན་འདི་ནི་འཛམ་གླིང་ཞི་བདེ་དང་། སྤྱི་ཚོགས་འཆམ་མཐུན། སྤྱོད་གཙང་གཞུང་དྲང་ཡོང་བའི་སློབ་གསོའི་ལམ་སྟོན་ཞིག་ཡིན་ངེས་སོ།།
    


    
      ༧ རྒྱལ་བ་གཉིས་པ་སྨན་རི་བ་མཉམ་མེད་ཆེན་པོའི་བཀའ་འབུམ་ཕྱོགས་བསྒྲིགས་ཞེས་པ་ཐེངས་དང་པོ་ཡིན་ནམ་ཞེ་ན། ལུང་དཀར་དགོན་གྱི་དཔོན་སློབ་དྲང་སྲོང་གཡུང་དྲུང་མཆོག་གི་བཀའ་དགོངས་བཞིན་རྩེ་དྲུག་དགོན་གྱི་སྒྲུབ་མཁན་བསོད་ནམས་འགྱུར་མེད་མཆོག་གིས་དེ་སྔོན་མཉམ་མེད་གསུང་འབུམ་ཞེས་པ་ཞིག་ཆབ་མདོའི་ལྕགས་པར་འདེབས་མྱོང་ཡོད་ཀྱང་དེའི་ནང་རྗེ་ཉིད་ཀྱིས་མཛད་པ་ཡིན་པ་ལས་མ་ཡིན་པ་མང་བ་ལྟ་བུ་ཡོད། དེ་ནི་བཤད་སྒྲུབ་སློབ་གཉེར་བའི་སྦྱང་བྱ་གང་མང་མང་ཞིག་མཉམ་དུ་བསྒྲིགས་ཏེ་དཔར་དུ་བསྐྲུན་པ་ཞིག་མ་གཏོགས་དོན་དུ་མཉམ་མེད་གསུང་འབུམ་ཆགས་མེད། ཡིན་ནའང་དཔེ་ཆ་དེ་ནི་བསྟན་པ་སླར་གསོའི་སྐབས་སུ་དུས་ཐོག་གི་ཆར་པ་ལྟར་བཤད་སྒྲུབ་སློབ་གཉེར་བ་ལ་ཕན་ཐོགས་ཆེན་པོ་བྱུང་ཡོད། ཡང་རིག་གསར་སྔོན་དུ་གྲྭ་ས་སྨན་རི་སོགས་ལ་མཉམ་མེད་བཀའ་འབུམ་མམ་གསུང་འབུམ་ཞེས་རྗེ་ཉིད་ཀྱིས་མཛད་པ་རྣམས་ཕྱོགས་བསྒྲིགས་བྱས་པ་མེད་པར་ཐག་གཅོད་མི་ཐུབ་ཀྱང་ཡོད་པར་ཡང་གོ་ཐོས་མ་བྱུང་། དེས་ན་འདི་ནི་ཐེངས་དང་པོ་ཡིན་ཞེས་བཤད་ན་འགྲིག་པར་སེམས་སོ།།
    


    
      དཔེ་ཆ་འདི་དག་ནི་ལོ་རྒྱུས་རིང་ལ་ཁུངས་བཙུན་པ། བརྗོད་བྱ་ཟབ་ལ་རྒྱ་ཆེ་བ། རྗོད་ཚུལ་བདེ་ལ་གོ་སླ་བ། གནའ་རབས་ཀླད་རྙིང་མཁྲེགས་བཟུང་གིས་བཅིངས་མེད་ལ། དེང་རབས་ཀླད་མེད་རྐྱལ་སྟོང་གིས་སླད་མེད། དེས་ན་རྒྱ་ཆེའི་མཁྱེན་ལྡན་དང་དད་ལྡན་རྣམ་པས། ཕ་ནོར་བུས་འཛིན་གྱི་དཔེ་ལྟར་མཆོད་ཕྱག་དང་བཀུར་བསྟི་ཉམས་ལེན་དང་ཞིབ་འཇུག་སོགས་གང་ལ་གང་འདོད་ཀྱིས་བསྟན་པ་འདི་ལ་འཇུག་ཅིང་འཛིན་སྐྱོང་སྤེལ་གསུམ་གྱི་བྱ་བས་ཡངས་པའི་འཇིག་རྟེན་ཁམས་སུ་རྒྱལ་བསྟན་རིན་པོ་ཆེ་དར་ཞིང་རྒྱས་ཏེ་མཐའ་ཡས་པའི་མ་རྒན་སེམས་ཅན་རྣམས་དྲིན་ལན་འཇལ་བ་དང་། དག་པ་དགེ་བའི་སྣང་བས་མི་དགེ་སྡིག་པའི་མུན་པ་སེལ་ཏེ་བདེ་བའི་གོང་བུ་གཅིག་ཏུ་ཟླུམ་པར་ཇི་ལྟར་སྨོན་པ་བཞིན་དུ་འགྲུབ་པར་གྱུར་ཅིག ཅེས་པེ་ཅིང་མཐོ་རིམ་ནང་བསྟན་སློབ་གླིང་གི་དགེ་རྒན་ཆེན་མོའི་མིང་ཙམ་འཛིན་པ་ལེགས་བཤད་སྨྲ་བའི་ཉི་མ་ཞེས་པས་སྤྱི་ལོ༢༠༡༥ལོའི་ཟླ༢ཚེས༢༠ཉིན་རྒྱལ་ས་པེ་ཅིང་དུ་བྲིས་པ་དགེ་གྱུར་ཅིག
    


    
 

    


     ༄༅།།ཀུན་མཁྱེན་རྒྱལ་བ་གཉིས་པ་རྗེ་བཙུན་སྨན་རི་བ་༧མཉམ་མེད་ཤེས་རབ་རྒྱལ་མཚན་དཔལ་བཟང་པོ་མཆོག་གི་མཛད་རྣམ་སྐལ་ལྡན་དད་པའི་འཇུག་ངོགས་ཞེས་བྱ་བ་བཞུགས་སོ།།


    
      མཐའ་དགུ་སྤྲོས་པའི་མཚན་མ་ཡོངས་བྲལ་སྒྲ་བློ་ལས་འདས་དབྱིངས་ཤེས་དབྱེར་མེད་བདེ་ཆེན་རྒྱལ་པོ་མེད་པ་ལྔ་ལྡན་བོན་གྱི་སྐུ། །
    


    
      སྟོང་མཉམ་མེ་ལོང་སོར་རྟོགས་ཡེ་བཞིའི་བདག་རྐྱེན་ལས་བྱུང་མཚན་དཔེས་རབ་བརྗིད་ཤེས་རབ་སྨྲ་སེང་ངེས་པ་ལྔ་ལྡན་ལོངས་སྤྱོད་རྫོགས། །
    


    
      བྱ་བ་གྲུབ་པའི་ཡེ་ཤེས་ལས་བྱུང་ཐབས་མཁས་ཐུགས་རྗེས་གང་འདུལ་དེར་བསྟུན་ཤེས་རབ་རྒྱལ་མཚན་མ་ངེས་ལྔ་ལྡན་སྤྲུལ་པའི་སྐུ། །
    


    
      ངེས་དོན་བོན་གྱི་སྐུ་ལས་མ་གཡོས་དྲང་དོན་གདུལ་བྱ་དཀྲིད་དྲང་ཐབས་སུ་རྣམ་གཉིས་གཟུགས་སྐུ་དངོས་ཤར་སྐུ་གསུམ་ལ་འདུད་དོ། །
    


    
      ཚོགས་གཉིས་འབྱུང་ལྔའི་ཁྲི་འཕང་མཐོན་པོར་མཚན་དཔེའི་བང་རིམ་མངོན་པར་རབ་མཛེས་རྣམ་དག་གོས་དྲུག་གཞའ་སྤྲིན་སྤུད། །
    


    
      ཟབ་གདམས་འཕྲུལ་ངག་ཀུ་ཧུའི་དབྱངས་ཀྱིས་གདུལ་བྱ་འཁོར་བསྡུས་བསྡུས་སྨིན་སྨིན་གྲོལ་གྲོལ་མཐར་ཕྱིན་པའི་ལམ་ལ་འགོད། །
    


    
      ཕྲ་རགས་འཛིན་པའི་ཆུ་ཁུར་རྡུལ་དབེན་ཐུགས་དགོངས་མཐའ་བྲལ་ལྷ་ལམ་དབྱིངས་ནས་མཁྱེན་གཉིས་ཉི་ཟླའི་དཀྱིལ་འཁོར་རྫོགས།།
    


    
      སྙིགས་དུས་རྒྱལ་བསྟན་ཡོངས་ཀྱི་མངའ་བདག་མཉམ་མེད་འགྲོ་བའི་འདྲེན་པ་ཆེན་པོས་བདག་སོགས་དུས་ཀུན་སྐྱབས་སུ་གསོལ། །
    


    
      མཁྱེན་རབ་སྟོང་གི་འོ་མཚོའི་རླབས་ཕྲེང་མཐའ་བྲལ་ཤེས་བྱ་རྒྱ་མཚོའི་ཀློང་དུ་རྣམ་པར་རྩེན། །
    


    
      ཡིད་འོང་མཚར་སྡུག་མཚན་དཔེའི་ཟླ་གཞོན་ཟག་མེད་བརྒྱད་གཉིས་ལང་ཚོའི་མཁའ་ལ་མངོན་པར་འཕགས། །
    


    
      སྙན་འཇེབས་ངག་གི་འགྱུར་ཁུག་རེ་རེས་རྒྱལ་གསུང་ཚངས་དབྱངས་སྟོང་གི་དཔལ་ལ་ཅོ་འདྲི་བྱེད། །
    


    
      རྣམ་དཔྱོད་བློ་གྲོས་ངག་གི་གཏེར་མཛོད་དབྱངས་ཅན་ལྷག་པའི་ལྷ་ཁྱེད་བདག་མགྲིན་བཞུགས་ཤིག་ཀྱེེ། །
    


    
      རྒྱལ་འཕགས་ཚོགས་ཀྱིས་བསྟན་འགྲོའི་མཛད་པ་ཤེས་བྱའི་གྲངས་དང་འབྱུང་བཞིའི་རྡུལ་གྱིས་མི་མཚོན་ན། །
    


    
      ཚུར་མཐོང་བདག་ལྟས་བྱེ་བ་ཕྲག་བརྒྱའི་ཆ་ཙམ་བགྲང་བར་ནུས་དང་འོས་པའི་གནས་མིན་ཀྱང་། །
    


    
      ཚེ་སྔོན་བསྐལ་པར་ལེགས་བསགས་དགེ་བའི་མཐུ་དང་དཔལ་གྱིས་དད་པའི་ཡུལ་གྱུར་གང་དག་ཞིག །
    


    
      ལྷག་བསམ་དག་པས་ཡི་གེར་འགོད་འདིས་ལྷ་སྲུང་དགྱེས་ཤིང་སྐལ་ལྡན་དད་པའི་གསོས་སྨིན་ཤོག །
    


    
      དེ་ཡང་སྐྱེ་བ་སྔོན་གྱི་རབས་དང་སྐུ་དངོས་ཀྱི་མཛད་རྣམ་རགས་བསྡུས་བཤད་པ་གཉིས།
    


    
  དང་པོ་སྐྱེ་བ་སྔོན་གྱི་རབས། 
    


    
      ཚེ་ལོ་བརྒྱ་པའི་བསྟན་པ་འདི་ལ་ལྷ་གཤེན་སྲིད་པ་གསུམ་གྱིས་ཐབས་ཤེས་ཟུང་འབྲེལ་གྱིས་འགྲོ་དོན་མཛད་པ་ལ། སྲིད་པ་སངས་པོ་འབུམ་ཁྲིའི་ཐུགས་སྤྲུལ། ཕྱི་ལྟར་ན་སྲིད་པའི་དཀའ་ཐུབ་ཆེན་པོ་ཡིད་ཀྱི་ཁྱེའུ་ཆུང་ངམ་གཡུང་དྲུང་གཙུག་གཤེན་རྒྱལ་བ་ཞེས་སེམས་དཔའ་སེམས་དཔའ་ཆེན་པོ་རྣམ་དག་དྲང་སྲོང་གི་སྤྱོད་པར་ཞུགས་པའི་ཚུལ་བསྟན་ཏེ་འགྲོ་དོན་དུ་བྱོན་པ་དང་། ནང་ལྟར་ན་ཡི་དམ་ལྷ་ཡི་ངོ་བོར་བསྟན་པ་གསུང་གི་དབང་ཕྱུག་བྱེ་བྲག་དངོས་མེད། ངག་གི་ལྷ་མཆོག་ཤེས་རབ་སྨྲ་སེང་། རྒྱལ་བའི་ཐུགས་སྲས་ཀེང་ཙེ་ལན་མེད། རྫུ་འཕྲུལ་མཐའ་ཡས་ཀུ་བྱི་མང་ཀེ གསང་སྔགས་རིག་པ་འཛིན་པའི་ཚུལ་འཆང་ལྷ་ཀླུ་མི་ཡི་གཤེན་གསུམ། རྟག་གཟིགས་ལི་མུར་གཙུག་ཕུད། དང་ར་གཡུ་བུན་སད་ནི་གའུ། རྒྱ་གར་གར་བ་པྲ་ཏི། རྒྱ་ནག་ཟིང་པ་མཐུ་ཆེན། ཞང་ཞུང་སྟོང་རྒྱུང་མཐུ་ཆེན་སོགས་དང་། བསྟན་པ་ཕྱི་དར་གྱི་སྐབས་སུ་རྣམ་དག་འདུལ་བའི་ཚུལ་འཛིན་སོག་སྟོན་ཁྲི་འབར་ཚུལ་ཁྲིམས། མེ་སྟོན་ཤེས་རབ་འོད་ཟེར། མཁས་གྲུབ་གཡོར་པོ་མེ་དཔལ། འགྲོ་མགོན་བློ་གྲོས་རྒྱལ་མཚན། བྲུ་སྟོན་བསོད་ནམས་རྒྱལ་མཚན་སོགས་བྱོན་པའོ། །
    


    
  གཉིས་པ་སྐུ་དངོས་ཀྱི་མཛད་པ། 
    


    
      སྐུ་དངོས་ཀྱི་མཛད་པ་ལ་ས་བཅད་སྐུ་ལྔའི་གྲངས་ལྡན་གྱིས་བསྟན་ཏེ།
    


    
  དང་པོ། ལུང་གི་སྔགས་ཤིང་སྐྱེ་བ་མི་རུ་བཞེས་ཚུལ། 
    


    
      སྲིད་པ་རྒྱུད་ཀྱི་ཁ་བྱང་ལས། སྟོང་རྒྱུང་ང་ཡི་སྤྲུལ་པ་ལ། །
    


    
      སྤྱན་ལ་ཐོགས་མེད་བྱ་བ་འབྱུང་། །འཕྲིན་ལས་རྣམ་བཞིས་འགྲོ་བ་འདྲེན། །ཞེས་དང་།
    


    
      དྲན་པ་ང་ཡིས་བྱིན་རླབས་པའི། །ཤེས་རབ་མིང་ཅན་བདུན་བརྒྱུད་འབྱུང་། །
    


    
      ཚད་གསུམ་ཟུང་འབྲེལ་འགྲོ་བ་འདྲེན། །ཞེས་དང་།
    


    
      བླ་ཆེན་དྲན་པ་ནམ་མཁའི་ཞལ་སྔ་ནས། སྟོང་རྒྱུང་སྤྲུལ་པ་ཤེས་རབ་རྒྱལ་མཚན་གྱིས།། དབུས་རུའི་དཀྱིལ་དུ་བསླབ་གསུམ་བསྟན་པ་འཛུག །ཅེས་དང་། མཁའ་འགྲོ་འོད་གསལ་གྱི་ལུང་བསྟན་ལས། ལི་ཤུའི་སྤྲུལ་པ་ལ། སྤྱན་གཅིག་ཤེས་རབ་རྒྱལ་མཚན་ཞེས། དེས་གངས་ཅན་ཁྲོད་ན་སྐྱེ་བ་བདུན་དུ་བསྟན་པ་སྤེལ། ཞེས་དང་།
    


    
      བསྟོད་པ་རྣམ་རྒྱལ་ཁང་བཟང་ལས།
    


    
      ཤེས་རབ་རྒྱལ་མཚན་སྲིད་པ་གསུམ་ལ་འཛུགས། །
    


    
      བསྟན་པའི་དར་ཆེན་སྟོང་གསུམ་མཁའ་ལ་ཕྱར། །
    


    
      སྙན་པའི་དུང་ཆེན་སྒྲ་ནི་ཕྱོགས་བཅུར་སྒྲོགས། །
    


    
      བསྟན་འཛིན་གཤེན་རབ་དེ་དང་ཕྱོགས་བཅུ་ཡི། །
    


    
      བསྐལ་སྟོང་སངས་རྒྱས་སེམས་དཔའ་རིག་འཛིན་དང་། །
    


    
      རིགས་ལྔ་མཁའ་འགྲོ་རྒྱུད་གསུམ་བླ་མར་བཅས། །
    


    
      སྟོང་གསུམ་བདེར་བཀོད་སངས་རྒྱས་སྨན་རི་བ། ། ཞེས་དང་།
    


    
      འཛམ་བུ་གླིང་དུ་གསེར་གྱི་ཉི་ཤར་བཞིན། །
    


    
      དུས་ངན་ལྔ་བརྒྱ་ཐ་མའི་སྙིགས་མ་ལ། །
    


    
      འཕྲུལ་ངག་བོན་གྱི་ཆུ་ཆེན་རབ་བྲུག་ནས། །
    


    
      རྗེས་འབྲང་ཉོན་མོངས་མ་ལུས་རྩད་ནས་བཀྲུ། །
    


    
      སྡེ་གསུམ་ཤེས་རབ་རྒྱས་པའི་ང་རོ་ཅན། །
    


    
      མི་ཡི་སེང་གེ་གཟི་བརྗིད་སྨན་རི་བ། །
    


    
      གཙུག་རྒྱན་མཁན་པོ་ཁྱོད་ལ་ཕྱག་འཚལ་ལོ།། ཞེས་ལུང་ཚིག་དེ་ཙམ་གྱིས་འཐུས་པར་བྱས་པ་ནི་ཡིག་ཚོགས་མང་དོགས་ཀྱིས་སོ།། འཁྲུངས་ཡུལ་ནི། གངས་ཅན་ཤར་ཕྱོགས་རྒྱལ་རོང་རྒྱལ་ཁག་བཅོ་བརྒྱད་ཅེས་སུ་གྲགས་པའི་ནང་ཚན་ཆུ་ཆེན་རབ་བརྟན་རྒྱལ་པོའི་མངའ་ཁོངས། རི་བོ་དམུ་རྡོ་ལྷ་གཉན་དང་གབ་ཏོག་ཤ་བ་རི་གཉིས་ཉེ་བའི་སར། སྟེགས་ཅོག་ཅེས་བྱ་བའི་གནས་སུ་ཡབ་སྔགས་བོན་རྒྱུད་འཛིན་རུས་ཆེན་དབྲ་རིགས་ཀླུ་རྒྱལ་ཞེས་དང་ཡུམ་མཁའ་འགྲོའི་མཚན་རྟགས་ཚང་ཞིང་དད་སེམས་ལྡན་པ་རིན་ཆེན་སྨན་གཉིས་ཀྱི་སྲས་སུ་སྤྱི་ལོ་༡༣༥༦རབ་བྱུང་དྲུག་པའི་མེ་ཕོ་སྤྲེལ་ལོའི་དཔྱིད་ར་སྟག་ཟླའི་ཚེས་ལྔ་ཉིན་ཡུམ་བདེ་བ་དང་བཅས་ཏེ་མཚན་དཔེའི་སྐུ་མཆོག་མངོན་པར་བཞད། ཡབ་ཀྱིས་མཚན་གཡུང་དྲུང་རྒྱལ་ཞེས་བཏགས་སོ།། དེ་སྐབས་སུ་གནམ་ལ་ཉི་ཟླ་སྐར་གསུམ་གསལ། བར་སྣང་གཞའ་ཚོན་སྣ་ལྔ་ཤར། ས་གཞིར་མེ་ཏོག་སྣ་ཚོགས་བཞད། ཀུན་གྱིས་ངོ་མཚར་ཆེ་བར་གླེངས་སོ།། ཁྱད་པར་དུ་ལས་ལྡན་འགའ་ཡིས་སྤྲིན་གསེབ་ནས་ལྷ་ཡི་བུ་དང་བུ་མོས་ཁྲུས་གསོལ་ཞིང་གར་སྟབས་བསྒྱུར་བ་གཟིགས་ཟེར་རོ།།
    


    
  གཉིས་པ་ཐོས་བསམ་ལས་ལ་ཞུགས་ཚུལ། 
    


    
      སྔོན་ལས་སད་དེ་གསལ་བྱེད་སུམ་ཅུ་རང་བརྡོལ་དུ་མཁྱེན། ཡབ་ཀྱི་དྲུང་དུ་མོ་རྩིས་གཏོ་དཔྱད་སོགས་རྒྱུ་བོན་རྣམས་རགས་ཙམ་གསན་པས་ལེགས་པར་ཐུགས་ལ་གསལ། དགུང་ལོ་བཅུའི་ཐོག་ཕྱྭ་བླ་དྲང་སྲོང་གཡུང་དྲུང་རྒྱལ་མཚན་དྲུང་དུ་ཁྲོ་ཀློང་གབ་མཛོད་བཞི་དང་ཡར་མེའི་བཀའ་བརྟེན་རྣམས་བློ་འཛིན་མཛད། བསྙེན་གནས་དང་དགེ་བསྙེན་གཙང་གཙུག་གི་སྡོམ་པ་བླངས། ཚུལ་མིང་ཤེས་རབ་རྒྱལ་མཚན་གསོལ། སྲིད་རྒྱལ་དྲེལ་ནག་སྐོར་རྗེས་གནང་ཞུས། རབ་བྱུང་སྡོམ་པའི་རྩ་ལག་དང་བཅས་པ་མ་ཉམས་པར་ཚུལ་བཞིན་བསྲུངས། བྷེ་དྲང་སྲོང་རིན་རྒྱལ་ལས་སྲིད་པའི་མཛོད་ཕུགས་སོགས་གསན། ཕོ་རྩེ་ཡེ་རྒྱལ། ཝལ་ཝལ་ཡེ་རྒྱལ། རྟོགས་ལྡན་ཤེར་བློ། སྒོམ་ཆེན་བསོད་རྒྱལ། ཁོད་སྤོ་སྣང་ལྡན་གཙུག་ཕུད་སོགས་སྨད་ཕྱོགས་བླ་མ་མཆོག་རྣམས་ལས་དབང་ལུང་མན་ངག་ཟབ་དགུ་མནོས། སྲིད་རྒྱལ་གྱིས་ལུང་བསྟན་བྱུང་ནས་གྲྭ་སར་འབྱོན་ཁར་ཡབ་ཡུམ་གཉིས་ལ་ལན་གཅིག་མཇལ་རྒྱུའི་ཞལ་བཞེས་གནང་ཐོག་དགོངས་ཁྲོལ་ཐོབ། ལམ་བར་མདོ་སྨད་འབྲི་ཆུ་གསེར་ལྡན་ཁར་རྗེ་ཙོང་ཁ་བ་དང་མཇལ་འཕྲད་བྱུང་ནས་གྲུབ་པའི་རྟགས་ཅུང་ཙམ་རེ་བཏང་རེས་མཛད། དེ་རྗེས་ཕན་ཚུན་བསྟོད་ཚིག་ཤོ་ལོ་ཀ་རེ་ཕུལ་ཏེ་གཅིག་བསྟན་གཅིག་གྲོགས་བྱེད་པའི་ཁས་མཆེས། (བསྟོད་ཚིག་གཉིས་པོ་ནི་མཉམ་མེད་གསོལ་འདེབས། བདེ་ཆེན་རྒྱལ་པོ། ཞེས་པ་དང་ཙོང་ཁ་བའི་གསོལ་འདེབས། དམིགས་བརྩེ་མ། གཉིས་རེད་ཅེས་བཤད་སྲོལ་ཞིག་འདུག) དེ་ནས་ཚ་བ་སྒང་སྟོད་དུ་མཁས་གྲུབ་རིན་ཆེན་བློ་གྲོས་མཇལ་ནས་ལོ་དུ་མར་ཕྱག་ཕྱིར་འབྲེང་སྟེ་མཛོད་འབུམ་འདུལ་བ་མདོ་ཚད་མ་སོགས་གསན་ནས་འཆད་རྩོད་ཀྱི་གྲགས་སྙན་རབ་ཏུ་ལྡིར། གཞན་དྲན་པའི་དྲང་ངེས་གཉིས། མེ་སྟོན་གྱི་ལམ་རིམ། རྫོགས་ཆེན་གབ་པ། སེམས་ཕྲན་སྡེ་དགུ ཞང་ཞུང་སྙན་རྒྱུད་སྐོར། རྒྱལ་བའི་ཨ་ཁྲིད་དང་ཕྱག་ཁྲིད། ཞི་གཅོད་ཏིང་འཛིན་ལྔ་ཚོ་ལྔ་འགྱུར་བོག་འདོན་བཅས་ལམ་རིམ་སེམས་ཕྱོགས་སྐོར། སྔགས་རྒྱུད་སྡེ་བཞི་ཡི་སྐོར་བཅས་ཕྱི་ནང་གསང་གསུམ་གྱི་དབང་ལུང་མན་ངག་ཆ་ཚང་བ་བུམ་པ་གང་བྱོའི་ཚུལ་གྱིས་གསན། དེ་ནས་དབུས་ན་ལེན་ཏྲ་རུ་རོང་སྟོན་ཤེས་བྱ་ཀུན་རིག་གམ་ཀུན་མཁྱེན་མདུན་དུ་དབུ་ཕར་འདུལ་མངོན་ཚད་མ་སོགས་ལ་ཐོས་བསམ་མཛད་དེ་གསང་ཕུ་སོགས་དབུས་གཙང་གི་གྲྭ་ས་རྣམས་སུ་རྩོད་གྲྭར་དམ་བཅའ་དང་རྩོད་པར་ཞུགས་ཏེ་རབ་འབྱམས་ཆེན་པོའི་མཚན་སྙན་བཞེས། དེ་ནས་དགུང་ལོ་སོ་གཅིག་ཐོག་འདུ་གནས་ཆེན་པོ་དབེན་ས་ཁར་སྒྲིག་ཞུགས་མཛད་དེ་མཁས་པ་ཡོན་ཏན་གྱིས་མི་ངོམས་ཞེས་པའི་དཔེ་ལྟར་སླར་ཡང་ཐོས་བསམ་སྒོམ་པ་མཛད། མཁན་ཆེན་ཚུལ་ཁྲིམས་ཡེ་ཤེས་སོགས་དྲང་སྲོང་རྨ་མེད་བཅུ་ཕྲག་དྲུང་དུ་དྲང་སྲོང་བསྙེན་རྫོགས་ཀྱི་སྡོམ་པ་བཞེས་ཏེ་ཁྲིམས་ཉིས་བརྒྱ་ལྔ་བཅུ་མིག་འབྲས་བཞིན་དུ་གཅེས་སྲུང་མཛད། ཞང་སྟོན་བསོད་རྒྱལ་ལས་མ་རྒྱུད་བོན་སྐོར་གསན་ནས་སྒྲུབ་པས་ལྷ་ཞལ་ཁུམས། དམུ་གཤེན་ཉི་མ་རྒྱལ་མཚན་དང་ཕན་ཚུན་འགྲན་པའི་ཚུལ་གྱིས་གཉིས་ཀ་ནམ་མཁར་འཕུར་ཏེ་ན་བཟའ་ཉི་ཟེར་ལ་བཀལ་བ་དང་དབུ་ཞྭ་ཉི་མས་ཚིག་པ་སོགས་གདུལ་བྱའི་དང་བ་འདྲེན་པར་མཛད། མེ་སྟོན་ཀུན་བཟང་མདུན་དུ་དབལ་ཕུར་སྐོར་གསན་ནས་ཁུ་ཚ་མགར་སྟོན་ཡབ་སྲས་ཀྱི་གཏེར་ཕུར་རྣམས་མེ་སྟོན་གྱིས་ཁྱོད་རང་བསྟན་པ་འདི་ཡི་བདག་པོ་ཡིན་གསུངས་ནས་གནང་། ཚུར་ཕེབས་ལམ་དུ་བཀྲ་ཤིས་རྫོང་མཁར་དུ་རབ་གནས་མཛད་དེ་ཕྱག་འབྲུ་གཏོར་བས་ཕྱིས་སུ་དམག་མི་སྟོང་ཕྲག་གིས་རྒོལ་ཀྱང་རྫོང་དེ་གཏོར་མ་ཐུབ། དེས་མ་ཚད་ཕྱག་གི་ནས་འབྲུ་ཕོག་པའི་ཡུལ་མི་ཀུན་གྲི་མཚོན་གྱིས་མ་གནོད་པས་དེ་དག་གི་རྒྱུད་ལ་ཐུན་མིན་གྱི་དད་གུས་ཆེར་བསྐྱེས། དེ་ནས་བཀྲ་ཤིས་ཕྱུག་མོའི་གསང་ཕུག་ཏུ་རིག་འཛིན་མཁའ་འགྲོའི་སྒྲུབ་པ་མཛད་ཅིང་ལྷ་ཞལ་མཇལ། ཞི་གཅོད་གཉན་ས་ལམ་ཁྱེར་སོགས་ཉམས་བཞེས་གནང་། ཁྱད་པར་དུ་རྫོགས་པ་ཆེན་པོའི་ཉམས་ལེན་ཉིན་མཚན་བར་མེད་བསྐྱངས་ཏེ་སྣང་སེམས་དབྱེར་མེད་འདྲེས་ཤིང་ཀློང་སྒོམ་མངོན་དུ་གྱུར་བའོ།།
    


    
  གསུམ་པ་བསྟན་འགྲོའི་དོན་མཛད་ཚུལ། 

      བོན་སྒོ་ཕྱི་ནང་གསང་གསུམ་ལ།། འཆད་རྩོད་རྩོམ་དང་བྲི་བཀོད་སྤེལ།།
    


    
      བསྙེན་སྒྲུབ་ལས་སྦྱོར་ལས་སོགས་པའི།། འཁྲུལ་མེད་གསལ་བྱེད་རིང་ལུགས་སྤེལ།།
    


    
      ཞེས་གསུངས་པ་ལྟར་འཆད་རྩོད་རྩོམ་གསུམ་དང་དབང་ལུང་མན་ངག་གིས་བསྟན་འགྲོའི་དོན་མཛད། ཁྲོ་ཕུར་གཉིས་དང་བོན་སྐྱོང་གི་གདངས་དབྱངས་སྙན་དུ་བརྒྱུད་ནས་སྤེལ། གདངས་དབྱངས་དེ་དག་ནི་རང་གཞུང་བརྒྱ་ཕྲག་བཏོན་པ་དང་ཕན་ཡོན་དབྱེར་མེད་ཡིན་གསུངས། སྲིད་པ་རྒྱལ་མོས་མ་ཡིས་བུ་བཞིན་བརྩེ་ཞིང་དགྲ་བདུད་འབྱམས་པ་མི་དང་མི་འཕྲད་པ་བཞིན་ཡང་ཡང་གཏམ། གཞན་བསྟན་སྐྱོང་ཚོགས་རྣམས་བྲན་དུ་འཁོར་ཞིང་བོན་སྐྱོང་སྡེ་དྲུག་དང་ཁྱད་པར་འདུས་སྡེ་སྐྱོང་བར་རྒྱལ་ཆེན་ཤེལ་ཁྲབ་གཉེར་བཀོད་མཛད། སྲོལ་འཛིན་བྲུ་ཡི་རིང་ལུགས་ཀྱི་ཕྱག་ལེན་གཙོར་བཏོན་མཚན་ཉིད་སྡེ་ལྔ་དང་གསང་སྔགས་སེམས་ཕྱོགས་སོགས་ཀྱི་གསལ་བྱེད་དགོངས་འགྲེལ་མང་དུ་མཛད། མཉམ་མེད་བླ་མའི་རིང་ལུགས་ཞེས་རྒྱུད་འཛིན་གྲྭ་སློབ་བརྒྱ་ཕྲག་མང་དུ་འཕེལ། རེ་ཞིག་ན་གླང་ཕུའི་བདག་མོ་སོགས་སྒེར་པ་དྲག་བཙན་འགའ་ཡིས་ལྷ་གཡག་ལྷ་ལུག་ཕབ་ནས་བསྟན་པ་ལ་བསྔོ་དགོས་ཟེར་བ་ལ་དགྲ་བདུད་ལས་ལ་མངགས་པས། དགྲ་བདུད་ཐུགས་འཁྲོས་ཏེ་བསྟན་དགྲའི་ཡུལ་ཞིང་བརླག་པར་བྱས། ལ་ཁ་དེར་མི་བདུད་ཀྱི་ཞབས་རྗེས་ཡོད་པས་ཕྱིས་མི་བདུད་ལ་ཞེས་ཟེར། དེའི་ཕྱིན་ཆད་ལྷ་རྟེན་ལ་དགྲ་མེད་ཅིང་དབྱར་གསོལ་བོན་སྐྱོང་སྒྲུབ་པའི་སྐབས་སུ་ལྷ་རྟེན་རྣམས་རང་བཞིན་གྱིས་དགོན་པར་འཁོར་ཏེ་རྗེ་ཡི་མདུན་དུ་ལུས་པོ་སྤྲུག་བསིག་བྱེད་དེ་འབྲས་ལས་སོགས་འབྲུ་རིགས་སྣ་ཚོགས་འཐོར་ཡོང་གི་ཡོད། བསྟན་པའི་ཆེ་བ་འདོན་ཆེད་དོག་ནས་དགུང་དུ་འཕུར་བ་སོགས་གྲུབ་པའི་དན་རྟགས་མང་དུ་བསྟན། རྗེ་བཙུན་ཡར་མེ་བའི་འདུལ་གཞུང་ལྟར་འདུལ་བའི་བསླབ་བྱ་ཇི་བཞིན་བཅའ་བ་མཛད་ནས་བཤད་སྒྲུབ་སྒོམ་གསུམ་གྱི་བསྟན་པའི་དར་ཆེན་བསྒྲེངས། ཟླ་བ་རེ་བཞིན་ཡར་ངོ་ལ། འཆད་པ་བདུད་རྩིའི་རྒྱུན་གྱིས་གདུལ་བྱའི་ལོ་ཏོག་སྨིན་པར་མཛད།། རྩོད་པ་གནམ་ལྕགས་ཐོག་གིས་ཕས་རྒོལ་ལོག་ལྟའི་བྲག་རི་བཅོམ།། རྩོམ་པ་ཉི་མའི་འོད་ཀྱིས་བློ་གསལ་སྣང་བའི་པད་ཚལ་འབྱེད།། མར་ངོ་རྣམས་ལ་གསང་སྔགས་ཕྱི་ནང་གི་བསྙེན་སྒྲུབ་ཆག་མེད་མཛད་ཅིང་གྲུབ་རྟགས་ལྷ་ཡི་སྐུ་མདོག་བཞིན་འོད་དཔུང་འཁྲིགས་པ་སོགས་ཀུན་གྱིས་མཐོང་བར་གྱུར། ཉ་མཆོད་དགུ་གཏོར་དུས་མཆོད་གསོ་སྦྱོང་ཆག་མེད་བཙུགས། རྒྱལ་བསྟན་ཡུན་དུ་གནས་ཤིང་རྒྱལ་ཁམས་བདེ་ཞིང་སྐྱིད་པའི་ཆེད་དུ་མཁའ་ཀློང་གསང་བའི་མདོས་ཆེན་དང་རྒྱལ་མོ་དྲེལ་ནག་གསང་མདོས་དྲ་བ་དམར་ནག་བསྐང་མདོས་བཅས་གསུང་སྐབས་དཔལ་མགོན་སྡེ་བརྒྱད་ཚོགས་མངོན་སུམ་དུ་འདུས་ཏེ་བསྟན་པ་རྒྱུན་དུ་སྲུང་ཞིང་སྣང་སྲིད་ཞི་བདེ་བྱེད་པའི་ཁས་བླངས་ཕུལ་ལོ།།
    


    
  བཞི་པ་སྐུ་ཞི་བར་དབྱིངས་སུ་གཤེགས་ཚུལ། 
    


    
      དགུང་ལོ་དྲུག་ཅུ་ཤིང་ལུག་ལོར་ཐུགས་སྲས་སློབ་མ་རིན་ཆེན་རྒྱལ་མཚན་ལ་གདམས་པ་འདི་ལྟར་གསུངས་ཏེ།
    


    
      ཁྱེད་ནི་རིག་འཛིན་བྱིན་རླབས་བུ།། ང་ཡི་ཁྲི་སྐྱོང་རྒྱལ་ཚབ་མཛོད།།
    


    
      འཆད་རྩོད་རྩོམ་གསུམ་བོན་བསྟན་སྤེལ།། དེ་ཕྱིར་དགོན་འདིར་ཚོགས་པ་ཡི།།
    


    
      མཚན་ཉིད་རབ་འབྱམས་གང་ཡིན་པ།། ལྷ་སྲུང་གསོལ་ལ་རྟགས་སྒྲིལ་གྱིས།།
    


    
      གང་བབ་ང་ཡི་གདན་སར་བཀོད།། ཤེས་རབ་སྨྲ་སེང་ཐུགས་རྗེ་ཡིས།།
    


    
      བསྟན་དང་འགྲོ་དོན་ནུས་པར་འབྱུང་།། ཞེས་དང་། ད་ཡང་ང་ཡི་ཁྲི་འདི་ཁྱོད་རིན་ཆེན་རྒྱལ་མཚན་གྱིས་ཟུངས་དང་ནོན་པ་འབྱུང་། ཁྱོད་ཕྱིན་ཆད་ནས་བོན་སྐྱོང་གསོལ་ལ་རྟགས་རིལ་སྒྲིལ་བ་གང་བབ་དེ་ཁྲི་ལ་དགོད་དགོས། དགོན་འདི་ཡི་བསྟན་པ་ནི། དུས་ཀྱི་བསྐལ་པའི་བར། བར་ཆོད་མེད་པར་དར་བར་འབྱུང་། ཞེས་སོགས་ཀྱིས་ཕྱི་ནང་གསང་གསུམ་གྱི་ལུང་བསྟན་རྒྱས་པ་དང་། ལྷག་པར་དུ་རྒྱུད་འཛིན་རྒྱལ་ཚབ་ཇི་ལྟར་བསྐོ་དགོས་པའི་ཚུལ་ཞལ་གསལ་གནང་། དེ་མཚམས་གཏེར་གྱི་ཆུ་མིག་ཁར་ཁྲ་ཐེར་ཕུབ་སྟེ་ཉིན་མོར་རྒྱུད་འཛིན་གྲྭ་སློབ་ཡོངས་ལ་རྫོགས་ཆེན་ཞང་ཞུང་སྙན་རྒྱུད་ཀྱི་ཁྲིད་གདམས་ཆ་ཚང་བར་གནང་། ནུབ་མོར་ལྷ་ཀླུ་གཞི་བདག་ལ་བོན་བཤད་དབང་བསྐུར་མཛད་ཅིང་བཞུགས་མུས་སུ་འཆད་ཉན་མཐར་ཕྱིན་ཙམ་ན་སྐུ་ལ་སྙུང་གཞི་ཅུང་ཞིག་བཞེས་ཚུལ་བསྟན་པ་དང་ལྷན་དུ་བར་བར་ས་འགུལ་རི་ཡང་ངུར་བ་དང་མཚན་མོར་འཇའ་ཚོན་ཤར་བ་སོགས་བྱུང་། (སྤྱི་ལོ་ ༡༤༡༤ལོ)དེ་ནས་ཞག་གསུམ་སོང་མཚམས་དབྱར་ཟླ་ཐ་ཆུང་གི་ཚེས་བརྒྱད་ཐོ་རངས་སྐྱ་རེངས་ཤར་ཙམ་ན་ན་བཟའ་གོས་དྲུག་རྫོགས་པར་གསོལ་ཏེ་སྔོན་ཡར་འབྲོག་མེ་སྟོན་ཆེན་པོ་བོན་འཆད་ངང་དུ་གཤེགས་པ་ཡིན་པས། བདག་ཀྱང་དེ་བཞིན་གཤེགས་དགོས་གསུངས་ནས་བྲུ་རྒྱལ་བའི་ཕྱག་ཁྲིད་ཀྱི་གཅེར་མཐོང་ལྟ་བའི་ཁྲིད་གསུང་བཞིན་སྤྱན་མིག་དར་ཙམ་མཁའ་ལ་གཟིགས་བཞིན་འདིར་སྣང་གི་བཀོད་པ་བསྡུས་ཏེ་རིག་འཛིན་མཁའ་འགྲོས་བསུ་བ་དང་བཅས་འོལ་མོའི་གླིང་དུ་སྟོན་པའི་རྒྱལ་ཚབ་ཏུ་གཤེགས་སོ།།
    


    
      དེ་ནས་ཞག་གསུམ་སོང་མཚམས་སུ་གདུང་ཡང་གདན་ལ་མ་རེག་པར་ཁྲུ་གང་འཕགས་པའི་བར་སྣང་ལ་བཞུགས་ཡོད་པར། ཐུགས་སྲས་རྣམ་གཉིས་གཙོས་པས་རྩེ་གཅིག་དད་ཕྱག་འཚལ་ཏེ་བསྟན་དང་འགྲོ་བའི་དོན་དུ་གདུང་རྟེན་བཞུགས་པར་གསོལ་བ་བཏབ་པས་གསོལ་བཏབ་མི་བཅག་པ་དང་། རྗེ་ཉིད་ཀྱི་འགྲོ་དོན་ལྷག་མ་མ་རྫོགས་པར་བརྟེན་སྐུ་གདུང་མར་བབ་སྟེ་གདན་ལ་བཞུགས་སོ།། དེ་ནས་དགུན་ཟླ་གསུམ་གྱི་བར་དུ་ཕྱག་སྐོར་མཆོད་པའི་རྟེན་དུ་བཞུགས་སུ་གསོལ་ནས་ཧོར་ཟླ་དང་པོའི་ཚེས་ལྔ་ལ་དབུ་བཟུང་ནས་ཚེས་བརྒྱད་ཀྱི་ཉིན་མོར་ལས་བཞི་རྒྱུན་ལྔ་གདུང་ཀློང་བཅས་ཀྱི་དཀྱིལ་འཁོར་ཞལ་ཕྱེས་ཏེ་སྐུ་གདུང་ཞུགས་ལ་བཞེན་ཙམ་ན། གདུང་མེ་དཀར་སེར་རང་འབར་བྱུང་སྟེ་ནམ་མཁའ་བར་སྣང་འཇའ་ཚོན་གྱིས་ཁེབས་པར་གཡོགས། ནུབ་ཕྱོགས་འཇའ་ལམ་ནས་བྱ་རྒྱལ་རྒོད་པོ་ཞིག་འཕུར་ཡོང་སྟེ་དབུ་ཐད་ཀྱི་ནམ་མཁར་ལྡིང་སྐོར་ལན་གསུམ་རྒྱབ་ཏེ་སླར་ཡང་ནུབ་ཕྱོགས་འཕུར་སོང་བར་ཀུན་གྱིས་ངོ་མཚར་དད་པ་ཆེར་སྐྱེས། རྒྱལ་ཚབ་རྣམ་གཉིས་སོགས་ཁྱད་འཕགས་འགའ་ཡིས་རྗེ་ཉིད་ཀྱི་སྐུ་བར་སྣང་ལ་མཇལ། རྒྱལ་ཚབ་རིན་ཆེན་རྒྱལ་མཚན་གྱིས་སླར་ཡང་མཇལ་བའི་གསོལ་བ་བཏབ་ཚེ་རྗེས་འཇུག་འགྲོ་བའི་དོན་དུ་ཆོ་འཕྲུལ་ཟླ་བའི་ཚེས་ལྔའི་ཉིན་རིག་འཛིན་མཁའ་འགྲོའི་ཚོགས་བཅས་བྱ་རྒོད་དུ་སྤྲུལ་ནས་མངོན་པར་འབྱོན་རྒྱུ་ཞལ་བཞེས་གནང་སྟེ་ནུབ་ཕྱོགས་བདེ་ཆེན་ཞིང་དུ་གཤེགས་པར་མཐོང་། རྗེས་འཇུག་དད་རྟེན་རིང་བསྲེལ་ནི་སྐུ་རྟེན་ཀུན་བཟང་སྐུ་དང་གསུང་རྟེན་ཤེས་རབ་སྨྲ་སེང་དང་ཡིག་འབྲུ་ཨ་ཨཱོྃ་ཧཱུྃ་གིས་མཚོན་པ། ཐུགས་རྟེན་ཤ་རི་རམ་ཆེ་བ་ལྕོ་གའི་སྒོང་ཙམ་གསུམ། འབྲིང་བ་སྲན་མ་ཙམ་བདུན། ཆུང་བ་ཉུངས་ཀར་འབྲུ་མ་ཙམ་མང་དུ་ཐོན། དར་ཚོན་ལྔ་ཡི་ན་བཟའ་གསོལ་ཏེ་ཚན་སྤོས་ཀྱིས་བསང་། གཏེར་ཆུ་ཁར་ཕེབས་ཏེ་གཟི་བརྗིད་དབང་ལྡན་གྱེར་ཏེ་ཁྲུས་གསོལ་བཞིན་པའི་སྐབས། རིང་བསྲེལ་ཆེ་བ་གཅིག་ནམ་མཁའ་ལ་འཕུར་ཏེ་ལྷ་ཡུལ་གཤེགས། གཅིག་ཆུ་མིག་ཏུ་ཤོར་ནས་ཀླུ་ཡུལ་དུ་གཤེགས། གཅིག་ལག་ཏུ་བཅང་བཞིན་ཡང་ཡང་འཕར་ཏེ་ལག་ནས་ཤོར། རྡོ་བ་ཞིག་གི་སྟེང་དུ་བབ་ཚེ་རྒྱལ་ཚབ་ཀྱིས་ལག་གིས་བརྡེག་ནས་རྡོ་ལ་ཟུག་ཏེ་འཕྲ་བརྒྱབ་པ་ལྟར་གྱུར་བ་དང་རྡོ་ལ་ཕྱག་རྗེས་དོད། རིང་བསྲེལ་རྡོ་ལས་མ་ཐོན་ནས་དེ་ག་རང་ཕྱིས་སུ་གསེར་གདུང་རྣམ་རྒྱལ་མཆོད་རྟེན་གྱི་ནང་དུ་བཞུགས་སུ་གསོལ་ཏེ་བར་མི་ཡི་རྟེན་སྐལ་དུ་བཞུགས་སོ།།
    


    
  ལྔ་པ་རྗེས་འཇུག་གྲོལ་ཚུལ། 
    


    
      མདོ་སྔགས་སེམས་གསུམ་རིག་གནས་ཀུན་ལ་མཁས་ཤིང་གྲུབ་པ་ཐོབ་པ་རྒྱལ་ཚབ་རྣམ་གཉིས་ཏེ་ཐུགས་སྲས་རིན་ཆེན་རྒྱལ་མཚན་དང་། མངའ་རིས་བསོད་ནམས་རྒྱལ་མཚན། ཁྱད་པར་ཐེག་པ་ཆེན་པོའི་རྒྱུད་འཛིན་འུ་སྒོམ་ཤེས་རབ་རྒྱལ་མཚན། བསྟན་པའི་གསལ་བྱེད་ནུས་པ་མཆོག་ཆེན་དམ་པ་བཅུ་ཕྲག་ནི། རང་གྲོལ་ཤེས་རབ་སེང་གེ མཚུངས་མེད་ནམ་མཁའ་རྒྱལ་པོ། བྲུ་སྟོན་ཀུན་དགའ་དབང་ལྡན། (དེ་གསུམ་ལ་བྲུ་ཡི་མཁས་གྲུབ་རྣམ་གསུམ་ཟེར།) ལྷ་བླ་གནང་པ་བསོད་རྒྱལ། ཁྲོ་ཚང་མུ་ལ་རཏྣ། མེ་ཉག་བསོད་ནམས་རྒྱལ་མཚན། ཁྲི་འོད་བསྟན་པ་རྒྱལ་མཚན། རྒྱ་འཕེལ་བསོད་ནམས་ཡེ་ཤེས། མཁས་གྲུབ་བློ་གྲོས་འོད་ཟེར། རྟོགས་ལྡན་འདུལ་བ་བློ་གྲོས་དང་བཅུའོ།། གཞན་སྔགས་སེམས་གང་གི་སྒོ་ནས་རྗེས་འཇུག་སྨིན་པར་ནུས་པའི་སློབ་བུ་བརྒྱ་ཕྲག་ལྷག སྡོམ་པ་སྣ་རེ་དང་དབང་ལུང་མན་ངག་ཐུན་རེ་ཙམ་ཐོབ་པའི་སློབ་བུ་གྲངས་འདས་འཕེལ་བར་བརྟེན་དེང་དུས་གངས་ཅན་གཙོས་ཕྱི་ནང་ཡུལ་གྲུ་གང་སར་བོན་བསྟན་སྤྱི་དང་ཁྱད་པར་རྣམ་དག་འདུལ་བའི་བསྟན་པ་དར་རྒྱས་ཡུན་དུ་གནས་པ་འདི་༧རྒྱལ་བ་གཉིས་པ་མཉམ་མེད་བླ་མའི་ཐུགས་རྗེའི་སྟོབས་ལས་བྱུང་བ་ཡིན་པ་ཀུན་མཁྱེན་ཉི་མ་རིན་པོ་ཆེའི་ཞལ་གསུང་དོན་ལ་གནས་པར་མཐོང་བོན་མངོན་གྱུར་ལགས་སོ།། ཞེས་མཚན་སྙན་གྲགས་པའི་བ་དན་གླིང་བཞིའི་བླ་ན་འཁོར་བའི་ས་གསུམ་འགྲོ་བའི་འདྲེན་པ་ཆེན་པོ་༧ཀུན་མཁྱེན་རྒྱལ་བ་གཉིས་པ་རྗེ་བཙུན་སྨན་རི་བ་མཉམ་མེད་ཤེས་རབ་རྒྱལ་མཚན་དཔལ་བཟང་པོ་མཆོག་གི་མཛད་རྣམ་སྐལ་ལྡན་དད་པའི་འཇུག་ངོགས་ཞེས་པ་འདི་ནི། ཀུན་མཁྱེན་ཉི་མ་རིན་པོ་ཆེས་མཛད་པའི་རྗེ་རིན་པོ་ཆེའི་རྣམ་ཐར་མདོར་བསྡུས་གཞིར་བྱས་ཏེ་ཚིག་ཚོགས་ཅུང་ཙམ་བསྡུས་ཞིང་གཞན་གསང་མཆོག་མངོན་བྱོན་དམུ་རྒྱལ་ཉི་མའི་མཁའ་འགྲོའི་སྙན་རྒྱུད། རྒྱལ་ཚབ་རིན་ཆེན་བློ་གྲོས་ཀྱི་སློབ་མ་གྲགས་པ་རྒྱལ་མཚན་ཅན། རྣམ་ཐར་གནའ་བོའི་ཞལ་ལུང་སོགས་ནས་ཁ་བསྐང་ཅུང་ཙམ་རེ་བགྱིས་ཏེ་ཚིག་ཉུང་དོན་འདུས་ཞིག་༧རྒྱལ་བ་གཉིས་པ་སྨན་རི་བ་མཉམ་མེད་ཆེན་པོའི་བཀའ་འབུམ་ཕྱོགས་བསྒྲིགས། དཔེ་སྐྲུན་ལེགས་གྲུབ་བྱུང་བའི་དགའ་སྟོན་རྟེན་འབྲེལ་མཚོན་ཕྱིར་སྨན་རིའི་དགེ་བཤེས་ཀླུ་དགོན་དཔོན་སློབ་ཤེས་རབ་གཡུང་དྲུང་གཙུག་ཕུད་ཀྱིས་དབེན་གནས་ཀླུ་དགོན་གཡུང་དྲུང་བདེ་གླིང་གི་བཤད་སྒྲུབ་འདུ་ཁང་ཆེན་མོའི་ཐོག་ཁང་དུ་འབྱུང་ལྡན་ཟླ་ཐིག་རྩེ་མོ། རབ་བྱུང་བཅོ་བདུན་ཤིང་རྟ་ལོའི་དགུན་ཟླ་ར་བའི་དཀར་ཕྱོགས་གསུམ་པའི་ཉིན་མཇུག་གྲུབ་པར་བགྱིས་སོ།།
    


    
 

    


    
       
         
 

        


        ༄༅།།སྐྱབས་གནས་ཡུལ་མཆོག་གནས་བཞིའི་བསྟོད་པ་བྱིན་རླབས་ཆར་འབེབས་བཞུགས་སོ།།


        
          ཚོགས་གཉིས་རྒྱ་མཚོའི་ཀློང་ནས་དོན་གཉིས་རིན་ཆེན་ཐོབ།། སྐུ་གཉིས་རི་རྒྱལ་ངང་ལས་མཁྱེན་གཉིས་ཉི་ཟླ་གསལ།། རྣམ་གཉིས་གཟིགས་དགོངས་ཚད་ཀྱིས་མཆོག་གཉིས་སྲས་སུ་འཁྲུངས།། སོ་གཉིས་བཟང་པོའི་མཚན་ལ་གྱ་གཉིས་དཔེ་བྱད་མཛེས།། བདེན་གཉིས་ཚངས་པའི་དབྱངས་ཀྱིས་བདག་གཉིས་མེད་པར་སྒྲོགས།། མཐའ་གཉིས་སྤྲོས་བྲལ་ཐུགས་ཀྱིས་སྒྲིབ་གཉིས་མུན་པ་སེལ།། བཅུ་གཉིས་མཛད་པའི་ཤུགས་ཀྱིས་རྐང་གཉིས་ཁ་ལོ་བསྒྱུར།། རྣམ་མཁྱེན་གཤེན་རྒྱལ་བསྟན་པའི་གཙོ་ལ་གུས་ཕྱག་འཚལ།། སྐུ་གསུམ་མཁྱེན་པའི་རླབས་ལས་རྒྱུད་གསུམ་མ་འགག་འཆར།། དུས་གསུམ་སྟོན་པའི་གསུང་གིས་ཁམས་གསུམ་མྱ་ངན་སངས།། མཐའ་གསུམ་བྲལ་བའི་ལམ་ལས་སྟོང་གསུམ་འགྲོ་བ་འདྲེན།། རྣམ་གསུམ་བསྟན་པའི་འོད་ཀྱིས་བློ་གསུམ་མུན་པ་སེལ།། སྡེ་གསུམ་ཐེག་པའི་བཅུད་ཀྱིས་སྣོད་གསུམ་འཚམས་པར་འགེངས།། བསླབ་གསུམ་བདུད་རྩིའི་ཆབ་ཀྱིས་སྒོ་གསུམ་བག་ཆགས་འཁྲུད།། ཚད་གསུམ་སེང་གེའི་སྐད་ཀྱིས་རྟགས་གསུམ་ངེས་པར་འབྱིན།། འཕྲུལ་ངག་བདེན་པ་གཡུང་དྲུང་བོན་ལ་གུས་ཕྱག་འཚལ།། མ་བཞིའི་སེམས་བསྐྱེད་སྟོབས་ཀྱིས་སྐུ་བཞིའི་རྒྱལ་སྲས་ཐོབ།། དྲན་བཞིའི་ཉེ་བར་གཞག་པས་འཁྲུལ་བཞི་རང་སར་ཞི།། མཐའ་བཞི་ཡང་དག་སྤངས་པས་རྐང་བཞི་ཏིང་འཛིན་རྙེད།། ས་བཞི་མོས་སྤྱོད་བསྒྲལ་བས་བདེན་བཞི་གནས་ལུགས་གསལ།། ལམ་བཞི་མངོན་དུ་གྱུར་པས་བདུད་བཞི་རྒྱང་ཐག་སྲིང་།། རྣམ་བཞི་ཚད་མེད་སྟོབས་ཀྱིས་སྐྱེ་བཞི་ཐུགས་རྗེ་ལྡན།། རིགས་བཞི་ཕྲིན་ལས་དག་གིས་སྐྱེ་བཞིའི་འགྲོ་བ་འདྲེན།། ས་ལམ་རིམ་བསྒྲོད་སེམས་དཔའི་ཚོགས་ལ་གུས་ཕྱག་འཚལ།། རྗེ་གཅིག་འཛམ་གླིང་བསྟན་པའི་རྒྱན་གཅིག་རིན་པོ་ཆེ།། མཁྱེན་གཉིས་རྟོགས་བྲལ་ངང་ལས་བདེན་གཉིས་གསལ་བར་སྟོན།། བསླབ་གསུམ་རྣམ་དག་འོད་ཀྱིས་དུག་གསུམ་མུན་པ་སེལ།། རྣམ་བཞི་ཚད་མེད་ཐུགས་ཀྱིས་སྐྱེ་བཞིའི་འགྲོ་ལ་དགོངས།། སྤྱན་ལྔ་གསལ་བའི་སྟོབས་ཀྱིས་ལམ་ལྔ་མ་ནོར་སྟོན།། འདུལ་དྲུག་གཤེན་པོ་བཞིན་དུ་འགྲོ་དྲུག་དོན་ལ་བརྩོན།། རབ་བདུན་སྟོན་པའི་བསྟན་ནི་རྣམ་བདུན་ནོར་བཞིན་འཆང་།། རྒྱུད་གསུམ་འཛིན་པ་བླ་མའི་ཞབས་ལ་གུས་ཕྱག་འཚལ།། སྐྱབས་གནས་ཡུལ་མཆོག་གནས་བཞིའི་བསྟོད་པ་བྱིན་རླབས་ཆར་འབེབས་ཞེས་བྱ་བ། གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་མཁར་སྣའི་དགོན་དུ་སྦྱར་བའོ།། བཀྲ་ཤིས་ཤོག།
        


        ༄༅།།ཤེས་རབ་སྨྲ་བའི་སེང་གེའི་མཆོད་བསྟོད་ཨུདྤལ་མེ་ཏོག་ཕྲེང་བ་བཞུགས་སོ།།


        
          ཨེ་མ་ཧོ། ཀུན་སྐྱོབ་མཐུ་ལྡན་བློ་གྲོས་གཏེར་འཛིན་སྨྲ་བའི་སེང་གེ་ཐུགས་རྗེ་ཅན།། མཚན་དཔེ་རབ་རྫོགས་གུར་གུམ་མདོག་དམར་ཞལ་གཅིག་ཕྱག་གཉིས་འཛུམ་མདངས་ལྡན།། སྟོང་གསུམ་ཀུན་གྲགས་སྒྲ་རྒྱལ་འབྲུག་གི་ཁྲི་ལ་རོལ་པའི་འགྱིང་བག་ཅན།། འཕྲུལ་ཆེན་ཡི་གེ་བཞི་བཅུས་རབ་སྤྲས་བཀྲ་གསལ་ན་བཟའ་ལེགས་པར་བགོས།། རྒྱུད་ལུང་མན་ངག་སྡེ་སྣོད་ཀུན་འབྱུང་གཏོ་ཡི་བཀའ་སྒྲོམ་རབ་ཏུ་འགེལ།། ཕྱག་གཡས་སྔོ་དམར་ཤེས་རབ་རལ་གྲིས་འཁྲུལ་རྟོག་བདག་འཛིན་རྩད་ནས་གཅོད།། གཡོན་པས་གསལ་བའི་སྒྲོན་མེས་འགྲོ་བ་མ་རིག་བློ་མུན་སེལ་བར་མཛད།། གཡས་གཡོན་ཕྲག་གཉིས་འབར་བའི་ཉི་ཟླ་ཐབས་ཤེས་ཟུང་འབྲེལ་ཚུལ་དུ་བརྗིད།། གཡུ་ཡི་ཟུར་ཕུད་རིགས་ཀྱི་རྟགས་སོགས་ཞི་རྒྱན་མཛེས་པའི་རྒྱན་གྱིས་བརྒྱན།། ལེགས་པ་ཀུན་རྫོགས་རྒྱལ་དང་རྒྱལ་སྲས་ཐམས་ཅད་འདུས་པའི་ངོ་བོ་ཉིད།། མཐའ་རིང་འཁོར་བའི་རྒྱ་མཚོ་འདི་ལས་ཉེ་བར་བསྒྲོལ་མཛད་འཕྲིན་ལས་ཅན།། ལུས་ངག་ཡིད་གསུམ་སྒོ་ནས་དང་བས་ཁྱེད་ལ་རབ་ཏུ་ཕྱག་བགྱིས་པས།། མི་ཕམ་རྒྱལ་མཛད་དགྱེས་པའི་ཞབས་པད་བདག་གི་སྤྱི་བོར་མྱུར་དུ་ཞོག ། དམ་པ་སྨད་པའི་ལས་རྣམས་གང་བགྱིས་སྤྱན་སྔར་བཤགས་སོ་བཟོད་པར་གསོལ།། ཕུན་ཚོགས་ལྡན་ཀྱང་དངོས་འབྱོར་ཡིད་སྤྲུལ་མཆོད་ཚོགས་འབུལ་ལོ་ཐུགས་རྗེས་བཞེས།། ཉིན་མཚན་ཀུན་ཏུ་འདུན་པ་བསམ་ཀྱང་ད་རུང་ཁྱེད་ཀྱི་ཐུགས་རྗེའི་ཤུགས།། ཅུང་ཟད་མེད་སྙམ་འོན་ཀྱང་བདག་གི་ཉེས་པའི་སྐྱོན་གྱི་སྒྲིབ་པ་ཟད།། རབ་འབྱམས་ཤེས་བྱའི་ཚོགས་ཀུན་ཀུན་གསལ་བློ་གྲོས་བདག་ལ་མྱུར་དུ་སྩོལ།། བདག་ལ་མགོན་བྱེད་རེ་ས་ཁྱེད་ལས་ལྷག་པ་གཞན་ན་སུ་མེད་པས།། དུས་རྣམས་ཀུན་ཏུ་མི་འབྲལ་ཁྱེད་ཀྱི་ཐུགས་རྗེས་བདག་ལ་བཟུང་དུ་གསོལ།། བདག་གིས་གཞན་ཕྱིར་བཀའ་ཡི་འཁོར་ལོ་བསྐོར་ཞིང་འགྲོ་རྣམས་མྱུར་བསྒྲོལ་ཤོག།། ཅེས་པའི་ཤེས་རབ་སྨྲ་བའི་སེང་གེའི་མཆོད་བསྟོད་འདི། གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་དཔལ་ལྡན་མཁར་སྣའི་ཁྲོད་དུ་སྦྱར་བའོ།།

        ༄༅།།སྨོན་ལམ་ཡན་ལག་བརྒྱད་པ་ཐར་པའི་ཐེམ་སྐས་བཞུགས་སོ།།


        
          བདེ་ལེགས་ཀུན་འབྱུང་འགྲོ་བ་ཡོངས་ཀྱི་མགོན།། སངས་རྒྱས་བོན་དང་གཤེན་རབ་བླ་མ་ལ།། བརྩེ་བས་འདིར་གཤེགས་མོས་པའི་གདན་ལ་བཞུགས།། ལེགས་པའི་སྐུ་ལ་མཁྱེན་པའི་སྤྱན་མངའ་བ།། གང་འདུལ་འཕྲིན་ལས་གདུལ་བྱ་ཡོངས་ལ་ཁྱབ།། ཐུགས་རྗེའི་མངའ་བདག་ཁྱེད་ལ་གུས་ཕྱག་འཚལ།། ཕྱི་ནང་གསང་བའི་མཆོད་སྤྲིན་བླ་མེད་ཚོགས།། བསོད་ནམས་ཡེ་ཤེས་ཚོགས་གཉིས་རྫོགས་ཕྱིར་འབུལ།། དགྱེས་པའི་ཚུལ་གྱིས་འགྲོ་བའི་དོན་ཕྱིར་བཞེས།། ཚེ་རབས་འདི་དང་སྐྱེ་བ་ཐམས་ཅད་དུ།། མི་དགེ་སྡིག་པ་བགྱིས་དང་ཡིད་རངས་སོགས།། གནོང་འགྱོད་ཞུམ་པས་མཁྱེན་ལྡན་ཁྱེད་ལ་བཤགས།། རྒྱལ་དང་རྒྱལ་སྲས་རྣམས་དང་གང་ཟག་གིས།། རྣམ་དག་དགེ་རྩ་ཅི་ལྟར་སྤྱད་རྣམས་ལ།། མོས་འདུན་བློ་ཡི་རྗེས་སུ་ཡིད་རང་ངོ་།། འགྲོ་རྣམས་འཁོར་བའི་མཚོ་ལས་སྒྲོལ་བའི་ཕྱིར།། གང་འདུལ་བཀའ་ཡི་འཁོར་ལོ་རབ་བསྐོར་ཅིང་།། མྱ་ངན་མི་འདའ་བཞུགས་པར་གསོལ་བ་འདེབས།། བདག་གི་དགེ་བ་ཅི་ལྟར་བསགས་པའི་མཐུས།། ལས་ངན་ཀུན་བྱང་བར་ཆོད་ཀུན་ཞི་ནས།། དལ་འབྱོར་ཉིད་ཐོབ་མཐུན་རྐྱེན་ཀུན་ལྡན་ཤོག ། ཐབས་མཁས་མཚན་ལྡན་དཔོན་གསས་རབ་བསྟེན་ནས།། ཐོས་བསམ་བསྒོམས་པས་ཤེས་པའི་རྒྱུད་སྦྱངས་ཤིང་།། རྣམ་དག་དགེ་བ་རྒྱུན་ཏུ་སྤྱོད་པར་ཤོག ། སྐྱབས་གནས་ལྷ་དང་རྟག་ཏུ་མི་འབྲལ་ཞིང་།། དད་དང་སྙིང་རྗེ་རྒྱུ་རྐྱེན་ཀུན་འཚོགས་ནས།། འགྲོ་ཀུན་དོན་དུ་བྱང་ཆུབ་སེམས་བསྐྱེད་ཤོག ། དྲན་པ་ཉེར་བཞག་ཡང་དག་སྤང་བ་དང་།། རྫུ་འཕྲུལ་རྐང་བཞིས་ཚོགས་ཀྱི་ལམ་བསྒྲོད་ཅིང་།། ཐར་པ་ཆ་མཐུན་དགེ་རྩས་རྒྱུན་སྨིན་ཤོག ། དབང་པོ་སྟོབས་དང་ཏིང་འཛིན་ལྔ་བསྒོམ་ནས།། དྲོད་རྩེ་བཟོད་མཆོག་སྦྱོར་ལམ་ཡོངས་བསྒྲོད་ཅིང་།། ངེས་འབྱེད་ཆ་མཐུན་དགེ་བའི་རྣམ་གྲོལ་ཤོག ། གསལ་སྟོང་གཉིས་མེད་དེ་བཞིན་ཉིད་ཀྱི་དོན།། སྐད་ཅིག་ཉིད་ལ་གསལ་བར་མངོན་མཐོང་ནས།། འཇིག་རྟེན་ལས་ཐར་མྱང་འདས་ས་ཐོབ་ཤོག ། རྣམ་དག་དབྱིངས་ཀྱི་ངང་ལ་མ་གཡོས་ཅིང་།། བླ་མེད་ཕྱིན་བཅུས་གཞན་གྱི་དོན་བསྒྲུབས་ནས།། སྒོམ་པའི་ལམ་བསྒྲོད་ཚོགས་གཉིས་རབ་རྫོགས་ཤོག ། མཐར་ཕྱིན་ས་ལ་སྐུ་གསུམ་རབ་བརྙེས་ནས།། ཇི་ལྟ་ཇི་སྙེད་མཁྱེན་པའི་སྤྱན་ལྡན་ཅིང་།། འཕྲིན་ལས་རྣམ་བཞིས་འགྲོ་དོན་ཀུན་འགྲུབ་ཤོག ། མཆོད་འོས་ཐུགས་རྗེས་དེ་ལྟར་ཉེར་བཟུང་ནས།། བདག་གི་སྨོན་ལམ་བཏབ་པ་ཅི་ལྟ་བ།། མ་ལུས་མྱུར་དུ་འགྲུབ་པར་མཛད་དུ་གསོལ།། བསྔོ་བའི་ཡན་ལག དགེ་བ་འདི་ཡིས་འགྲོ་བ་ཇི་སྙེད་པ།། སྒྲིབ་གཉིས་རྣམ་བྱང་ཚོགས་གཉིས་རབ་རྫོགས་ནས།། བདེ་ལེགས་ཀུན་རྫོགས་རྣམ་མཁྱེན་དེ་ཐོབ་ཤོག ། སྨོན་ལམ་ཡན་ལག་བརྒྱད་པ་ཐར་པའི་ཐེམ་སྐྲས་ཞེས་བྱ་བ། གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་རིན་ཆེན་སྤུངས་པ་མཁར་སྣའི་དགོན་དུ་སྦྱར་བའོ།། བཀྲ་ཤིས།།
        


        ༄༅།།མཉམ་མེད་སྙན་བརྒྱུད་གཤེན་རབ་མཚན་ཕྱག་བཞུགས་སོ།།


        
          ན་མོ་གཤེན་རབ་མཆོག་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་སྟོན་པ་གཤེན་རབ་མི་བོ་ཀུན་ལས་རྣམ་པར་རྒྱལ་བ་ལ་ཕྱག་འཚལ་ལོ།། ན་མོ་གཤེན་རབ་མཆོག་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་སྟོན་པ་གཤེན་རབ་མི་བོ་ཚེ་དང་ཡེ་ཤེས་དཔག་ཏུ་མེད་པའི་རྒྱལ་པོ་ལ་ཕྱག་འཚལ་ལོ།། ན་མོ་གཤེན་རབ་མཆོག་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་སྟོན་པ་གཤེན་རབ་མི་བོ་ཉོན་མོངས་ནད་སེལ་ཐུགས་རྗེ་སྨན་གྱི་རྒྱལ་པོ་ལ་ཕྱག་འཚལ་ལོ།། ན་མོ་གཤེན་རབ་མཆོག་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་སྟོན་པ་གཤེན་རབ་མི་བོ་འདོད་པ་ཀུན་འབྱུང་ཡིད་བཞིན་ནོར་བུའི་རྒྱལ་པོ་ལ་ཕྱག་འཚལ་ལོ།། ན་མོ་གཤེན་རབ་མཆོག་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་སྟོན་པ་གཤེན་རབ་མི་བོ་མ་རིག་མུན་སེལ་ཡེ་ཤེས་རིག་པེའི་རྒྱལ་པོ་ལ་ཕྱག་འཚལ་ལོ།། བསྐལ་སྟོང་སངས་རྒྱས་ངོ་བོ་སྤྲུལ་པའི་སྐུ། ཤེས་བྱ་ཀུན་གསལ་རབ་འབྱམས་མཁས་པའི་མཆོག།། གཡུང་དྲུང་བོན་གྱི་བསྟན་པའི་རྒྱལ་མཚན་ཆེ།། འཛམ་གླིང་རྒྱན་གཅིག་ཞབས་ལ་གསོལ་བ་འདེབས།། བདག་དང་ཕ་མ་མཁའ་མཉམ་སེམས་ཅན་ཀུན།། འཇིག་རྟེན་འདི་ནས་ཚེ་འཕོས་ལུས་བརྗེས་ནས།། འོལ་མོ་ལུང་རིང་གནས་སུ་སྐྱེ་བར་ཤོག།། ཞིང་དེར་སྐྱེས་ནས་རྫོགས་སངས་རྒྱས་པར་ཤོག།། ཅེས་པས་མཉམ་མེད་ཤེས་རབ་རྒྱལ་མཚན་དེ་ཉིད་མཆོད་རྟེན་རྣམ་དག་དཀར་པོའི་དྲུང་དུ་ཕེབས་སྐབས། གཡུང་དྲུང་སེམས་དཔའ་རྣམས་ཀྱིས་སྙན་དུ་རྒྱུད་པའོ།། བཀྲ་ཤིས།།

          བདག་དང་མ་ཚོགས་ནམ་མཁའི་མཐའ་དང་མཉམ་པའི་སེམས་ཅན་ཐམས་ཅད་མྱུར་དུ་རྫོགས་པའི་སངས་རྒྱས་འཐོབ་པར་བྱ་བའི་ཆེད་དུ་བདག་གིས་སྡུག་བསྔལ་ཞི་བྱེད་ཀྱི་ལུས་སྦྱིན་འདི་ཉམས་སུ་བླང་པར་བྱ་ཕཊཿ རང་ཉིད་འདུག་པའི་ཁྲ་ཐེར་འོད་ཀྱི་གཞལ་ཡས་གྲུ་བཞི་སྒོ་བཞི་ཅོག་དང་ལྡན་པ་ཆོན་ཐག་གཞའ་ཚོན་གྱི་ཐག་པ་ཆོན་ཕུར་མཆོད་འབུལ་གྱི་ལྷ་མོ་ལྔའི་བོན་ཉན་པའི་ཚུལ་དུ་ཡོད་པར་བསམ། གཞལ་ཡས་དེའི་དབུས་སུ་སེང་གླང་རྟ་འབྲུག་ཁྱུང་གི་ཁྲི་དང་ཉི་ཟླ་པད་མའི་གདན་གྱི་སྟེང་དུ་ཀུན་ཏུ་བཟང་པོ་སྐུ་མདོག་དཀར་པོ་ཕྱག་མཉམ་བཞག་དེའི་ཐུགས་ཀ་ན་ཨ་དཀར་ས་ལེ་འོད་ཟེར་འཕྲོས་ནས་སྣང་སྲིད་ལྷ་འདྲེ་རྣམས་རྩི་སྦུར་རླུང་གིས་བསྡུས་པ་ལྟར་གཞལ་ཡས་མདུན་དུ་འཚོགས་པར་བསམ། ཕཊ༔༔ རང་ཉིད་ཡུམ་ཆེན་མཁའ་འགྲོ་དཀར་མོ་སྤྱན་གཅིག་སྐུ་མདོག་དཀར་མོ་གཟི་མདངས་དང་ལྡན་པ་རྐང་དུང་སྒྲ་སྐད་རྒྱུད་ལ་མཁའ་འགྲོ་མ་གྲངས་མེད་པར་འཕྲོས་ནས་སྣང་སྲིད་ལྷ་འདྲེ་རྣམས་བདག་གི་མདུན་དུ་འཚོགས་པར་བསམ་ཕཊ༔ བླ་མ་ཡི་དམ་མཁའ་འགྲོའི་ཚོགས་ལ་གསོལ་བ་འདེབས།། མི་རྟག་རྒྱུད་ལ་འཆར་བར་བྱིན་གྱིས་རློབས།། རྟག་འཛིན་ཞེན་པ་ལོག་པར་བྱིན་གྱིས་བརློབས།། སྣང་ཚད་སྒྱུ་མར་ཤེས་པར་བྱིན་གྱིས་བརློབས།། ཡུལ་ལ་ཞེན་འཛིན་ལྡོག་པར་བྱིན་གྱིས་བརློབས།། ལུས་ལ་གཅེས་འཛིན་མེད་པར་བྱིན་གྱིས་བརློབས།། སེམས་ལ་བཟུང་འཛིན་གྲོལ་བར་བྱིན་གྱིས་བརློབས།། དགོས་མེད་རྒྱུད་ལ་སྐྱེ་བར་བྱིན་གྱིས་བརློབས།། ཟབ་མོ་ཉམས་ལེན་ནུས་པར་བྱིན་གྱིས་བརློབས།། བདག་དང་བདག་ལ་གནོད་པའི་འབྱུང་པོ་དང་།། གཉན་ས་གནས་འདིར་ཡོད་པའི་གཞི་བདག་དང།། སེམས་ཅན་ཐམས་ཅད་སངས་རྒྱས་འཐོབ་བྱ་ཕྱིར།། བདག་གིས་གནས་འདིར་ཟབ་དོན་ཉམས་སུ་ལེན།། ཀུན་ཀྱང་རྫོགས་པའི་སངས་རྒྱས་མྱུར་ཐོབ་ཤོག།། དེ་མ་ཐོབ་ཀྱི་བར་དུ་བདག་གི་ཡང་།། སེམས་ཅན་ཐམས་ཅད་སངས་རྒྱས་བར་ཆོད་གདོན་གྱི་བསྐུལ་འདེབས་ཡོད་པར། སྒོ་གསུམ་དགེ་སྤྱོད་མཐའ་རུ་ཕྱིན་པར་བྱ།། འགྲོ་ལ་ཕན་ཕྱིར་ཡོན་ཏན་རྒྱས་པར་ཤོག།། བདག་དང་མ་ཚོགས་ནམ་མཁའི་མཐའ་དང་མཉམ་པའི་སེམས་ཅན་ཐམས་ཅད་ཀྱི་བླ་མ་ཡི་དམ་མཁའ་འགྲོའི་ཚོགས་ལ་གསོལ་བ་འདེབས།། བདག་རྒྱུད་བྱིན་གྱིས་བརླབས་པར་མཛད་དུ་གསོལ།། མི་མཐུན་རྐྱེན་དང་བར་ཆོད་ཞི་བར་མཛད་དུ་གསོལ།། སྟོང་གསུམ་འཇིག་རྟེན་གསེར་གྱི་མན་དལ་ལ།། བདག་ལུས་རིན་ཆེན་གསེར་གྱིས་མཆོད་རྟེན་བཀོད།། གསེར་གྱི་རི་བདུན་རོལ་པའི་མཚོ་བདུན་དང་།། གླིང་བཞི་གླིང་ཕྲན་ཉི་ཟླ་འཁོར་ཡུག་བསྐོར།། ལྷ་ཀླུ་མི་ཡི་མཆོད་ཚོགས་གསེར་གྱི་མཆོད་རྟེན་བཀོད།། གསེར་གྱི་རི་བདུན་རོལ་པའི་མཚོ་བདུན་དང་།། གླིང་བཞི་གླིང་ཕྲན་ཉི་ཟླ་འཁོར་ཡུག་བསྐོར་།། ལྷ་ཀླུ་མི་ཡི་མཆོད་ཚོགས་ནམ་མཁའི་སྤྲིན།། བླ་མེད་མཆོད་པའི་སྤྲིན་ཚོགས་བསམ་འདས་འདི།། བླ་མ་ཡི་དམ་མཁའ་འགྲོའི་ཚོགས་ལ་འབུལ།། བདག་སོགས་འགྲོ་བའི་དོན་དུ་བཞེས་སུ་གསོལ།། བསོད་ནམས་ཡེ་ཤེས་ཚོགས་གཉིས་རབ་རྫོགས་ཤོག།། ཨཱོྃ་ན་མ་རརྣ་དྲུང་མུ་ཡེ་སྭཧཱ། བདག་དང་རྒྱུད་དྲུག་སེམས་ཅན་གྱི། ཟག་བཅས་འཁོར་བའི་ཕུང་པོ་ལ། ཉེས་སྐྱོན་ལས་ཉོན་ཀུན་ཚངས་ནས། ལས་ཉོན་སྡིག་སྒྲིབ་ཤིན་ཏུ་ཆེ། སྐྱབས་གནས་རྣམས་ཀྱི་ཐུགས་ཀ་རུ། ཡེ་ཤེས་ཆུ་བོ་རིམ་བཞིན་བབ། བདག་དང་ཁམས་གསུམ་སེམས་ཅན་གྱི། སྤྱི་གཙུག་ཚངས་པའི་བུ་གར་ཐིམ། ནད་གདོན་བག་ཆགས་སྡིག་སྒྲིབ་རྣམས། ལས་ཉོན་སྡིག་སྒྲིབ་དག་གྱུར་ཅིག ཨཱོྃ་ཤུདྷོ་ཤུདྷོ་ཀུ་ཤུདྷོ་སལེ་སང་ངེ་ཡེ་སྭཧཱ། དེ་ནས་གསོལ་འདེབས་ཏེ། ཨེ་མ་ཧོ། ཐུགས་རྗེ་བྱིན་རླབས་ནས། བྱིན་གྱིས་རློབས་ཡན་བརྗོད། དེ་ནས། འཁོར་བའི་སེམས་ཅན་ཐམས་ཅད་། ནས་ཕྱག་འཚལ་ཡན་དང་། འཛབ་དང་འཛབ་བསྟོད་བཅས་བརྗོད། ཕཌ། སྐྱབས་གནས་ཐམས་ཅད་གསལ་བའི་ངང་ལ་བདག་གི་ལུས་ཕྱི་ནང་སྒྲིབ་པ་མེད་པ་གཅིག་ཏུ་གསལ་དེ། བདག་གི་རྐང་པའི་ལོང་བུས་འོག་ཏུ་ཞབས་གཤང་གཉིས་སུ་རང་རིག་པའི་ངོ་བོ་ཐིག་ལེ་དཀར་པོ་བྱ་གའི་སྒོ་ང་ཙམ་གཉིས་སུ་གསལ་ཏེ། དེ་ཧྲིལ་ཧྲིལ་རྗེ་ངར་གྱི་ནང་དུ་ཡར་ལ་དྲེལ་ཏེ། པུས་གོང་གཉིས་ནས་ཧྲི་ལི་ལི་སྣང་བ། དེ་ཡི་ནང་ཡར་ལ་དྲིལ་ཏེ། སྤྱི་འགུལ་གཉིས་ནས་ཧྲི་ལི་ལི་སྣང་བ་དེ་ཡར་ལ་འདྲིལ་ཏེ། རིལ་རིལ་པ་བཞིན་དུ་ལྟེ་བ་དང་། སྙིང་ཁར་དང་། མགྲིན་པ་དང་སྤྱི་གཙུག་ཏུ་ཐོལ་གྱི་བུད་ནས་འོད་དཀར་པོ་དེ་ལ་འོད་ཟེར་སྣ་ཚོགས་འཕྲོས་ནས་སྐད་དྲག་པོས་ནམ་མཁའི་དབྱིངས་སུ་འཕར་ལ་བཏང་བས་གཟའ་གཏད་བྲལ་བར་མཁའ་ལྡིང་ནམ་མཁའ་ལ་ལྡིང་བ་ཕྱོགས་མེད་དུ་གཏད་མེད་ཕྱར་གྱིས་བཏང་བའི་དེ་ལ་སྐད་ཅིག་བཞག་པའི་བུམ་སྐོར་གསལ་གདབ། ཕཊ༔ གསུམ། སྐད་ཅིག་དྲན་རྫོགས་ལ་རང་གི་མདུན་ཏུ་མཁའ་འགྲོ་མ་སྐུ་མདོག་དཀར་མོ་ཕྱག་གཡས་གསེར་གྱི་རལ་གྲི་ལ་ཡེ་ཤེས་ཀྱི་མེ་འབར་བ་བསྣམས་པ། གཡོན་པས་ཀ་པ་ལི་བདུད་རྩི་བཅུད་ཀྱིས་བལྟམས་པ་དེའི་ཕྱག་གཡས་གསེར་གྱི་རལ་གྲི་དེ་བདག་གི་ལུས་ཀྱི་ཡན་ལག་ཚིགས་བཞི་ལ་ཚལ་པ་ཙམ་རེ་བྱས་པའི་ཕྲལ་ཕྲལ་དུ་སོང་ནས་ཚིགས་པ་ས་ལ་བཙུགས། སྤར་མོ་གནམ་ལ་བསྟན་པའི་སྟེང་དུ། ཡང་བདག་གི་སྨིན་མཚམས་ནས་ཚུར་ཚད་པ་ཙམ་ཅིག་བྱས་པས། ཀ་པ་ལི་བཀོག་ནས་སྒྱེད་པུའི་སྟེང་དུ་ཟངས་བཙུག་པའི་ཚུལ་དུ་བྱས། ཡང་བདག་གི་སྐེ་ལས་ཚུར་ཚད་པ་ཙམ་གཅིག་བྱས་པས། མིག་དང་རྣ་བ་སྣ་དང་ལྕེ་ལས་སོགས་དབང་པོ་རྣམ་ལྔ་བཅས་པ་བརྒྱ་སྟོང་བྱེ་བ་ས་ཡ་དུ་གཏུབ་ནས་ཀ་པ་ལི་དེའི་ནང་དུ་སྤུང་ཡང་བདག་གི་རྐེད་པ་ནས་ཚུར་ཚད་པ་ཙམ་ཅིག་བྱས་པས། གློ་སྙིང་སྲོག་རྩ་ནང་གྲོལ་ལྔ་དང་བཅས་སྔར་བཞིན་དུ་གཏུབ་ནས་སྤུངས་པ། ཡང་སྔར་བཞིན་ནང་རོལ་སྨད་ལྔ་དང་བཅས་པ་གཏུབ་ནས་སྤུངས་པ། སྤུངས་ཀྱི་གང་ནས་འབྲུ་གསུམ་གཏོར་བརྒྱན་གྱི་ཚུལ་དུ་བྱས་པ། གོང་མར་ཨཱོྃ་ཡེ་ཤེས་ལྔའི་འོད་ཟེར་འཕྲོས་བ། བར་མར་ཨ་དཀར་པོ་ཆུ་ཤེལ་གྱི་མདོག་འདྲ་བ། འོག་མར་ཧཱུྃ་དམར་པོ་མེ་ཤེལ་མདོག་འདྲ་བ། དེ་ཡང་ཧཱུྃ་ལས་ཡེ་ཤེས་ཀྱི་ཆུ་བོ་བབ་མེ་དཔུང་འབར་བ་སྣོད་བཅུད་ཀྱི་མི་གཙང་བག་ཆགས་ལྗན་ལྗིན་རྣམ་པར་བསྲེག་སྟེ། མེ་དཔུང་གི་རང་བཞིན་དུ་གྱུར། ཨ་དཀར་པོ་ལས་ཡེ་ཤེས་ཀྱི་ཆུ་བོ་བབ་ནས་མ་དག་པའི་སྣང་བ་བཀྲུས་ནས་གཙང་ཞིང་ཡིད་དུ་འོང་བར་བསམ། དེ་ཡང་ཨཱོྃ་ལས་ཡེ་ཤེས་ལྔའི་འོད་ཟེར་འཕྲོས་ནས་གཞའ་ཚོན་གྱི་ཕུང་པོ་ལྟ་བུར་གྱུར་ཏེ་ལམ་ལམ་དཀྱིལ་དཀྱིལ་སྤུངས་སྤུངས་སྣང་བའི་བརྗོད་ཀྱི་མི་ལང་པ་དྭངས་སྙིགས་ཀྱི་ཆ་ཕྱེད་པ་དྭངས་མར་མཆོད་འབུལ་གྱི་ལྷ་མོ་བརྒྱ་ཚོ་གྲངས་མེད་པར་འཕྲོས་ནས་སྐྱབས་གནས་བླ་མ་ཡི་དམ་མཁའ་འགྲོའི་ཚོགས་ལ་ཕུལ་བས་མཉེས་ཤིང་སེམས་ཅན་ཐམས་ཅད་ཐུགས་རྗེས་འཛིན་པར་བསམ། ཁུ་བ་བདུད་རྩི་དཀར་པོ་དྲི་མ་མེད་པར་རོ་མཆོག་བརྒྱད་དང་ལྡན་པར་དགོས་འདོད་འབྱུང་བ་གྱུར་ཏེ། བསྟན་པ་སྲུང་བའི་དམ་ཅན་རྣམས་ལ་ཕུལ་བས་མཉེས་ཤིང་སངས་རྒྱས་ཀྱི་བསྟན་པ་བསྲུང་བར་བསམ། རྩིག་མ་འདོད་པའི་ཡོན་ཏན་བསམ་གྱིས་མི་ཁྱབ་པར་གྱུར་ནས་བཀའ་ཡི་ལྷ་མ་སྲིན་སྡེ་བརྒྱད་བགེགས་དང་འབྱུང་པོ་ས་བདག་ཀླུ་གཉན་རིགས་དྲུག་བར་དོ་དང་བཅས་པ་ཀུན་ལ་ཕུལ་བའི་འདོད་དགུ་འགྲུབ་བསམ་དགུ་འཕེལ། བདེ་བ་དང་ལྡན་ནས་མཆོད་སྦྱིན་གྱི་ལོངས་སྤྱོད་དེ་ལ་རྡུལ་ཙམ་གཅིག་མ་ལུས་པར་བསམ། ཕཊ༔ བདག་ལུས་བདག་འཛིན་ཞེན་པ་དང་བཅས་པ་འདི་བཀའ་ཡི་ལྷ་མ་སྲིན་སྡེ་བརྒྱད་བགེགས་དང་འབྱུང་པོ་ས་བདག་ཀླུ་གཉན་རིགས་དྲུག་བར་དོ་དང་བཅས་པ་དམན་པའི་སེམས་ཅན་ཀུན་ལ་ཕུལ་བས་མཉེས་ཤིང་གནས་འདིར་འཚོགས་པའི་མགྲོན་ཀུན་གྱིས་ཀྱང་གཅན་སྤྱང་གི་ཐེད་གཏོར་བའི་ཚུལ་དུ་མགོ་བོ་ནས་འཐེན་ཅིང་ཟ་བ་དང་ཡན་ལག་ལྷུ་ཚིགས་ནང་རོལ་དོན་སྙིང་རྣམས་འཐེན་གཏོར་བ་དང་ཤ་ལ་ཟོ། ཁྲག་ལ་འཐུང་རུས་ལ་མུར་ལོངས་སྤྱོད་པའི་རྗེས་སུ་མ་ལུས་པར་བསམ། ཕཊཿ ཕྱི་ཡི་སྣང་སྲིད་ལྷའི་གཞལ་ཡས་ཁང་ཆེན་པོ་གྱུར་བའི་ནང་དུ་སྐྱབས་གནས་བླ་མ་ཡི་དམ་མཁའ་འགྲོའི་ཚོགས་ཀྱི་ཁྲིགས་ཀྱི་གང་བར་བསམ། དེའི་ནང་དུ་བདག་གི་ཙི་ཏ་འོད་ཀྱི་གཞལ་ཡས་ཁང་ཆེན་པོར་གྱུར་བའི་ནང་དུ་རྩ་བའི་བླ་མ་འོད་ཀྱི་སྐུ་ཚོན་གང་བ་གསལ་བ་ལ་གཞན་ཡང་བླ་མ་ཡི་དམ་མཁའ་འགྲོའི་ཚོགས་རྣམས་སྐུ་ཉུང་འབྲུ་ཙམ་མམ་ནས་འབྲུ་ཙམ་གྱིས་གྲངས་མང་པོས་བསྐོར་བ་གསལ་བར་བསྐྱེད། ཤེས་རབ་ཡུམ་གྱི་ཐུགས་རྗེའི་མཐུ་སྟོབས་ཀྱི། སྐྱེ་ཤི་རྩ་གཅོད་ཡེ་ཤེས་རལ་གྲི་ཡིས། བདག་ལུས་ཕུང་པོ་ཟད་མེད་ཚོགས་སུ་བསྒྲལ། དྭངས་མ་མཆོད་པའི་ལོངས་སྤྱོད་བསམ་འདས་འདི། བོན་སྐྱོངས་དཔལ་མགོན་སྲུང་མའི་ཚོགས་ལ་འབུལ། བསྟན་པ་སྲུངས་ཤིང་དགེ་བའི་སྡོང་གྲོགས་མཛོད། རྩིགས་མ་འདོད་པའི་ཡོན་ཏན་སྣ་ཚོགས་འདི། ལྷ་སྲིན་སྡེ་བརྒྱད་རིགས་དྲུག་རྣམས་ལ་སྦྱིན། ལན་ཆགས་ཁེར་ཞིང་གནོད་པ་ཞི་བ་དང་། འདོད་པ་ཚིམས་ཞིང་རེ་བ་བསྐོང་བར་ཤོག ཕཊ༔༔ གཅེས་འཛིན་ལུས་ཀྱི་ཕུང་པོ་འདི། འདོད་ཡོན་སྣང་སྲིད་གང་བར་གྲུབ། ཆགས་མེད་རྒྱུན་དུ་སྦྱིན་པ་ཡི། སྲིད་པའི་རྩེ་མོ་མན་ཆད་དང་། ན་རག་གདར་ཁམས་ཡན་ཆད་ཀྱིས། ལྷ་སྲིན་སྡེ་བརྒྱད་བགེགས་ཀྱི་ཚོགས། རིགས་དྲུག་སེམས་ཅན་མ་ལུས་པ། གནོད་བྱེད་མགྲོན་རིགས་རྣམས་ལ་འབུལ། ལན་ཆགས་ཁེར་ཞིང་གནོད་པ་ཞི་བ་དང་། འདོད་པ་ཚིམ་ཞིང་རེ་བ་བསྐང་བར་ཤོག ཕཊ༔༔ བདེ་ཆེན་ལྷུན་གྲུབ་རྣམ་དག་གཞལ་ཡས་ན། ཕྱི་སྣོད་རང་ལུས་ཙི་ཏ་གཞལ་ཡས་དབུས། སྐྱབས་གནས་བླ་མ་ཡི་དམ་མཁའ་འགྲོའི་ཚོགས་ལ་གསོལ་བ་འདེབས། བདག་རྒྱུད་བྱིན་གྱིས་རླབས་པར་མཛད་དུ་གསོལ། མི་མཐུན་རྐྱེན་དང་བར་ཆད་ཞི་བར་མཛད་དུ་གསོལ། མཆོག་དང་ཐུན་མོང་གཉིས་ཀྱི་དངོས་གྲུབ་བསྩལ་དུ་གསོལ། ཅེས་པའི་ཚུལ་འདི་གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་བཀྲ་ཤིས་ཕྱུག་མོའི་རི་ལ་བཀོད་པའོ།།
        


        
 

        


        
 

        


        མཉམ་མེད་ཤེས་རབ་རྒྱལ་མཚན་གྱི་ལྷ་འདྲེ་རྣམས་ལ་བཀའ་ཤོག།


        
          ན་མོ་རྗེ་བཙུན་རྩ་རྒྱུད་བླ་མ་དམ་པ་མཉམ་མེད་ཤེས་རབ་རྒྱལ་མཚན་ལས་སོགས་གྲུ་ཞུ་སྤ་རྨེའུ་དྲིན་ཅན་རྩ་རྒྱུད་བླ་མ་ཐམས་ཅད་ཀྱི་བཀའ། ཡི་དམ་ཁྲོ་ཕུར་ཞང་གསུམ་ལས་སོགས་ཡི་དམ་ཐམས་ཅད་ཀྱི་ལུང་། མཁའ་འགྲོ་བསྐལ་པ་བཟང་མོ་ཀྱེ་མ་འོ་མཚོ་ལས་སོགས་མཁའ་འགྲོ་ཐམས་ཅད་ཀྱི་མན་ངག མ་མཆོག་སྲིད་པ་རྒྱལ་མོ་ལས་སོགས་བདུད་བཙན་བོན་སྐྱོང་སྲུང་མ་ཐམས་ཅད་ཀྱི་ཐ་ཚིག ཁྱོད་སྣང་ཞིང་སྲིད་པའི་ལྷ་སྲིན་སྡེ་བརྒྱད། སྟེང་གི་གཟའ་དང་རྒྱུ་སྐར་བར་གྱི་གཉན་དང་བཙན། འོག་གི་ཀླུ་དང་ས་བདག་འབྱུང་པོ་ཐིའུ་རང་། བསེ་རག་རྒྱལ་འགོང་། ཕོ་འདྲེ་མོ་འདྲེ་ཡུལ་སྲི་གྲི་བོ་གྲི་མོ། ཤི་འདྲེ་གཤེད་འཁྱམས། གོ་འདྲེ་གོ་སྲི་སྲིད་པའི་འདྲེ་དགུ། གཙུག་ལག་གི་གདོན་བཅུ། ནད་བདག་ཡམས་བདག རིམ་བདག་ཀུན་གྱི་གོ་ཉན་དགོས་རྒྱུ། རྒྱུ་སྦྱོར་གྱི་བདག་པོས་ལས་དཀར་པོ་དགེ་ལ་སྤྱོད་པའི་ཡི་གེ་འདི་འཆང་པའི་མི་འདི་ལ་གནོད་འགལ་བར་ཆད་རྐྱེན་མ་བྱེད། མི་ནོར་ཟས་གསུམ་ཁྱིམ་སྒོ་ལམ་སྲང་ལ་གནོད་པ་མ་བྱེད་པ་གནས་ཆུག གལ་ཏེ་བཀའ་དང་དམ་ལ་འགལ་ན་ཡེ་ཤེས་སྤྲུལ་པའི་ཁྲོ་ཚོགས་རྣམས་ཀྱིས་གནོད་བྱེད་མགོ་ལུས་དུམ་བུར་བཏུབ་ནས་ཐལ་བ་རྡུལ་དུ་བརླགས་པར་གྱིས་མ་འདའ་ཤིག ས་མ་ཡ་དུ་རུ་ཙ་ཤ་ན། གཡུང་དྲུང་རཀྴ་རཀྴ་བྲུཾ་འདུ། དཀར་པོ་དགེ་ལས་སྤྱོད་པར་སྡོང་གྲོགས་མཛོད་ཅིག་རཀྴ༔རཀྴ༔ མཉམ་མེད་ཤེས་རབ་རྒྱལ་མཚན་གྱི་ལྷ་འདྲེ་རྣམས་ལ་བཀའ་ཤོག།། བཀྲ་ཤིས་ཤོག།།
        


        
 

        


        བསང་གི་དག་གཙང་སྔོན་འགྲོའི་རིམ་པ།


        
          བསང་གི་དག་གཙང་སྔོན་འགྲོའི་རིམ་པ་རྣམས་བཞུགས།། སྣང་སྲིད་སྣོད་བཅུད་ཐམས་ཅད་ཀུན།། ཀུན་ཀྱང་རྒྱལ་བའི་དཀྱིལ་འཁོར་ལ།། དག་པར་མ་གྱུར་གང་ཡང་མེད།། དག་གྱུར་ལྷ་ལ་ཕྱག་འཚལ་ལོ།། འོན་ཀྱང་སེམས་ཅན་འཁྲུལ་དབང་གིས།། ལྷ་མའི་སྤྱོད་ཚངས་མ་དག་ཅེས།། གཙང་མར་ཚན་གྱིས་དག་པར་བྱེད། དེ་ཡང་དང་པོ་ཁྲུས་ཀྱིས་བཀྲུས་ལ་འདི་སྐད་དོ།། ཨཱོྃ་ཁྲོ་རྒྱལ་ཆེན་པོའི་སྐུ་མཆོག་གིས།། སྐྱོན་གྱི་གངས་རིའི་རྩེ་བཅོམ་ན།། དག་ཅིང་གཙང་མར་བཤམས་པ་ཡི།། བག་ཆགས་སྒྲིབ་སེལ་ཚན་ཆབ་འདིས།། སྟེང་གི་ལྷ་ཡང་གཙང་བར་བྱ།། འོག་གི་ཀླུ་ཡང་གཙང་བར་བྱ།། བར་གྱི་གཉན་ཡང་གཙང་བར་བྱ།། གདན་ཁྲི་རྣམས་ཀྱང་གཙང་བར་བྱ།། ཆས་གོས་རྣམས་ཀྱང་གཙང་བར་བྱ།། ཡོ་བྱད་རྫས་རྣམས་ཀུན་ཀྱང་གཙང་གྱུར་ཅིག།། ཨཱོྃ་ཤུད་དྷོ་ཀུ་ཤུད་དྷོ་གཙང་སལེ་སང་ངེ་ཡེ་སྭཧཱ། ཅེས་ཁྲུས་གསོལ། དེ་ནས་སྤོས་བསང་ནི། ཨཱོྃ་ཁྲོ་རྒྱལ་ཆེན་པོའི་སྐུ་མཆོག་གིས།། རི་རྒྱལ་རྩེ་ལ་ནགས་ཚལ་བཅུད།། དག་ཅིང་གཙང་མར་བཤམས་པ་ཡི།། དྲི་ཞིམ་ངད་ལྡན་ཡིད་འོང་སྤོས།། སྟེང་གི་ལྷ་ཡང་བསང་བར་བྱ།། འོག་གི་ཀླུ་ཡང་བསང་བར་བྱ།། བར་གྱི་གཉན་ཡང་བསང་བར་བྱ།། གདན་ཁྲི་རྣམས་ཀྱང་བསང་བར་བྱ།། ཆས་གོས་རྣམས་ཀྱང་བསང་བར་བྱ།། ཡོ་བྱད་རྫས་རྣམས་ཀུན་ཀྱང་བསང་གྱུར་ཅིག།། ཨཱོྃ་ཞིམ་ཞིམ་གྲམ་གྲམ་བུན་ནེ་ཐིམ་ཐིམ་ཡེ་སྭཧཱ། ཞེས་སྤོས་ཀྱིས་བསང་ངོ་།། དེ་ནས་མཚམས་བཅད་པ་ནི། ཨཱོྃ་བདག་གི་ཏིང་འཛིན་སྟོབས་དང་ནི།། དེ་བཞིན་ཉིད་ཀྱི་སྟོབས་མཆོག་གིས།། ཉུངས་ཀར་རྒྱལ་པོ་འདི་དག་ཀྱང་།། ཁྲོ་བོའི་མཆོག་སྟེ་བགེགས་ལ་དཔའ།། གསེར་གྱི་མདོག་སྟེ་སྔགས་ཀྱི་མདའ།། འདི་དག་སྔགས་ཏེ་བྲིམས་པ་ཡིས།། གལ་ཏེ་གནོད་པའི་བགེགས་ཡོད་ན།། བགེགས་རྣམས་ཀུན་ཀྱང་ཞི་ཞིང་བརླག་པར་བྱའོ།། བསྭོ་ཨཱོྃ་ཉེ་ལོ་ཡོ་རུ་རུ་སྤུ་རུ་སྤུ་རུ་ཛ་ལ་ཛ་ལ་ཏི་སྟ་ཡ་མན་ཐོར་ཙེ་པྲ་མོ་ཧ། བདག་གཞན་གྱི་དགེ་བ་བཅུ་ལ་བར་དུ་གཅོད་ཅིང་མི་དགེ་བ་བཅུ་ཡི་སྡོང་གྲོགས་བྱེད་པའི་ཞི་བ་བསང་མཆོད་མེ་ཐབ་ལ་བར་དུ་གཅོད་པའི་བགེགས་རིགས་ལོག་པ་ཅན་རྣམས་མཚམས་ཆོད་ཅིག ཅེས་ཉུངས་ཀར་བྲིམ་མོ།། དེ་ནས་མཁྱེན་པ་གསོལ་ཏེ། ཨཱོྃ་གཤེན་རབ་བླ་མ་མ་རིག་མུན་སེལ་སྒྲོན།། ཐུགས་རྗེའི་མངའ་བདག་ཡེ་ཤེས་འདུ་འབྲལ་མེད།། དཔོན་གསས་བླ་མས་བདག་ལ་དགོངས་སུ་གསོལ།། བདག་ནི་སྟོང་ཁམས་སྲིད་གསུམ་འཇིག་རྟེན་གྱི།། སྙན་གྲགས་འདི་སྤྱོད་འདི་སྒྲུབ་མ་ལགས་ཏེ།། རིག་པ་རྟུལ་ཤུགས་ཐུགས་རྗེ་ཚད་མེད་ཀྱིས།། ཀུན་ཏུ་བཟང་པོ་བླ་ན་མེད་པ་ཡིས།། བྱང་ཆུབ་མཆོག་སེམས་བདག་གིས་བསྐྱེད་པར་བགྱིས།། འདི་ནས་གཡུང་དྲུང་སྙིང་པོ་མཆིས་ཀྱི་བར།། འགྲོ་བའི་དོན་དུ་སེམས་མཆོག་བསྐྱེད་པར་བགྱིའོ།། ཨ་ཨཱོྃ་ཧཱུྃ།། དེ་ནས་སྐྱབས་སུ་འགྲོ་བ་ནི། གཤེན་རབ་བླ་མ་སྐུ་གསུམ་འབྱུང་གནས་དཔལ།། དུས་གསུམ་བདེར་གཤེགས་འགྲོ་བ་ཡོངས་ཀྱི་མགོན།། སྐུ་གཟུགས་ཞལ་སྐྱིན་སྐུ་གདུང་གསུང་རབ་རྟེན།། ཕྱོགས་བཅུའི་གཤེན་རབ་ཐར་ལམ་སྟོན་པའི་སྒྲོན།། གནས་བཞིར་ཕྱག་འཚལ་འགྲོ་ཀུན་སྐྱབས་སུ་མཆིའོ།། ཨ་ཨཱོྃ་ཧཱུྃ། དེ་ནས་སྡིག་པ་བཤགས་པ་ནི། ན་མོ་སྲིད་པ་ཆགས་ནས་དུས་འདིར་བར་དུ་ནི།། སྐུ་དང་ཡེ་ཤེས་དམ་དང་ཚིག་མནོས་ནས།། དེ་ལྟར་མ་རྟོག་ཉམས་སྒྲིབ་སྐྱོན་གྱིས་གོས།། ཞི་ཁྲོ་རྫུ་འཕྲུལ་ལྷ་ཡི་དཀྱིལ་འཁོར་དུ།། ཉམས་དྲན་གནོང་འགྱོད་སེམས་དང་གདུང་ཚིག་གིས།། དམ་ཉམས་ཀུན་དང་དུས་དང་གནས་གཅིག་ཅིང་།། ཉམས་དང་ཚོགས་འདྲེས་ཉམས་པ་སྐོང་ལ་སོགས།། ཉམས་ཀྱི་ཟས་ཟོས་ཉམས་ཀྱི་ཆུ་འཐུང་བ།། སྒྱུ་འཕྲུལ་ཞི་ཁྲོའི་ལྷ་ལ་མཐོལ་ལོ་བཤགས།། མཐོལ་བཤགས་ཕུལ་ནས་ཚངས་པ་སྩལ་དུ་གསོལ།། ཨ་ཨཱོྃ་ཧཱུྃ། ཞེས་བརྗོད་ལ། དེ་ནས་མེ་ལྷ་བསྐྱེད་པ་ནི། ཨ་ཨཱོྃ་ཧཱུྃ་ཨཱ་ཨ་དཀར་སལེ་འོད་ཨ་ཡྃ་ཨཱོྃ་འདུ། ཞེས་པས་ཨ་བདག་ཉིད་སྐུ་གསུང་ཐུགས་ཀྱི་མེ་ལྷ་རུ་གསལ་བའི་ཐུགས་ཀ་ནས། ཨ་ཡྃ་རཾ་མྃ་ཁྃ་བྲུཾ་དེ་རྣམས་མེ་ཐབ་ཀྱི་ཞབས་སུ་འཕྲོས་ཏེ་འོད་དུ་ཞུ་བ་ལས། ཕོ་བྲང་འབར་བ་མེ་ཡི་གཞལ་ཡས་ཁང་། ཕྱི་ལྟར་ན་གཡུང་དྲུང་བཀོད་ལེགས་མཆོད་རྟེན་གྱི་དབྱིབས། ནང་ལྟར་ན་འབར་བ་མེ་ཡི་ཕོ་བྲང་། ཉམས་དགའ་བ་ཡིད་དུ་འོང་བ། རྒྱ་ཆེ་ལ་དཔང་མཐོ་བ། དེའི་དབུས་སུ་མེ་ལྷ་རྒྱུན་གྱི་ལྷ་ཚོགས། ཤར་དུ་ཞི་བའི་ལྷ་ཚོགས། བྱང་དུ་རྒྱས་པའི་ལྷ་ཚོགས། ནུབ་ཏུ་དབང་གི་ལྷ་ཚོགས། ལྷོ་རུ་དྲག་པོའི་ལྷ་ཚོགས། དེའི་ཕྱི་རིམ་དུ་བོན་སྐྱོང་དཔལ་མགོན་ནོར་ལྷ་སྡེ་བརྒྱད་རིགས་དྲུག་དང་བཅས་པ་རྣམས་ཀྱིས་བསྐོར་བ། དེ་དག་གི་ཐུགས་ལས་འོད་ཟེར་ཡར་འཕྲོས་དབྱིངས་ནས་ཡེ་ཤེས་སེམས་དཔའ་སྤྱན་དྲངས། བསྐྱེད་པའི་ལྷ་ཚོགས་རྣམས་ལ་ཐིམ་པས། གཉིས་མེད་ལས་ཀྱི་སེམས་དཔའ་རུ་གྱུར་ནས་འགྲོ་དོན་རྒྱ་ལག་ཕྱད་པར་གྱུར། ཡང་བདག་གི་ཐུགས་ལས་རཾ་ཡྃ་མྃ་གསུམ་འཕྲོས་ནས་མཆོད་རྫས་དང་སྲེག་རྫས་རྣམས་ལ་ཕོག་སྟེ་འོད་དུ་ཞུ་བ་ལས། ཕྱི་ལྟར་ན་གཟུགས་སྒྲ་དྲི་རོ་རེག་རྒྱན་བོན་གཏེར། ནང་ལྟར་ན་མཆོད་འབུལ་གྱི་ལྷ་མོ། གསང་བ་ལྟར་ན་རྟོག་མེད་ཡེ་ཤེས་ཀྱི་མཆོད་པ་རྒྱ་ཆེན་པོ་རུ་གྱུར་ནས། བསྐྱེད་པའི་ལྷ་ཚོགས་རྣམས་ལ་ཕུལ་བས། སྐུ་གསུང་ཐུགས་མཉེས་རབ་ཀྱི་མཆོག་དགྱེས་རབ་ཀྱི་ཕུལ་དམ་པ་དང་ལྡན་པར་གྱུར་ཅིག ཅེས་མེ་ལྷ་རྒྱུན་གྱི་མངོན་རྟོགས་ཉུང་བསྡུས་འདི་ནི་གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་བཀྲ་ཤིས་སྨན་རིའི་ཁྲོད་དུ་སྦྱར་བའོ།། །།

          མན་ངག་བྱིན་རླབས་དངོས་གྲུབ་ཀུན་འབྱུང་བའི།། བླ་མ་ཡི་དམ་མཁའ་འགྲོའི་ཚོགས་རྣམས་ལ།། སྒོ་གསུམ་གུས་པས་འདུད་དོ་ཕྱག་འཚལ་ལོ།། དཔོན་གསས་རིག་འཛིན་བརྒྱུད་པ་དང་བཅས་པ་རྣམས། ཐུགས་དམ་གྱི་རྒྱུད་བསྐུལ་ཞིང་ཚོགས་ཀྱིས་བསྐང་བ་ནི། དངོས་འབྱོར་ཡིད་སྤྲུལ་གྱི་མཆོད་པ་བཤམས་ལ། ལྟ་སྒོམ་གསལ་གདབ་གདུང་བའི་དབྱངས་ཀྱིས་འདི་སྐད་དོ།། ན་མོ་སྔོན་དང་སྔོན་གྱི་དུས་ཙམ་ན།། འཕྲུལ་གཤེན་སྣང་ལྡན་བཟང་བཟའ་རིང་བཙུན་དང་།། འཆི་མེད་གཙུག་ཕུད་གསང་བ་འདུས་པ་ཡི།། གཡུ་ལུང་ཤེལ་གྱི་བྲག་ཕུག་ཏུ།། ཞི་བ་བསང་གི་ཕུད་བཤམས་ནས།། བདེར་གཤེགས་ཞི་ཁྲོའི་ལྷ་ཚོགས་དང་།། རིག་འཛིན་མཁའ་འགྲོ་བོན་སྐྱོང་ཚོགས།། ཐུགས་དམ་ཅི་ལྟར་བསྐང་བ་བཞིན།། དོ་མོད་གནས་འདིར་ཐུགས་དམ་བསྐང་།། མ་འདའ་བཅོལ་བའི་ཕྲིན་ལས་མཛོད།། སྐུ་གསུང་ཐུགས་ཀྱི་དངོས་གྲུབ་སྩོལ།། གཤེན་དེའི་ཐུགས་དམ་རྒྱུད་འཛིན་པ།། སྟག་ལ་མེ་འབར་ཡོངས་སུ་དག་པ་དང་།། མི་ལུས་བསམ་ལེགས་ཡེ་ཤེས་སྙིང་པོ་དང་།། སྣང་བ་མདོག་ཅན་མུ་ཁྲི་བཙད་པོ་དང་།། ཧ་ར་ཅི་པར་སྟག་ཝེར་ལི་ཝེར་དང་།། ཨ་ནུ་ཕྲག་ཐག་སད་ནེ་གའུ་དང་།། ཐ་མི་ཐད་ཀེ་ཤད་པུ་ར་ཁུག་དང་།། ཟིང་པ་མཐུ་ཆེན་སྤེ་བོན་ཐོག་འཕྲུལ་དང་།། སྤེ་བོན་ཐོག་རྩེ་སྟོང་རྒྱུང་མཐུ་ཆེན་དང་།། རྔམ་པ་ལྕེ་རིང་ཤ་རི་དབུ་ཆེན་དང་།། གྱིམ་ཚ་རྨ་ཆུང་ལྕེ་ཚ་མཁར་བུ་དང་།། ཧྲིས་པ་གྱེར་མེད་དམུ་ཚ་གྱེར་མེད་དང་།། ཁོད་སྤུངས་དྲན་པ་ནམ་མཁའ་ཡི།། རང་རང་བཞུགས་པའི་སྒྲུབ་གནས་སུ།། ཞི་བ་བསང་གི་ཕུད་བཤམས་ནས།། བདེར་གཤེགས་ཞི་ཁྲོའི་ལྷ་ཚོགས་དང་།། རིག་འཛིན་མཁའ་འགྲོ་བོན་སྐྱོང་ཚོགས།། ཐུགས་དམ་ཅི་ལྟར་བསྐང་བ་བཞིན།། དོ་ནུབ་གནས་འདིར་ཐུགས་དམ་བསྐང་།། མ་འདའ་བཅོལ་བའི་ཕྲིན་ལས་མཛོད།། སྐུ་གསུང་ཐུགས་ཀྱི་དངོས་གྲུབ་སྩོལ།། གཤེན་དེའི་ཐུགས་དམ་རྒྱུད་འཛིན་པ།། གཤེན་གྱེར་རྨ་དབྱིལ་བྲུ་ཞུ་སྤ་རྨེའུ་དང་།། བྲུ་ཆེན་ཡབ་སྲས་བྲུ་རྗེ་ཁུ་དབོན་དང་།། མེ་གཉོས་རྣམ་གཉིས་འགྲོ་མགོན་ཁུ་དབོན་དང་།། འདུལ་བ་རྒྱལ་བ་ནམ་འོད་བསོད་རྒྱལ་དང་།། བསོད་བློ་ནམ་བསོད་ཚེ་དབང་ནམ་རིན་དང་།། རྣམ་རྒྱལ་ཀ་ར་མཁས་གྲུབ་རིན་བློ་དང་།། ཤེས་རབ་རྒྱལ་མཚན་རིན་ཆེན་རྒྱལ་མཚན་དང་།། ནམ་མཁའ་ཡེ་ཤེས་ཀུན་བཟང་རྒྱལ་མཚན་དང་།། རིན་ཆེན་རྒྱལ་མཚན་ཚུལ་ཁྲིམས་རྒྱལ་མཚན་དང་།། བསོད་ནམས་ཡེ་ཤེས་བསོད་ནམས་གཡུང་དྲུང་དང་།། ཤེ་ཙུ་དྲུང་མུ་ཤེས་རབ་འོད་ཟེར་དང་།། གཡུང་དྲུང་རྒྱལ་མཚན་ཤེས་རབ་བློ་གྲོས་དང་།། ཤེས་རབ་འོད་ཟེར་གཙུག་ཕུད་འོད་ཟེར་དང་།། གཡུང་དྲུང་ཚུལ་ཁྲིམས་རིན་ཆེན་འོད་ཟེར་དང་།། རིན་ཆེན་ལྷུན་གྲུབ་ཤེས་རབ་བསྟན་འཛིན་དང་།། ཤེས་རབ་དབང་རྒྱལ་གཡུང་དྲུང་དབང་རྒྱལ་དང་།། ཕུན་ཚོགས་རྣམ་རྒྱལ་བསོད་ནམས་བློ་གྲོས་དང་།། ཉི་མ་བསྟན་འཛིན་ཟླ་བ་རྒྱལ་མཚན་དང་།། བསོད་ནམས་ཕུན་ཚོགས་ཤེས་རབ་གཡུང་དྲུང་དང་།། སངས་རྒྱས་བསྟན་འཛིན་བསྟན་འཛིན་ཚུལ་ཁྲིམས་དང་།། ཕུན་ཚོགས་བློ་གྲོས་རྒྱལ་བ་བློ་གྲོས་དང་།། བསྟན་པ་བློ་གྲོས་ཉི་མ་དབང་རྒྱལ་སོགས།། རྩ་བའི་བླ་མའི་རྗེས་འཇུག་གཤེན་རྣམས་ཀྱིས།། རང་རང་བཞུགས་པའི་སྒྲུབ་གནས་སུ།། ཞི་བ་བསང་གི་ཕུད་བཤམས་ནས།། བདེར་གཤེགས་ཞི་ཁྲོའི་ལྷ་ཚོགས་དང་།། རིག་འཛིན་མཁའ་འགྲོ་བོན་སྐྱོང་ཚོགས།། ཐུགས་དམ་ཅི་ལྟར་བསྐང་བ་བཞིན།། དོ་ནུབ་གནས་འདིར་ཐུགས་དམ་བསྐང་།། མ་འདའ་བཅོལ་བའི་ཕྲིན་ལས་མཛོད།། སྐུ་གསུང་ཐུགས་ཀྱི་དངོས་གྲུབ་སྩོལ།།
        


        
          དེ་ནས་ཁྱད་པར་བསྐང་བ་ནི། ཨཱོྃ་བདེར་གཤེགས་ཞི་བའི་ལྷ་ཚོགས་ཐུགས་དམ་བསྐང་།། རྒྱས་པའི་ལྷ་ཚོགས་ཐུགས་དམ་བསྐང་།། དབང་གི་ལྷ་ཚོགས་ཐུགས་དམ་བསྐང་།། དྲག་པོའི་ལྷ་ཚོགས་ཐུགས་དམ་བསྐང་།། ཡེ་ཤེས་ཁྲོ་ཚོགས་ཐུགས་དམ་བསྐང་།། དབལ་མོའི་མ་ཚོགས་ཐུགས་དམ་བསྐང་།། གྱད་དམག་རྒྱལ་ཆེན་ཐུགས་དམ་བསྐང་།། གཏེར་བདག་བོན་སྐྱོང་ཐུགས་དམ་བསྐང་།། ཕོ་ཉ་ལས་མཁན་ཐུགས་དམ་བསྐང་།། འཇིག་རྟེན་སྨན་བཙུན་ཐུགས་དམ་བསྐང་།། ལྷ་སྲིན་སྡེ་བརྒྱད་ཐུགས་དམ་བསྐང་།། ཡུལ་ས་གཞི་བདག་ཐུགས་དམ་བསྐང་།། འགྲོ་བ་རིགས་དྲུག་ཐུགས་དམ་བསྐང་།། ནམ་མཁའ་ལྷབ་ལྷུབ་རྒྱན་གྱིས་ཐུགས་དམ་བསྐང་།། བར་སྣང་སྙན་པ་སྒྲ་ཡིས་ཐུགས་དམ་བསྐང་།། ས་གཞི་ཞི་བ་བསང་གིས་ཐུགས་དམ་བསྐང་།། ཐུགས་དམ་བསྐང་བའི་བྱིན་རླབས་ཀྱིས།། བདག་ཅག་གཤེན་གྲོགས་མཆེད་ལྕམ་གྱི།། རྐྱེན་དང་བར་ཆད་ཞི་བར་མཛོད།། མཆོག་དང་ཐུན་མོང་དངོས་གྲུབ་སྩོལ།། ཅེས་པའི་ཚུལ་འདི་ནི་གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་མཁར་སྣ་དཔལ་གྱི་དགོན་དུ་སྦྱར་བ་དགེ་ལེགས་འཕེལ།
        


        
 

        


        ༄༅།།མཁྱེན་གསོལ་རྣམ་དག་ཆུ་རྒྱུན་ཞེས་བྱ་བ་བཞུགས་སོ།།

          ཀུན་ཏུ་བཟང་མོ་ལ་ཕྱག་འཚལ་ལོ།། བསྭོ་མ་གཡེལ་མ་གཡེལ་གཡུང་དྲུང་བོན་གྱི་མ།། འགྲོ་བ་ཡོངས་ཀྱི་མ་ཅིག་མ།། སྣང་སྲིད་ཀུན་གྱི་བཅུད་བདག་མོ།། སྒྲོལ་བྱེད་མ་མོ་ཡོངས་ཀྱི་གཙོ།། རྣལ་འབྱོར་བདག་གིས་བོས་པའི་ཚེ།། ཕོ་བྲང་སྒྲུབ་ཁང་གཞལ་ཡས་འདིར།། མ་ཐོགས་མྱུར་བས་ད་ཚུར་བྱོན།། ཁྱོད་ལ་བསང་མཆོད་འབུལ་བ་ནི།། དཀར་མངར་ཤ་ཁྲག་ཡུ་ཏི་དང་།། འབྲས་དྲུག་རིན་ཆེན་སྣ་ལྔ་དང་།། བཟང་ཤིང་སྣ་ཚོགས་དུད་པ་དང་།། སྨན་སྣ་བརྒྱ་དང་རྩ་བརྒྱད་དང་།། རོལ་མོ་སྒྲ་དབྱངས་སྣ་ཚོགས་དང་།། གདའ་མངར་ཞལ་ཟས་ལོངས་སྤྱོད་དང་།། སྤོས་དཀར་སི་ལ་སྦྱར་སྤོས་འདིས།། མ་ཅིག་སྲིད་རྒྱལ་འཁོར་བཅས་བསང་།། ཁྱོད་བོས་པའི་ཚེ་ན་རྒྱང་མ་རིང་།། བསྐུལ་བའི་ཚེ་ན་སྙན་མ་སྲ།། རྦད་པའི་ཚེ་ན་མཐུ་མ་ཆུང་།། གཡབ་པའི་ཚེ་ན་རྒྱང་མ་རིང་།། མཆོད་པའི་ཚེ་ན་གཞུང་མ་ངན།། རྟེན་རྫས་བསྒྲུབ་རྫས་འདི་ལ་འབོད་དོ་ད་ཚུར་བྱོན།། ཤ་ཁྲག་གཏོར་མ་ཚིལ་ཆེན་གསུར་དུད་བརྔན།། སྤོས་དཀར་སི་ལ་སྦྱར་སྤོས་མཆོད།། རོལ་མོ་སྒྲ་དབྱངས་སྣ་ཚོགས་དང་། དྲི་ཞིམ་ངད་ལྡན་བསང་མཆོད་འབུལ།། ཐུགས་རྗེས་དགོངས་ཏེ་དགྱེས་པར་མཛོད།། བར་ཆོད་རྐྱེན་རྣམས་ཞི་བར་མཛོད།། ལྗང་ར་སྨུག་པོའི་ཕྱི་རིམ་དུ།། དུར་ཁྲོད་ཁྲག་མཚོའི་རྦ་ཀློང་གིས།། འོད་ཀྱི་གསས་མཁར་རང་གྲུབ་ཀྱིས།། རྟ་བོང་དྲེལ་ནག་འབུམ་གྱི་གདན།། མ་ཅིག་སྲིད་པའི་རྒྱལ་མོ་ནི།། སྐུ་ནི་ཅིར་ཡང་མ་ངེས་ལ།། སྤྲུལ་པ་སྣ་ཚོགས་དུ་མར་སྟོན།། སྐུ་མདོག་ལྗང་ནག་འཇིགས་པ་ལ། དབུ་བརྒྱ་ཕྱག་སྟོང་འཇིགས་པའི་མཚོན།། དགྲ་བགེགས་མ་ལུས་སྒྲོལ་བར་མཛོད།། སྐུ་གསུང་ཐུགས་ལ་སྤྲུལ་པ་ཕྱོགས་བཅུར་ཁྱབ།། སྐུ་གསུང་ཐུགས་ལས་འོད་ཟེར་སྤྲོས།། འགྲོ་བ་མ་ལུས་འདུལ་མཛད་མ།། ཡེ་ཤེས་མ་མོ་འབུམ་དང་བཅས།། མཚན་ནི་གསལ་བྱེད་བདེ་ལྡན་མ།། གསལ་བྱེད་བདེ་ལྡན་འཁོར་བཅས་བསང་།། སྲོད་ལ་ནག་མོ་འབུམ་ཚོགས་བསྐོར།། ནག་མོ་འབུམ་ཚོགས་འཁོར་བཅས་བསང་།། ནམ་གུང་སྔོན་མོ་འབུམ་ཚོགས་བསྐོར།། སྔོན་མོ་འབུམ་ཚོགས་འཁོར་བཅས་བསང་།། ཐོ་རངས་དཀར་མོ་འབུམ་ཚོགས་བསྐོར།། དཀར་མོ་འབུམ་ཚོགས་འཁོར་བཅས་བསང་།། ཉི་ཤར་སེར་མོ་འབུམ་ཚོགས་བསྐོར།། སེར་མོ་འབུམ་ཚོགས་འཁོར་བཅས་བསང་།། ཉིན་ཕྱེད་དམར་མོ་འབུམ་ཚོགས་བསྐོར།། དམར་མོ་འབུམ་ཚོགས་འཁོར་བཅས་བསང་།། ཕྱི་འཕྲད་སྨུག་མོ་འབུམ་ཚོགས་བསྐོར།། སྨུག་མོ་འབུམ་ཚོགས་འཁོར་བཅས་བསང་།། རི་རབ་ལྗོན་ཤིང་ཁྱུང་གི་ནོར།། ཡིད་བཞིན་ནོར་བུའི་གདན་སྟེང་ནས།། ཟིལ་གནོན་མ་མོ་སྨུག་མོ་ནི།། སྐུ་ལ་བདུད་རྩིའི་ཐུལ་པ་གསོལ།། ཡེ་ཤེས་བདུད་རྩི་ཀློང་དུ་འཁྱིལ།། གནམ་བདུད་ཀླུ་དབང་ཟིལ་གྱིས་གནོན།། འཁོར་ཀྱང་ཟིལ་གནོན་མ་མོ་འབུམ།། གནམ་ཕྱི་གུང་རྒྱལ་འཁོར་བཅས་བསང་།། གསེར་གྱི་བུད་མེད་སེར་མོ་ལ།། ཞི་རྒྱས་དབང་དྲག་ལྷ་མོ་འབུམ།། ས་ཏྲིག་ཨེར་སངས་འཁོར་བཅས་བསང་།། ཡེ་སངས་སྲིད་པའི་གནས་མཆོག་ནས།། སྲིད་པའི་མ་མོ་འབུམ་གྱིས་བསྐོར།། ཆུ་ལྕམ་རྒྱལ་མོ་འཁོར་བཅས་བསང་།། འོག་མིན་ལྷ་ཡི་གནས་མཆོག་ནས།། སྒྲོལ་བྱེད་མ་མོ་འབུམ་གྱིས་བསྐོར།། སྲིད་པའི་རྒྱལ་མོ་འཁོར་བཅས་བསང་།། ཐུགས་རྗེ་དབྱིངས་ཀྱི་གནས་མཆོག་ནས།། ནམ་མཁའི་ཁྲོ་མོ་འབུམ་གྱིས་བསྐོར།། མཁའ་ལ་གདུག་མོ་འཁོར་བཅས་བསང་།། མེ་ཏོག་མཛེས་པའི་གནས་མཆོག་ནས།། ལྷ་མོ་འབུམ་གྱི་འཁོར་གྱིས་བསྐོར།། བཟང་ཟ་རིང་བཙུན་འཁོར་བཅས་བསང་།། ལྗང་ར་སྨུག་པོའི་དུར་ཁྲོད་ནས།། གསང་བའི་མཁའ་འགྲོ་འབུམ་གྱིས་བསྐོར།། སྐལ་པ་བཟང་མོ་འཁོར་བཅས་བསང་།། དུར་ཁྲོད་གསང་བའི་གནས་མཆོག་ནས།། ཤ་ཟན་མཁའ་འགྲོ་འབུམ་གྱིས་བསྐོར།། རོ་སྒྲོལ་མཁའ་འགྲོ་འཁོར་བཅས་བསང་།། མཁའ་ཀློང་དབྱིངས་སུ་བྱ་ར་མ།། དཀར་སྨུག་ནག་གསུམ་འཁོར་བཅས་བསང་།། བདུད་མོ་ནག་མོ་འཁྲོས་པ་བཞིན།། ཞལ་གསུམ་ཕྱག་དྲུག་ཞབས་བཞིར་བསྒྲད།། མ་བདུད་སྲིད་རྒྱལ་འཁོར་བཅས་བསང་།། རིན་ཆེན་གྲ་མའི་གླིང་སྟོད་ཀྱི།། ཀླུ་ཟ་འོད་ལྡན་འཁོར་བཅས་བསང་།། ཡུམ་ཆེན་སྡེ་དྲུག་མ་མོ་བསང་།། དུས་བཞི་མཐུ་ལྡན་རྒྱལ་མོ་བསང་།། སྐུ་སྤྲུལ་གཟེ་མ་དགུ་ཁྲི་དགུ་འབུམ་བསང་།། གསུང་སྤྲུལ་གྱད་མོ་དགུ་ཁྲི་དགུ་འབུམ་བསང་།། ཐུགས་སྤྲུལ་བྱིན་ཏེ་དགུ་ཁྲི་དགུ་འབུམ་བསང་།། ལྷ་སྲིན་གཡབ་འདེབས་དམག་དཔོན་མ་དགུ་བསང་།། ཐུགས་སྤྲུལ་མ་བདུད་སྲིད་རྒྱལ་བསང་།། མ་གཅིག་ཡང་སྤྲུལ་ཤ་མེད་གངས་དཀར་བསང་།། བརྟན་མ་བཅུ་གཉིས་ལྷ་སྨན་འཁོར་བཅས་བསང་།། བཀའ་བློན་ཕོ་ཉ་ཡང་སྤྲུལ་བཅས་པ་བསང་།། མ་མོ་དགུ་ཁྲི་དགུ་འབུམ་འཁོར་བཅས་བསང་།། ཡེ་ཤེས་དབལ་མོ་བཀའ་སྐྱོང་སྲུང་མ་བསང་།། རྫུ་འཕྲུལ་མ་མོ་འཇིག་རྟེན་མ་མོ་བསང་།། ལས་ཀྱི་མ་མོ་ཤ་ཟན་མ་མོ་བསང་།། མ་མོ་བྱེ་བ་ས་ཡ་བསང་།། བདག་ཅག་སྒྲུབ་གཤེན་འཁོར་བཅས་ལ།། རྐྱེན་དང་བར་ཆོད་དབྱིངས་སུ་བཟློག།། བསྟན་པ་གཉེན་པོ་སྲུང་དུ་གསོལ།། དགེ་འཁོར་ཚེ་གཡང་བསྟན་པ་དར་རྒྱས་མཛོད།། མཆོག་དང་ཐུན་མོང་དངོས་གྲུབ་སྩལ་དུ་གསོལ།། ཅེས་སྲིད་རྒྱལ་བསང་མཆོད་ལྷ་ཚོགས་མཉེས་བསྐངས། རིན་ཆེན་གཏེར་སྤུངས་ཞེས་བྱ་བ་འདི་ནི་གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་བཀྲ་ཤིས་སྨན་རིའི་ཁྲོད་དུ་སྦྱར་བའོ།།
        


        
 

        


        ༄༅།།སྲིད་རྒྱལ་དྲེའུ་ནག་མོའི་བསང་མཆོད་རིན་ཆེན་གཏེར་སྤུངས་བཞུགས་པ་ལེགས་སོ།།


        
          བསྭོ་མ་གཡེལ་དབྱིངས་བཞུགས་བོན་སྐུ་ཀུན་བཟང་མ།། མ་འགགས་མཁའ་གསལ་དབུ་བརྒྱ་ཕྱག་སྟོང་སྤྲུལ།། སྤྲུལ་པ་དྲག་འཁྲོས་བདེ་འགྲོ་གསང་ཡུམ་སྐུ།། སྐུ་མདོག་མཐིང་ནག་ཞལ་གསུམ་ཕྱག་དྲུག་རྔམ།། རྔམ་བརྗིད་དྲེལ་ནག་བཅིབས་ཞིང་ལས་ལ་མྱུར།། མྱུར་མགྱོགས་བརྟན་ཞུགས་ཕྱག་འཚལ་ཉམས་ཆག་མཆོད།། མཆོད་ཚོགས་གཟུགས་སྒྲ་དྲི་རོ་རེག་རྒྱན་གཏེར།། གཏེར་ལྡན་འདོད་ཡོན་ཕུན་ཚོགས་ལྷ་རྫས་རྣམས།། རྣམ་དག་སྦྱངས་སྤེལ་སྣང་མའི་ཞུགས་ལ་སྦྱར།། སྦྱར་སྤོས་གཡུ་ཤུག་དུད་པའི་བསང་མཆོད་མཆོག།། མཆོག་ཐུན་སྟེར་མཛད་མཁའ་འགྲོའི་མ་ཚོགས་བསང་།། བསང་ངོ་མ་ཅིག་བདེ་འགྲོ་བཀའ་འཁོར་ལས།། ལས་བྱེད་དུས་དྲུག་རྫུ་འཕྲུལ་སྨན་བཞི་སྤྲུལ།། སྤྲུལ་པ་གཟེ་གྱད་སྤར་མ་གཡབ་འདེབས་མ།། མ་བདུད་སྲིད་རྒྱལ་བརྟན་མ་བཅུ་གཉིས་ཡང་།། ཡང་སྤྲུལ་ཡེ་ཤེས་འཇིག་རྟེན་མ་ཚོགས་འཁོར།། འཁོར་བཅས་སྐུ་བསྟོད་བསང་མཆོད་འབུལ་ལོ་བཞེས།། བཞེས་ཞིག་དགྱེས་མཛོད་རྣམ་འབྱོར་བསྟན་པ་སྲུངས།། བསྲུང་སྐྱོབ་ཚེ་བསྲིང་ནོར་སྤེལ་རྐྱེན་རྣམས་ཟློགས།། ཟློག་བསྒྱུར་དགྲ་སོད་བགེགས་ཐུལ་ལས་བཅོལ་མཛོད།། ཅེས་སྲིད་རྒྱལ་དྲེའུ་ནག་མོའི་བསང་མཆོད་རིན་ཆེན་གཏེར་སྤུངས་ཞེས་བྱ་བ་འདི་ནི་གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་བཀྲ་ཤིས་སྨན་རིའི་དགོན་དུ་སྦྱར་བའོ།། དགེའོ། །
        


        
 

        


        སྲིད་རྒྱལ་མངོན་རྟོགས།

          ལྷ་ཡི་ལྷ་མཆོག་དབལ་གསས་ཁྲོ་རྒྱལ་བསྟོད། ཡེ་ཤེས་དབལ་མོས་བཀའ་ཡི་བྱ་ར་མཛོད། འདིར་སྲིད་རྒྱལ་གསང་མདོས་ཀྱི་དགོངས་རིམ་ཏིང་འཛིན་བསྟན་པ་ལ། ལུང་དྲང་བ་དང་། དེ་དོན་ཉམས་སུ་བླང་བའོ།། དང་པོ་མདོས་ལུང་ཆེན་པོ་བརྒྱད་ལས་ཀྱང་། ཕྱི་མདོས་འདོད་ཡོན་དུ་ཤེས་པ་དང་། ནང་མདོས་ལྷ་རུ་ཤེས་པ་དང་། གསང་མདོས་མཆོད་པར་ཤེས་པ་དང་། བཟློག་མདོས་དམགས་དཔུང་དུ་ཤེས་པ་དང་། བསད་མདོས་མཚོན་ཆ་ཤེས་པ་ལྔ་སྟེ། གཉིས་པ་འདིར་ནང་བདུད་མོར་སྒྲུབ་པས་ནང་མདོས་དང་། སྲིད་རྒྱལ་གསང་མདོས་གསུངས་པས་གཉིས་ཀ་ཟུང་དུ་འབྲེལ་ཏེ། དེ་ཡི་ཏིང་འཛིན་ལ་གསུམ་སྟེ། སྣོད་མས་ཡར་ཆགས་ཚུལ་དུ་བསྐྱེད་པ་དང་། བཅུད་ཡས་མར་བབ་ཚུལ་དུ་བསྐྱེད་པ་དང་། མཆོད་རྫས་སྦྱངས་སྤེལ་གསུམ་ཏེ། དང་པོ་ཏིང་འཛིན་གསུམ་གྱི་ཁོག་ཕུབ་ལ། བདག་ཉིད་ཡི་དམ་དུ་གསལ་བའི་ཐུགས་ལས། ཨ་ཡྃ་རཾ་མྃ་ཁྃ་བྲུྃ་འཕྲོས་པས། འབྱུང་བ་རིམ་བརྩེགས་ཀྱི་དཀྱིལ་འཁོར་གྱི་སྟེང་དུ། བྲུྃ་ལས་དབུས་ཀྱི་རི་བོ་མཆོག་རབ་བང་རིམ་བཞི་དང་ལྡན་ཅིང་། རི་བདུན་མཚོ་བདུན་གྱིས་བསྐོར་བ། གླིང་བཞི་གླིང་ཕྲན་ལྕགས་རི་མུ་ཁྱུད་དང་ལྡན་པའི་སྟེང་དུ། ཀེང་དང་བྲུྃ་གྱི་འཕྲོ་འདུ་ལས། གསང་བའི་མདོས་ཆེན་འོད་དུ་ཞུ། དུར་ཁྲོད་འབར་བའི་གཞལ་ཡས་ནི། ཕྱི་ལྟར་ཀེང་རུས་རི་རབ་སྤུངས་པའི་མཁར། གསལ་ལ་རང་བཞིན་མེད་པ། ནང་ལྟར་བསྐལ་པ་མེ་དཔུང་འབར་བའི་གསས་མཁར། སྣང་ལ་དངོས་པོ་མེད་པ། གསང་བ་ལྟར་ན་བདེ་ཆེན་གསང་བ་མཆོག་གི་གཞལ་ཡས། རྒྱུ་རྐྱེན་གྱིས་འཇིག་འབྲལ་མེད་པ། དེ་ཡི་འོག་གཞི་ཁྲག་གི་རྒྱ་མཚོ་རྦ་རླབས་འཁྲུགས་པ། དེ་ཡི་སྟེང་དུ་གཟི་བརྗིད་ཉི་ཟླའི་གདན་ལ། གཉིས་པ་ལྷ་བསྐྱེད་པ་ནི། ཐུགས་མཛོད་ཨ་མའི་འཕྲོ་འདུ་ལས། ལྗང་ལ་ནག་པོའི་ཛ་གཅིག་འཕྲོས། བསྭོ་མ་མ་ཛ་ཉེ་ལོ་ཡོ་རཾ་ཐུན་འདུ། ཛ་ལས་འོད་ཟེར་ཕར་འཕྲོས་དགྲ་བགེགས་གདུག་པ་ཅན་ཚར་བཅད། ཚུར་འདུས་ཡོངས་སུ་གྱུར་པ་ལས། བདེ་འགྲོ་གསང་ཡུམ་སྐུ་མདོག་མཐིང་ནག་དབྱར་གྱི་ཆར་སྤྲིན་འདྲ་བ། ཞལ་གསུམ་ཕྱག་དྲུག་དྲེའུ་ནག་མོ་ལ་བཅིབས་པ། གཡས་ཞལ་དཀར་བ་ཧ་ཧ་རྒོད་པ། གཡོན་ཞལ་དམར་ལ་འཛུམ་ཅིང་བཞད་པ། དབུ་ཞལ་མཐིང་བ་ཁྲོ་ལ་གཏུམ་པ། རལ་པ་མཐིང་ནག་སྤྲིན་ལྟར་གཏིབས་ཅིང་། དུས་གསུམ་སངས་རྒྱས་དབུ་ལ་བརྒྱན་པ། སྤྱན་དྲུག་སྡང་མིག་མེ་དཔུང་འབར་ཞིང་། སྙན་ནས་འབྲུག་སྒྲ་སྒྲོགས་པ། ཤངས་ནས་རླུང་ནག་འཚུབས་ཅིང་། ཞལ་ཁ་གྲུ་གསུམ་གདེང་པ། མཆེ་བཙིགས་ལྗགས་འདྲིལ་རྐན་སྒྲ་བརྡེབ་ཅིང་། ཧ་ཧ་མུ་ཡེ་སྒྲ་སྒྲོགས་པ། སྐུ་སྟོད་ཞིང་ཆེན་གཡང་གཞི་དང་། སྐུ་སྨད་སྟག་དང་དྲེད་ཀྱི་ཀས་མ་ཧྲལ་བ། སྦྲུལ་གྱི་ཆུན་འཁོར་དང་ཐོད་རློན་དོ་ཤལ་བྱས་པ། རིན་པོ་ཆེ་ཡི་ཕྱག་ཞབས་གདུག་གུ་དང་ཐོད་སྐམ་གྱི་ལྷུ་ཚིགས་བརྒྱན་པ། ཕྱག་དྲུག་གཡས་ཀྱི་དང་པོ་ན་དར་ནག་གི་རུ་མཚོན་རྒྱལ་མཚན་ཕྱར་བ། བར་པ་ན་གནམ་ལྕགས་ཀྱི་རལ་གྲི། ཐ་མ་ན་དབལ་གྱི་ཕུར་པ་འདྲེལ་བ། ཕྱག་དྲུག་གཡོན་གྱི་དང་པོ་ན་སྣང་སྲིད་གསལ་བའི་མེ་ལོང། བར་པ་ན་ལྕགས་ཀྱུ་དྲིལ་མ། ཐ་མ་ན་ཐོད་པ་སྙིང་གིས་བཀང་བ། རུས་པའི་རྒྱན་དྲུག་དང་དར་ནག་གིས་འཕུར་ཤམ་མཛེས་པ། ཞབས་ཀྱི་བརྐྱང་བསྐུམ་དྲེའུ་ནག་མོ་ལ་བཅིབས་པར་གྱུར། དེ་ལས་མ་དྲུག་འཕྲོས་པ་ལ་དུས་དྲུག་སྤྲུལ་པའི་མ་མོ་དྲུག། ཉི་མ་དང་འོད་ཟེར་གྱི་ཚུལ་དུ་གནས་པར་གྱུར། ཛ་བཞི་ཕྱོགས་བཞིར་འཕྲོས་པས། ཤར་དུ་ནེ་སླས་གསེར་མདོག་གཡུང་དྲུང་དང་གསེར་ཕུར་བསྣམས། བྱང་དུ་ལི་མུན་ལྗང་མོ་འཁོར་ལོ་དང་ཞགས་པ་བསྣམས་པ། ནུབ་ཏུ་ཚངས་སྟང་དམར་མོ་པད་མ་དང་མེ་དར་བསྣམས་པ། ལྷོ་རུ་ཏིང་ནམ་སྔོན་མོ་རིན་ཆེན་དང་ལྕགས་ཀྱུ་བསྣམས་པར་གྱུར། ཡང་མ་ཛ་བྱོ་ཉེར་བདུན་འཕྲོས་པས། དབུས་སུ་མ་དགུ་ལ་གཟེ་མ་དགུ། གཡས་སུ་ཛ་དགུ་ལ་གྱད་མོ་དགུ། གཡོན་དུ་བྱོ་དགུ་ལ་བྱིན་ཏེ་དགུ། རྗེ་བློན་འབང་གི་ཚུལ་དུ་གྱུར། གཡབ་འདེབས་དམག་དཔོན་མ་དགུ་དང་། ཤར་ཕྱོགས་ཁྲག་མཚོ་འཁྱིལ་པ་རུ། མ་བདུད་སྲིད་རྒྱལ་སྐུ་མདོག་ནག་མོ་ཁྲག་དང་ཞག་གིས་བརྒྱན་པ། དར་ནག་གཡང་གཞི་སྦྲུལ་དང་ཐོད་ཕྲེང་གིས་བརྒྱན་པ། གཡས་རལ་གྲི་དང་གཡོན་ཁྲམ་ཤིང་རྒྱན་ཅན་བསྣམས་ཤིང་དྲེལ་ནག་ཁ་དཀར་ཞོན་པ། ཡང་སྤྲུལ་བརྟན་མ་བཅུ་གཉིས་ལས་སོགས་དཀར་སྨུག་ནག་མོའི་སྡེ་ཚོགས་རྣམས། རྔམ་གཏུམ་བརྗིད་པའི་ཆས་དང་ལྡན། ཞལ་ནས་ཧ་ཧའི་སྒྲ་སྒྲོགས་ཤིང་། མྱུར་མགྱོགས་ཐོག་དང་འདྲ་བར་དམིགས། དཔལ་མགོན་སྡེ་བརྒྱད་རིགས་དྲུག་རྣམས། རང་དབང་མེད་པར་སྐྲག་ཅིང་འདར། བཀའ་ཉན་ལས་ལ་བརྩོན་པར་དམིགས། བསྐྱེད་པ་རྣམས་ལས་འོད་ཟེར་འཕྲོས་པས། རང་རང་གནས་ནས་སྤྱན་དྲངས། དམ་ཚིག་སེམས་དཔའ་རྣམས་ལ་ཐིམ་པས། མཐུ་སྟོབས་བྱིན་རླབས་གཟི་བརྗིད་སྔར་བས་འབུམ་འགྱུར་ཆེ་བར་གྱུར། གསུམ་པ་མཆོད་བསྐང་བྱིན་གྱིས་རླབས་པ་ནི། དཀྱུས་ལས་ནམ་མཁའ་རྒྱང་བུ་མདའ་འཕང་རྣམས། སྐུ་གསུང་ཐུགས་སུ་བྱིན་གྱིས་རློབས། གཞན་རྣམས་འདོད་པའི་སྤྱོད་ཡུལ་དུ། ཕུན་སུམ་ཚོགས་པར་བྱིན་གྱིས་རླབས་གསུངས་པས། ནམ་མཁའ་རྣམས་ནི་སྐུ་ཡི་རྟེན། གཞལ་ཡས་ཁང་དང་སྐུ་རུ་དམིགས། རྒྱང་བུ་རྣམས་ནི་གསུང་གི་རྟེན། གསུང་དང་སྒྲ་དབྱངས་སྒྲོགས་པར་གྱུར། ཤིང་རིས་མདའ་འཕང་ཐུགས་ཀྱི་རྟེན། ཐུགས་དང་ཕྱག་མཚན་སྤྲུལ་པར་དམིགས། ཕོ་ཐང་སྐྱེས་པ་ཁྲོ་བརྗིད་ཅན། མོ་ཐང་ན་ཆུང་མཛེས་སྡུག་ཅན། གཞོན་ཉམས་སྒེག་མ་འཁྲིལ་ལྡེམ་ཅན། ལུས་ལ་དར་ཟབ་རིན་ཆེན་བརྒྱན། ལག་ན་མཆོད་རྫས་སྣ་ཚོགས་བསྣམས། རྐང་པས་གར་དང་སྟབས་བསྒྱུར་ཞིང་། ཁ་ནས་སྙན་པའི་གླུ་དབྱངས་ལེན། སེམས་ལ་ཡེ་ཤེས་ལྔ་ཡི་འོད་ཟེར་འཕྲོས། གྲངས་མེད་དཔག་ཏུ་མེད་པར་གྱུར། གཞན་ཡང་དབུས་སུ་དུང་སེང་གཡུ་རལ་ཅན་ལས་སོགས། སེམས་ཅན་ཆེན་པོ་ལྔ་དང་བདུད་རྩི་ལྔ། གཟུགས་སྒྲ་དྲི་རོ་རེག་རྒྱན་བོན་གཏེར་དང་། བཀྲ་ཤིས་རྫས་བརྒྱད་རྒྱལ་སྲིད་སྣ་བདུན་དང་། རྔམ་གདུང་ཤ་ཁྲག་འབྲུ་དགུའི་ཡུ་ཏི་དང་། དཀར་མངར་སྤྱན་གཟིགས་གདའ་དགུའི་ཞལ་ཟས་དང་། གཞན་ཡང་འདབ་ཆགས་སྣ་ཚོགས་མཁའ་ལ་ལྡིང་། རི་དྭགས་བཞིན་བཟང་ལོགས་ལ་འགྱིང་། གཅན་གཟན་སྣ་ཚོགས་ཟུར་ལ་འགྲོགས། མི་ནོར་དཀོར་མཛོད་བསམ་མི་ཁྱབ། ཆུ་གནས་སྣ་ཚོགས་ཀུན་ལ་ཁྱབ། མཆོད་པའི་བྱེ་བྲག་དེ་རྣམས་ཀྱང་། ཕྱི་ལྟར་འབྱུང་བ་ལྔ་རུ་དམིགས། ནང་ལྟར་འདོད་ཡོན་ལྔ་རུ་དམིགས། གསང་བ་ཡེ་ཤེས་ལྔ་རུ་དམིགས། སྣང་བཅས་མཆོད་པའི་བྱེ་བྲག་རྣམས། སྣང་མེད་ཀློང་དུ་ཐིམ་པར་དམིགས། ཕྱི་སྣོད་སྟོང་གསུམ་གཏོར་གཞོང་དུ། ནང་བཅུད་ཁམས་གསུམ་སེམས་ཅན་རྣམས། རཾ་ཡྃ་མྃ་གིས་བསྲེགས་གཏོར་བཀྲུས། དཔའ་བོ་འབྲུ་ལྔས་སྦྱང་ཞིང་སྤེལ། དྭངས་མ་མཆོད་འབུལ་ལྷ་མོ་ཡི། ཡེ་ཤེས་ལྷ་ཚོགས་མཆོད་པས་མཉེས།། ཁུ་བ་བདུད་རྩིའི་རྒྱ་མཚོ་ཡིས།། རྫུ་འཕྲུལ་ལྷ་ཚོགས་ཐུགས་དམ་བསྐང་།། རྩིག་མ་འདོད་པའི་ཡོན་ཏན་གྱིས།། ལས་ཀྱི་ལྷ་ཚོགས་མཉེས་ཤིང་ཚིམས།། ཐུགས་དམ་བསྐང་ཞིང་དངོས་གྲུབ་སྟེར།། བར་ཆོད་བཟློག་ཅིང་དགྲ་བགེགས་སྒྲོལ།། སྡོང་གྲོགས་མཛད་ཅིང་བསྟན་པ་སྲུང་བར་གྱུར།། ཅེས་པའི་ཚུལ་འདི་ནི། སྲུང་མའི་ཐུགས་དམ་བསྐང་བའི་ཕྱིར། གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་བཀྲ་ཤིས་སྨན་རིའི་ཁྲོད་དུ་སྦྱར་བའོ།། འགལ་དང་མ་འབྲེལ་མཁས་མཆོག་རྣམས་ལ་བཤགས། བཀྲིས། ཞལ་དྲོ།།

          མཚམས་བཅད། བསྭོ་མ་མཆོག་སྲིད་རྒྱལ་སྐུ་ཡི་སྤྲུལ་པ་ལས།། ཉུངས་ཀར་དྲག་པོ་མཚོན་ཆའི་རྫས།། ལོག་པར་བྱེད་པའི་བགེགས་རིགས་ཀུན།། ཀུན་ཀྱང་ཞི་ཞིང་བརླག་པར་བྱའོ།། བསྭོ་མ་མ་ཛ་ཐུན་རཾ་ཐུན་ཨ་དཀར་མུ་ཡེ་ཤག་ཐུན་བྷྱོ། སྐབས་འདིར་སྲིད་རྒྱལ་སྤྱན་དྲངས་ཏེ། བསྭོ་མ་མ་མུ་ཡེ་འདུ་འདུ་སིལ་སིལ་ཛ་ཛ་ར་ཡོ་ཛ། མང་དུ་བརྗོད། དེ་ནས་རྣམ་བརྒྱད་འབུལ། ཨེ་མ་ཧོ། མར་མེ་རྔ་གཤང་སྤོས་དྲི་དང་།། བདུད་རྩི་རེག་དང་མེ་ཏོག་གར།། རིན་ཆེན་གཏེར་གྱི་མཆོད་པ་འདི།། མ་མཆོག་སྲིད་རྒྱལ་སྐུ་ལ་མཆོད་པ་འབུལ།། ཐུགས་རྗེས་དགོངས་ལ་བཞེས་སུ་གསོལ།། དེ་ནས་ཤ་ཁྲག་འབུལ།། སྲིད་གསུམ་བཅུད་བསྡུས་དབལ་བཤོས་དང་།། དུག་གསུམ་རྩད་བཅད་ཤ་རུས་ཁྲག།། མ་མཆོག་སྲིད་རྒྱལ་སྐུ་ལ་མཆོད་པ་འབུལ།། ཐུགས་རྗེས་དགོངས་ལ་བཞེས་སུ་གསོལ།། ཐུགས་རྗེས་བྱིན་གྱིས་རློབས་ལ་བཞེས་མཛོད་ལ།། དཀྱིལ་འཁོར་ལྷ་ཞལ་བདག་ལ་བསྟན་དུ་གསོལ།། སྨན་མཆོད་ནི། ཨེ་མ་ཧོ། འོད་ལས་རྒྱུ་བསྐྱེད་གཡུ་འབྲང་བདུད་རྩི་སྨན།། ར་ས་ཡ་ན་རྩ་བརྒྱད་སྟོང་སྦྱར་སྨན།། མ་མཆོག་སྲིད་རྒྱལ་སྐུ་ལ་མཆོད་པ་འབུལ།། ཐུགས་རྗེས་དགོངས་ལ་བཞེས་སུ་གསོལ།། གཞན་ཡང་སྨན་གྱི་ལོངས་སྤྱོད་ཆེན་པོ་འདི།། རྒྱུད་ལུང་མན་ངག་སྟོན་པའི་དཔོན་གསས་བླ་མ་དང་།། བརྩེ་གདུང་རྒྱུན་དུ་འགྲོགས་པའི་མཆེད་ལྕམ་དང་།། བསྟན་པའི་བྱ་ར་མཛད་པའི་བོན་སྐྱོངས་རྣམས་ལ་འབུལ།། ཐུགས་རྗེས་དགོངས་ལ་བཞེས་སུ་གསོལ།། དེ་ནས་དངོས་གྲུབ་བླང་སྟེ། ཨེ་མ་ཧོ། གཤེན་གྲོགས་ལྷ་དང་ལྷ་མོ་ལ།། མི་འགྱུར་སྐུ་ཡིས་དངོས་གྲུབ་སྩོལ།། མི་འགགས་གསུང་གིས་དངོས་གྲུབ་སྩོལ།། མི་འཁྲུལ་ཐུགས་ཀྱིས་དངོས་གྲུབ་སྩོལ།། བཙན་ཕྱུག་འཕན་དར་དངོས་གྲུབ་སྩོལ།། ལོངས་སྤྱོད་ཚེ་ཡི་དངོས་གྲུབ་སྩོལ།། འཛབ་ནི། ཨཱོྃ་མ་བ་མ་དེ་དང་མ་མ་ཛ་ཐུན་བྷྱོ།། སེལ་མེད་ཅི་ལྕོག་དྲོངས། འཛབ་བསྟོད་འབུལ་ཏེ། ཨེ་མ་ཧོ། སྟོང་གསུམ་ཀུན་གྲགས་ཚངས་པའི་འཛབ།། མ་མཆོག་སྲིད་རྒྱལ་སྐུ་ལ་མཆོད་པ་འབུལ།། ཐུགས་རྗེས་དགོངས་ལ་བཞེས་སུ་གསོལ།། ཚངས་པ་སྒྲ་ཡི་དངོས་གྲུབ་སྩོལ།། བསྭོ་མ་གཡེལ།། ནས་སྐུ་བསྟོད།

          དེ་ནས་ཚོགས་འབུལ་ཏེ། བསྭོ་མ་མཆོག་སྲིད་རྒྱལ་གཙོ་མོ་དང་།། བཀའ་བློན་རྫུ་འཕྲུལ་སྨན་བཞི་དང་།། གཟེ་གྱད་བྱིན་ཏེ་དམག་དཔོན་བཅས།། ཞལ་ཟས་ཚོགས་ལ་གཤེགས་སུ་གསོལ།། ཐུགས་སྤྲུལ་མ་བདུད་སྲིད་རྒྱལ་དང་།། ཡང་སྤྲུལ་གཡབ་འདེབས་དམག་དཔོན་དགུ།། བཀའ་བློན་བརྟན་མ་བཅུ་གཉིས་དང་།། སྡེ་བརྒྱད་གཡེན་ཁམས་འཁོར་བཅས་རྣམས།། ཞལ་ཟས་ཚོགས་ལ་སྤྱན་འདྲེན་གཤེགས་སུ་གསོལ།། གཉིས་མེད་དོན་གྱིས་བརྟན་པར་བཞུགས་སུ་གསོལ།། དེ་ནས་སྦྱོར་སྒྲོལ་ལ། བསྭོ་མ་གཅིག་སྲིད་རྒྱལ་གཙོ་མོ་དང་།། བཀའ་བློན་ཡུམ་ཆེན་མ་ཚོགས་ཀྱིས།། ཞལ་ཟས་ཚོགས་ཀྱི་ཕུང་པོ་འདི།། མཁའ་ཀློང་དབྱིངས་སུ་བསྒྲལ་དུ་གསོལ།། དགྱེས་པའི་ཚུལ་གྱིས་བཞེས་སུ་གསོལ།། དེ་ནས་ཚོགས་མཆོད་འབུལ། ཨེ་མ་ཧོ།། ཞལ་ཟས་ཚོགས་ཀྱི་རི་བོ་ལ།། གཟུགས་སྒྲ་དྲི་རོ་རེག་རྒྱན་བོན།། གཏེར་དང་རིན་ཆེན་སྣ་ཚོགས་དང་།། འབྱུང་བ་ལྔ་བསྒྲལ་ཚོགས་མཆོད་འབུལ།། དགྱེས་པའི་ཚུལ་གྱི་བཞེས་སུ་གསོལ།། ཐུགས་དམ་དབྱིངས་སུ་བསྐང་འགྱུར་ཅིག།། དེ་ནས་བཤགས་པ་བྱ་སྟེ།། ན་མོ་སྲིད་པ་ཆགས་ནས་ད་ལྟའི་བར།། རྩ་བ་ཡན་ལག་ཆག་ཉམས་དང།། ཞལ་ཟས་ཚོགས་ཀྱི་ལོངས་སྤྱོད་ལ།། རྒྱུ་ཆུང་ཕུད་ཉམས་སེར་སྣ་དང།། ལྷག་ཤོར་ཉམས་འགལ་ཅི་མཆིས་པ།། མ་ཅིག་ལྷ་མོའི་སྐུ་ལ་བཤགས།། བྱང་དག་ཚངས་པའི་དངོས་གྲུབ་སྩོལ།། དེ་ནས་བསྒྲལ་བ་བྱ་སྟེ། བསྭོ་མ་མཆོག་སྲིད་པའི་རྒྱལ་མོ་ནི།། ཞལ་གསུམ་ཕྱག་དྲུག་དྲའུ་ལ་བཅིབས།། ཕྱག་ན་འཇིགས་པའི་མཚོན་ཆ་བསྣམས།། བཀའ་བློན་མ་མོ་བྱེ་བ་འབུམ།། ཡང་འཁོར་སྤྲུལ་པའི་སྨན་མོ་འབུམ།། དུས་དྲུག་དྲག་འཁྲོས་མ་མོ་དྲུག།། ཕྱག་ན་འཇིགས་བྱེད་མཚོན་ཆ་བསྣམས།། གསོད་བྱེད་དབལ་གྱི་ཕུར་པ་འབུམ།། འཁྲོས་བྱེད་ལས་ཀྱི་སྡང་མིག་བསྒྲད།། ཟ་བྱེད་འབར་བའི་ཞལ་ཁ་གདང།། དམ་ཉམས་ཉེས་བྱེད་དགྲ་བོ་དང།། བསྒྲལ་བའི་ཞིང་བཅུ་གྱུར་བ་ལ།། ཡེ་ཤེས་མ་མོ་ཐུགས་འཁྲོས་ནས།། ཕྱག་མཚན་གསོད་པའི་མཚོན་ཆ་ཡིས།། སྙིང་ལ་རྒྱོབ་ཞིང་སྲོག་དབུག་ལོངས།། ཁོང་ཁྲག་འདྲེན་ཞིང་དགྲ་ཤ་ཟ།། སྐྱབས་བྱེད་ལྷ་སྲུང་ལྔ་དང་ཕྲོལ།། རྩད་ནས་ཆོད་ལ་དྲུང་ནས་སྐེམས།། བདག་ལ་གང་གནོད་དགྲ་བགེགས་རྣམས།། ཚོགས་ཀྱི་ལིང་ཀ་འདི་ལ་བསྟིམས།། མེ་ཆུ་ས་རླུང་ཕུང་པོ་རྣམས།། དབྱིངས་སྟོབས་མཐུ་ཡིས་བསྒྲལ་དུ་གསོལ།། རྣམ་ཤེས་བོན་ཉིད་དབྱིངས་སུ་བསྟིམས།། ཤ་ཁྲག་དབལ་མོའི་ཞལ་དུ་གསོལ།། དེ་ནས་བསྟབ་པ་བྱ་སྟེ། མ་གཅིག་སྲིད་པ་རྒྱལ་མོ་ལ།། དགྲ་བགེགས་བསྒྲལ་བའི་ཚོགས་མཆོད་འབུལ།། རྫུ་འཕྲུལ་སྤྲུལ་པའི་སྨན་མོ་ལ།། གྱི་གྲན་བསྒྲལ་བའི་ཕུང་པོ་འབུལ།། དབལ་གྱི་མ་མོ་དགུ་ཁྲི་དང་།། འཇིག་རྟེན་སྐྱོང་བའི་སྨན་མོ་དང་།། སྤྲུལ་པ་ཡང་སྤྲུལ་མ་ཚོགས་ལ།། དགྲ་བགེགས་བསྒྲལ་བའི་ཤ་ཁྲག་འབུལ།། འབྱུང་ལྔ་བསྒྲལ་བའི་ཕུང་པོ་དང་།། གནོད་བྱེད་བསྒྲལ་བའི་ཚོགས་མཆོད་འདི་།། དབལ་གྱི་མ་མོ་ཉེར་བདུན་དང་།། བསྟན་སྐྱོང་སྨན་མོའི་ཞལ་དུ་བསྟབ།། ལྷག་མ་མ་ལུས་མཁའ་ལ་བསྟབ།། མིང་རུས་མ་ནོར་དབྱིངས་སུ་བསྟབ།། དགྱེས་པའི་ཚུལ་གྱི་ཐུགས་དམ་བསྐང་།། མཉེས་རོལ་ཚུལ་གྱི་ཞལ་གྱིས་འཛུམ།། ཧ་ཧ་ཧེ་ཧེ་བཞེས་སུ་གསོལ། དྲག་པོའི་ཚུལ་གྱི་རྐན་སྒྲ་སྒྲོགས། བཅོལ་བའི་ཕྲིན་ལས་གྲུབ་པར་མཛོད། དེ་ནས་དངོས་གྲུབ་ཞུ་སྟེ། ཨེ་མ་ཧོ་ཞལ་ཟས་ཚོགས་ཀྱི་ལོངས་སྤྱོད་འདི། སྲིད་པ་རྒྱལ་མོའི་ཐུགས་ཁ་ནས། སྐུ་གསུང་ཐུགས་ཀྱི་བྱིན་ཆེན་བབ། སྒྲུབ་གཤེན་བདག་གི་གནས་སུ་ཐིམ། མི་འགྱུར་སྐུ་དང་མི་འགག་གསུང་། མི་འཁྲུལ་ཐུགས་ཀྱི་དངོས་གྲུབ་སྩོལ། ཨ་ལ་ལ་ཨེ་མ་ཧོ་ཨ། དེ་ནས་ལྷག་མ་བསྔོ་བའོ།། ཨཱོྃ་བྱིན་གྱིས་བརླབས་པའི་ལོངས་སྤྱོད་འདི། ཞལ་ཟས་ཚོགས་ཀྱི་ལྷག་མ་ནི། ཚོགས་ཀྱི་ཕུད་ལ་མི་དབང་ཞིང་། ལྷག་མ་རེ་བའི་སེམས་ཅན་ལ། ཅི་འདོད་རེ་བ་བསྐང་འགྱུར་ཅིག། དགོས་འདོད་ཕུན་སུམ་འཚོགས་འགྱུར་ཅིག ཨ་དཀར་རྣི་ཏྲི་ཐོར་ཐོར་མ་མ་ཐིམ་ཐིམ་ཡེ་སྭཧཱ། དེ་ནས་སྨོན་ལམ་བཏབས་ཏེ། ཨེ་མ་ཧོ་ཞལ་ཟས་ཚོགས་ཀྱི་ལོངས་སྤྱོད་དང་། ཕྱི་ནང་གསང་བའི་མཆོད་ཚོགས་འབུལ། ཁམས་གསུམ་གྱི་བཅུད་བསྒྲལ། སྟོང་གསུམ་གྱི་ལྷ་མཉེས་ནས། དུས་གསུམ་གྱི་སྒྲིབ་པ་སྦྱངས། རྒྱུ་བསོད་ནམས་ཀྱི་ཚོགས་དང་འབྲས་བུ་ཡེ་ཤེས་ཀྱི་ཚོགས་གཉིས་རྫོགས་ནས། བདག་དང་ཡོན་གྱི་བདག་པོ་འཇིག་རྟེན་ལ་དཔལ་བསྐྱེད། ཕྱི་མར་བདེ་ཆེན་ས་དང་ལམ་མཐོང་ནས། མ་ཅིག་བོན་སྐུའི་ཡུམ་དང་དབྱེར་མེད་པར་གྱུར་ཅིག ཅེས་པའི་ཚུལ་གྱི་མ་མོའི་ཚོགས་འཁོར་གྱི་ཤོག་ཆུང་འདི། གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས། དབེན་གནས་བཀྲ་ཤིས་སྨན་རིའི་ཁྲོད་དུ་སྦྱར་བའོ།། བཀྲ་ཤིས་དཔལ་འབར་འཛམ་གླིང་རྒྱན་དུ་ཤོག དགེའོ་ཞལ་དྲོ་བྱིན་ཆེ་བར་ཤོག །

          བསྭོ་ང་ནི་དབལ་གསས་རྔམ་པ་སྟེ།། སྲིད་པ་གསུམ་ལས་རྒྱལ་བའི་སྐུ།། བོན་ཉིད་ཀློང་ནས་མ་མོ་བསྐུལ།། མཁའ་ཀློང་དབྱིངས་ཀྱི་མ་དང་སྲིང་།། སྔོན་གྱི་བསྐལ་པ་དང་པོ་ལ།། དབལ་ཆེན་འབར་བའི་སྤྱན་ལམ་དུ།། ཁས་བླང་དམ་བཅས་མ་བསྙེལ་བར།། དུར་ཁྲོད་འབར་བའི་དཀྱིལ་འཁོར་འདིར།། རྫུ་འཕྲུལ་ཤུགས་ཀྱིས་གཤེགས་སུ་གསོལ།། མིང་པོ་གཡུང་དྲུང་བདག་འབོད་ཀྱིས།། སྲིང་ཅིག་མ་ཐོགས་མྱུར་དུ་སྤྱོན།། མ་མོའི་ཀློང་ནས་ཁྱོད་འབོད་ཀྱིས།། དྲེལ་རྟ་རླུང་སྤྲིན་ཤུགས་དང་གཤེགས་སུ་གསོལ།། དུར་ཁྲོད་ཀློང་ནས་ཁྱོད་བསྐུལ་གྱིས།། མ་མོ་མཁའ་འགྲོ་འབུམ་དང་གཤེགས་སུ་གསོལ།། གཤེན་རྒྱལ་བསྒྲུབ་པའི་མ་དང་སྲིང་།། ལོག་རྟོག་དགྲ་བགེགས་འདུལ་བའི་ཕྱིར།། དྲག་ཤུལ་རོལ་པའི་སྟོབས་ཀྱིས་གཤེགས་སུ་གསོལ།། དམ་ཅན་རྟེན་ལ་འབོད་དོ་ད་ཚུར་སྤྱོན།། འབོད་པའི་ཚེ་ན་སྙན་མ་སྲ།། གཡབ་པའི་ཚེ་ན་སྤྱན་མ་རྡུལ།། བསྒྲུབ་པའི་དུས་ན་མཐུ་མ་ཆུང་།། མངག་པའི་དུས་ན་བང་མ་ཐུལ།། མ་གཡེལ་དམ་ཅན་གནས་འདིར་སྤྱོན།། དུར་ཁྲོད་ཆས་ཀྱིས་རྒྱན་ལ་སྤྱོན།། དར་ནག་བླ་བྲེའི་གུར་ལ་སྤྱོན།། ཤ་ཁྲག་དམ་རྫས་གཏོར་མ་དང་།། ཚིལ་ཆེན་མར་མེའི་མདོས་ལ་སྤྱོན།། བྷན་དྷ་ལྟག་སྤྲོད་རྔ་སྒྲ་དང་།། སྐད་ཆེན་དབྱངས་སྙན་བརྡའ་ལ་སྤྱོན།། ལྷབ་ལྷུབ་ལོངས་སྤྱོད་རྒྱན་གྱི་ཚོགས།། མཐིང་ནག་རྒྱལ་མཚན་རྟེན་ལ་སྤྱོན།། ཁྲག་སྣ་ཨརྒའི་དམར་ལ་སྤྱོན།། རིན་ཆེན་སྣ་ཚོགས་སྙིང་སྣ་དང་།། ཤེལ་སྨུག་ཙི་ཏའི་རྟེན་ལ་སྤྱོན།། མདའ་དར་སྣ་ཚོགས་ཅོད་པན་དང་།། མདའ་ནག་སྐྱུང་སྒྲོའི་རྟེན་ལ་སྤྱོན།། སྣང་སྲིད་གསལ་བའི་མེ་ལོང་དང་།། གནམ་ལྕགས་རལ་གྲིའི་རྟེན་ལ་སྤྱོན།། མཁའ་ལྡིང་ཟངས་མཆུའི་རྒྱལ་མཚན་དང་།། མཁའ་ལྡིང་སྣ་ཚོགས་གཟུགས་ལ་སྤྱོན།། རི་དྭགས་གཡུང་དྭགས་གཟུགས་འགྲོས་དང་།།ནག་མོ་ལྕགས་རུའི་མདོས་ལ་བྱོན།། ཕོ་བྲང་འདི་ལ་བཞུགས་སུ་གསོལ།། ལུས་ངག་ཡིད་གསུམ་གུས་ཕྱག་འཚལ།། ཉམས་ཆག་འགལ་འཁྲུལ་མཐོལ་ལོ་བཤགས།། ཁྱེད་ལ་མཆོད་པ་འབུལ་བ་ནི།། འདོད་ཡོན་ལྷ་མོ་བྱེ་བ་འབུམ།། འཁྲིལ་ལྡེམ་བཞད་འཛུམ་གར་སྟབས་བསྒྱུར།། མ་ཚོགས་ཁྱེད་ཀྱི་ཐུགས་དམ་བསྐང་།། གཡུ་འབྲང་བདུད་རྩི་འོད་དུ་འཁྱིལ།། ཟད་མེད་ཚོགས་ཀྱི་འཁོར་ལོ་འདིས།། མ་ཅིག་ཁྱེད་ལ་མཆོད་པ་འབུལ།། དགྱེས་ཏེ་དབྱིངས་སུ་མཉེས་པར་མཛོད།། ཚེ་དབང་མཐུ་ཡི་དངོས་གྲུབ་སྩོལ།། བསྭོ་བོན་ཉིད་ཁྱབ་བདལ་བདེ་ཆེན་ཀློང་ཡངས་ནས།། བསྐལ་པ་མེ་རི་འབུམ་འབར་གསས་མཁར་ནས།། མ་ཅིག་སྲིད་པའི་རྒྱལ་མོ་ནི།། བོན་ཉིད་དབྱིངས་ལས་སྤྲུལ་པའི་ཡུམ་ཆེན་ནི།། བདེ་ཆེན་གསང་བ་མཆོག་གི་ལྕམ།། དུས་གསུམ་གཤེན་རབ་ཀུན་གྱི་མ།། བོན་ཉིད་ངང་ལས་མ་གཡོས་ཀྱང།། དྲག་པོའི་ཚུལ་དུ་སྐུ་བཞེངས་ལ།། ཁྲོ་མོ་ཆེན་མོ་འཁྲོས་པའི་སྐུ།། ཞལ་གསུམ་ཕྱག་དྲུག་བརྗིད་དང་ལྡན།། གཡས་དཀར་གཡོན་དམར་དབུས་མཐིང་ཞལ།། མཐིང་ནག་དབུ་རྒྱན་ཞི་བའི་ལྷ།། སྒྲུབ་གཤེན་ཚེ་ཡི་དངོས་གྲུབ་སྩོལ།། ཐུགས་ཀར་མཁའ་འགྲོ་གསང་བའི་ཡུམ།། ཐབས་དང་ཤེས་རབ་འགྲོ་བ་འདྲེན།། རལ་པ་ཁམ་ནག་གྱེན་དུ་འཁྱིལ།། སྲིད་གསུམ་ཁ་ལོ་གྱེན་དུ་བསྒྱུར།། སྤྱན་ནས་བསྐལ་པའི་མེ་དཔུང་འབར།། ཉོན་མོངས་རྣམ་རྟོག་མེ་ལ་བསྲེགས།། སྙན་ནས་འབྲུག་སྒྲོགས་དགྲ་བགེགས་བརྒྱལ།། ཤངས་ནས་རླུང་འཐོར་ཁམས་གསུམ་གཡོས།། ཞལ་གདངས་ཚིམས་གཙིགས་སྟོང་གསུམ་གསོལ།། ལྗགས་ཀྱི་རྐན་སྒྲས་འབྱུང་པོ་བརྒྱལ།། སྐུ་སྟོད་བདུད་ཀྱི་གཡང་གཞི་ལ།། དཔའ་རྔམ་སྟག་གི་ཤམ་ཐབས་ཅན།། སྟོབས་ཆེན་གླང་གི་ཀོ་རློན་གསོལ།། དོམ་དང་དྲེད་ཀྱི་ཀས་མ་ཧྲལ།། དུག་སྦྲུལ་ཐོད་པ་སེ་རལ་ཁ།། དཔའ་རྔམ་སྟག་གི་གཡང་གཞི་གསོལ།། བ་སྤུ་མེ་སྟག་ཚྭ་ཚྭ་འཕྲོ།། ཕྱག་དྲུག་གཡས་ཀྱི་དང་པོ་ནས།། དར་ནག་ཅོད་པན་རྒྱལ་མཚན་བསྣམས།། གཡུང་དྲུང་བོན་གྱི་བསྟན་པ་འཛུགས།། བར་མ་གནམ་ལྕགས་རལ་གྲི་ཡི།། དགྲ་བགེགས་ཉམས་པ་རྩད་ན་གཅོད།། ཐ་མ་དབལ་གྱི་ཕུར་པ་ཡིས།། རྒྱུ་དྲུག་རྩད་གཅོད་དབྱིངས་སུ་བསྒྲོལ།། ཕྱག་དྲུག་གཡོན་གྱི་དང་པོ་ན།། སྣང་སྲིད་གསལ་བའི་མེ་ལོང་བསྣམས།། དུས་གསུམ་མ་རྨོངས་སལེ་གསལ།། བར་མ་ཐུགས་རྗེའི་ལྕགས་ཀྱུ་ཡིས།། ཉོན་མོངས་སེམས་ཅན་གནས་ནས་འདྲེན།། ཐ་མ་ཐོད་པ་ཁྲག་གིས་བཀངས།། ཞལ་དུ་སྟོབས་ཅིང་སྐུ་ལ་བསྟིམས།། དུར་ཁྲོད་ཆས་ཀྱིས་སྐུ་ལ་བརྒྱན།། དྲེའུ་ནག་མོའི་ཡ་ཐོད་གདན་ལ་བཞུགས།། སྟོང་གསུམ་མ་ལུས་ཟིལ་གྱིས་གནོན།། དྲེའུའི་རྣ་མཆོག་གཡས་གཡོན་ལ།། མཐིང་ནག་དར་གྱི་ཅོད་པན་པུ་རུ་རུ།། སྲིན་པོའི་ཡ་ཐོད་སྔ་རུ་ལ།། སྲིན་མོའི་མན་དཀར་ཕྱི་རུ་ཅན།། མི་རྒོད་ཐོད་པའི་ཡོབ་ཅན་ལ།། ཉི་ཟླ་འབར་བའི་ཡོབ་གདན་ཅན།། སྦྲུལ་ནག་གོང་རྨེད་ཉི་ལི་ལི།། གཞའ་ཚོན་གློ་ནན་ཁྱུགས་སེ་ཁྱུག།། ཞིང་ཆེན་སྒ་སྟན་ལྷབས་སེ་ལྷུབ།། འོད་དང་གློག་དམར་ལམས་སེ་ལམ།། དུར་ཁྲོད་རྒྱན་ཆ་ཁྲ་ལ་ལ།། འཇིགས་པའི་ཆས་རྣམས་སྐུ་ལ་རྫོགས།། རྒྱན་རྫོགས་ལྷ་མོའི་ཐུགས་དམ་བསྐང་།། འཕྲིན་ལས་ལྷུན་གྲུབ་དངོས་གྲུབ་སྩོལ།། ཀྱེའེ་འགྲོ་བ་ཡོངས་ཀྱི་མ་གཅིག་མ།། སྣང་སྲིད་ཀུན་གྱི་བཅུད་བདག་མོ།། ཀུན་ཏུ་བཟང་མོ་མན་ཆད་དང་།། ཞིང་སྐྱོང་བརྟན་མ་ཡན་ཆད་དང་།། རྒྱལ་མོ་ཁྱོད་ཀྱི་ཆོ་འཕྲུལ་ཡིན།། སྐུ་མདོག་གཅིག་ཏུ་མ་ངེས་པའི།། དཀར་སེར་དམར་སྔོན་ནག་སྨུག་ཚོགས།། དུས་དྲུག་སྤར་མ་དགུ་ཁྲི་འགྱེད།། ཚེ་རིང་དབང་སྡུད་དངོས་གྲུབ་སྤེལ།། དགྲ་བགེགས་ལོག་འདྲེན་ཤུགས་ཀྱིས་བསྒྲོལ།། བདེ་འགྲོ་རྒྱལ་མོའི་ཐུགས་དམ་བསྐང་།། བདེ་ཆེན་ལྷུན་རྫོགས་དངོས་གྲུབ་སྩོལ།། ཤ་ཁྲག་དྲོད་དབུགས་སྤྲུལ་པ་སྟེ།། རྫུ་འཕྲུལ་སྨན་བཞི་ལས་ལ་འགྱེད།། ཞི་བའི་ལས་མཛད་གཡུང་དྲུང་མ།། རྒྱས་པའི་དབང་སྡུད་འཁོར་ལོ་མ།། དབང་སྡུད་དམར་མོ་པད་མ་ཅན།། ལས་ཀྱི་མཁའ་འགྲོ་རིན་ཆེན་མ།། སེར་ལྗང་དམར་སྔོན་ཆོ་འཕྲུལ་སྟོན།། ཕྱག་མཚན་རིགས་ཀྱི་བཀའ་རྟགས་བསྣམས།། འབྱུང་བཞིའི་ལྷ་མོའི་ཐུགས་དམ་བསྐང་།། ཕྲིན་ལས་རྣམ་བཞིའི་དངོས་གྲུབ་སྩོལ།། ཀྱེའེ་སྲིད་པའི་རྒྱལ་མོ་འགྲན་ཟླ་མེད།། རྫུ་འཕྲུལ་ཀུན་གྱི་འབྱུང་གནས་ཏེ།། ལས་རྣམས་ཐམས་ཅད་བསྒྲུབ་པའི་ཕྱིར།། དབལ་མོ་ཉི་ཤུ་རྩ་བདུན་བྱུང་།། གཞན་ཡང་སྤྲུལ་པ་བསམ་མི་ཁྱབ།། དབྱིངས་ཀྱི་དབལ་མོ་གཟེ་མ་དགུ།། འབྲུག་མགོ་སྦྲུལ་མགོ་སྐྱུང་ཀའི་མགོ། སེང་མགོ་དྲེད་མགོ་སྤྱང་ཀུའི་མགོ། སྟག་མགོ་ཁྱུང་མགོ་ཆུ་སྲིན་མགོ། ཡེ་ཤེས་གཟེ་མ་དགུ་ཡི་ཐུགས་དམ་བསྐང་།། ཐར་ལམ་དབྱིངས་སུ་འབྱེད་པའི་དངོས་གྲུབ་སྩོལ།། རྫུ་འཕྲུལ་འགྱེད་པའི་གྱད་མོ་ནི།། འབྲོང་མགོ་རྒོད་མགོ་དོམ་མགོ་མ།། གླང་མགོ་གཟིག་མགོ་འུག་པའི་མགོ། ཁྲ་མགོ་གསའ་མགོ་ཕག་རྒོད་མགོ། མྱུར་མགྱོགས་གྱད་མོ་དགུ་ཡི་ཐུགས་དམ་བསྐང་།། རྫུ་འཕྲུལ་ལས་ལ་འགྱེད་པའི་དངོས་གྲུབ་སྩོལ།། འཇིག་རྟེན་ལས་གྲུབ་བྱིན་ཏེ་ནི།། ལྷ་དང་ས་བདག་བདུད་ཀྱི་བྱིན་ཏེ་དང་།། དམུ་དང་ཀླུ་དང་གཉན་གྱི་བྱིན་ཏེ་དང་།། སྲིན་དང་ཕྱྭ་དང་བགེགས་ཀྱི་བྱིན་ཏེ་དང་།། ལྷ་སྲུང་བྱིན་ཏེ་མ་དགུའི་ཐུགས་དམ་བསྐང་།། ས་དགུ་ཟིལ་གྱིས་གནོན་པའི་དངོས་གྲུབ་སྩོལ།། ཀྱེའེ་མ་གཅིག་ཐུགས་ཀྱི་སྤྲུལ་པ་ནི།། བདུད་མོ་ནག་མོ་འཁྲོས་པའི་སྐུ།། ཞལ་གཅིག་ཕྱག་གཉིས་མཐིང་ལ་ནག།། གཡས་པས་གནམ་ལྕགས་རལ་གྲི་བསྣམས།། གཡོན་པས་དགྲ་བོ་ཁྲམ་ལ་འདེབས།། རལ་པ་ཁམ་ནག་མེ་འོད་འཕྲོ།། སྐུ་ལ་གནམ་གཞི་དར་གྱིས་བརྒྱན།། ཆིབས་སུ་དྲིལ་ནག་རྐང་གསུམ་བཅིབས།། བརྒྱད་ཁྲི་བཞི་སྟོང་ཡུད་ལ་འཁོར།། དགྲ་བགེགས་ཉམས་པའི་སྲོག་གཅོད་མ།། དམ་ཚིག་ཅན་ལ་དངོས་གྲུབ་སྩོལ།། བདུད་མོ་འབུམ་ཕྲག་ཕོ་ཉར་འགྱེད།། གཡུང་དྲུང་བོན་གྱི་བསྟན་པ་སྲུང་།། མ་ཅིག་ཁྱེད་ཀྱི་ཐུགས་དམ་བསྐང་།། དྲག་པོའི་ལས་གྲུབ་དངོས་གྲུབ་སྩོལ།། སྤྲུལ་པའི་ལྕམ་མོ་དམག་དཔོན་དགུ།། ལྷ་སྲིན་ཟིལ་གནོན་དྲག་ཤུལ་ཅན།། དམ་ཉམས་སྒྲོལ་བ་ཁས་བླང་པ།། དམག་དཔོན་མ་དགུའི་ཐུགས་དམ་བསྐང་།། སྡེ་བརྒྱད་བྲན་དུ་འཁོལ་བའི་དངོས་གྲུབ་སྩོལ།། ཡང་སྤྲུལ་འཇིག་རྟེན་སྨན་བཙུན་རྣམས།། བོད་ཁམས་སྐྱོང་བ་སྨན་མོའི་ཚོགས།། མ་བདུད་ཆུ་ཁམས་རྐྱ་མོ་དྲུག།། རང་རང་ཆ་ལུགས་འཇིགས་ཚུལ་ཅན།། རིམས་ནད་ཡམས་ནད་འཁྲུགས་པའི་བདག།། རྫུ་འཕྲུལ་སྤྲུལ་པ་ཕྱོགས་བཅུར་འགྱེད།། བསྟན་པ་སྲུང་བར་ཞལ་བཞེས་པའི།། སྨན་བཙུན་རྣམས་ཀྱི་ཐུགས་དམ་བསྐང་།། དགྲ་ལ་ནད་ཡམས་འཁྲུགས་པ་ཐོངས།། ཀྱེའེ་མ་གཅིག་སྲིད་པའི་རྒྱལ་མོ་ནི།། ལས་བྱེད་དམག་དཔོན་མཐུ་རྩལ་ཅན།། ལྷ་ཆེན་བརྒྱད་དང་ཀླུ་ཆེན་བརྒྱད།། གཟའ་ཆེན་བརྒྱད་དང་ཕྱོགས་སྐྱོང་བཅུ།། རྒྱལ་ཆེན་བཞི་དང་གནོད་སྦྱིན་བརྒྱད།། རྒྱུ་སྐར་ལྷ་མོ་ཉི་ཤུ་བརྒྱད།། ལྷ་ཡི་ཕོ་མོ་ཉི་ཟླ་གཉིས།། གཞན་ཡང་བཀའ་ཉན་ལྷ་མ་སྲིན།། བརྩེ་ཞིང་གྲོགས་མཛད་ལྷ་ཡི་སྡེ།། དགྲ་སྲོག་གཅོད་པའི་ལྷ་མ་ཡིན།། འཇིག་རྟེན་སྐྱོང་བའི་མཐུ་རྩལ་ཅན།། དཔལ་མགོན་རྣམས་ཀྱི་ཐུགས་དམ་བསྐང་།། ཅི་བཅོལ་ལས་རྣམས་གྲུབ་པར་མཛོད།། གཞན་ཡང་འཁོར་དུ་གྱུར་པ་ཡི།། གཡའ་རི་གངས་བྲག་མཚོ་སྨན་གཉན།། ཡུལ་ལྷ་ས་བདག་གཏོད་གྱི་རིགས།། སྡེ་བརྒྱད་དྲེགས་པ་ཡོངས་ཀྱི་སྡེ།། སྐྱེ་ཤི་ལམ་ལྷའི་སེམས་ཅན་རྣམས།། སྔོན་གྱི་ཐ་ཚིག་ཆེར་དགོངས་ལ།། འདོད་ཡོན་ལོངས་སྤྱོད་སྣ་ཚོགས་ཀྱིས།། སོ་སོའི་འདོད་པ་བསྐང་འགྱུར་ཅིག།། རང་རང་སྡུག་བསྔལ་བྱང་བར་མཛོད།། ཀྱེའེ་སྲིད་པའི་རྒྱལ་མོ་མཐུ་མོ་ཆེ།། སྐྱེ་འགྲོ་གསོ་བའི་གཞི་འཛིན་མ།། བོན་གྱི་དངོས་གྲུབ་ཆར་འབེབ་མ།། དགྲ་བགེགས་སྲོག་གཅོད་ཤན་པ་མོ།། དུན་ཙེ་ཉམས་པའི་གཤེད་མ་ཁྱོད།། བཤམས་པའི་གཏོར་མ་འདི་འབུལ་གྱི།། མ་ཁྱོད་ཀྱིས་དམ་ལ་མ་འདའ་ཞིག།། བུ་བདག་ཀྱང་དམ་ལ་མི་འདའོ།། སྔོན་གྱི་བསྐལ་པ་དང་པོ་ལ།། དབལ་བོན་སྟག་ལ་མེ་འབར་གྱིས།། ཇི་ལྟར་སྒྲུབ་གཤེན་ཁས་བླང་བཞིན།། ད་ལྟ་དབལ་བོན་བདག་ཅག་གིས།། བརྩེ་ཞིང་གདུང་བའི་དབྱངས་ཀྱིས་འབོད།། དངོས་འབྱོར་ཡིད་སྤྲུལ་མཆོད་པའི་ཚོགས།། དར་ནག་ལྷབ་ལྷུབ་རྒྱལ་མཚན་དང་།། མཁའ་ལ་དྲི་ཞིམ་སྤྲིན་དཔུང་གཏིབ།། ཤ་ཁྲག་གཏོར་མ་ལོངས་སྤྱོད་དང་།། རྔམ་དགུའི་ཤ་དང་གདུང་བའི་ཁྲག།། བདུད་རྩི་རག་ཏའི་རྒྱ་མཚོ་བསྐྱིལ།། སྣང་སྲིད་གང་བར་བྱིན་གྱིས་བརླབས།། འདོད་ཡོན་ལྷ་མོས་མཆོད་པ་འབུལ།། མ་གཅིག་ཁྱེད་ཀྱི་ཐུགས་དམ་བསྐང་།། གཙོ་མོ་དབྱིངས་སུ་མཉེས་འགྱུར་ཅིག།། མ་སྔོན་གྱི་ཐུགས་དམ་ཅི་བཞིན་དུ།། མ་འདའ་བཅོལ་བའི་འཕྲིན་ལས་མཛོད།། མ་ཁྱེད་ཀྱི་ཐུགས་དང་ཅི་འགལ་བ།། ལུས་ངག་ཡིད་གསུམ་སྒོ་ནས་མཐོལ་ལོ་བཤགས།། ཐེག་ཆེན་ལྟ་བའི་དོན་གྱིས་བཤགས།། སྐུ་གསུམ་འདུ་འབྲལ་མེད་པའི་དངོས་གྲུབ་སྩོལ།། ཅེས་པའི་ཚུལ་འདི་ནི་གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་བཀྲ་ཤིས་སྨན་རིའི་ཁྲོད་དུ་སྦྱར་བའོ།། བཀྲ་ཤིས།།

          དྲ་བ་དམར་ནག་གི་མངོན་རྟོགས་གསལ་བའི་སྒྲོན་མེ་ཞེས་བྱ་བ། བླ་མ་བཀའ་དྲིན་ཅན་གྱི་ཞབས་ལ་གུས་པས་ཕྱག་འཚལ་ལོ།། ལྷ་སྟེགས་བདུད་ཀྱི་གཞལ་ཡས་ནི། བདུད་མཁར་ནག་པོ་རྩེ་དགུ་པ། ཁྲོ་ཆུ་གདུག་པ་མུན་པའི་མཁར། ལྕགས་འོད་མུན་ནག་ཐིབས་སེ་ཐིབ། ཐ་རམས་སྔོན་པོ་ཁྱུད་དེ་ཁྱུད། ལྕགས་ཀྱི་མདོ་རྟོད་ཁྲིགས་སེ་ཁྲིག རྩེ་ལ་བདུད་བྱ་ལྕགས་སེ་ལྕག རྩ་ན་དོམ་ཕག་ཉེ་རེ་རེ། སྐུ་མཁར་དེ་ཡི་ནང་ཤེད་ན། ཁྲོ་ཆུ་འབར་བའི་ཁྲི་སྟེང་ན། དར་ནག་ཡོལ་བྲེས་ལྷུབས་སེ་ལྷུབ། མཐིང་ནག་འབར་བའི་གདན་སྟེང་ན། མི་བདུད་འབྱམས་པ་ཁྲག་མགོ་ནི། སྐུ་མདོག་མཐིང་ནག་འབར་བ་ལ། སྤྱན་མིག་འབར་བ་ཁྲོ་ཆུར་འཁྱིལ། ཤངས་གཉེར་ལས་ལ་ཐོགས་མེད་སྣ། དབལ་འབར་གདུག་པའི་ཞལ་ཁ་གདངས། ཆུ་གྲི་གཏམས་པའི་མཆེ་བ་གཙིགས། སྙན་ནས་དྲག་པོའི་འབྲུག་ཆེན་ལྡིར། རལ་པ་ཁྲག་གི་ཟར་བུར་འདྲིལ། དབུ་ལ་དར་ནག་འགྱིང་ཐོད་བཅིངས་། སྐུ་ལ་ཐ་བེར་ནག་པོ་གསོལ། སྦྲུལ་ནག་སྐུ་རེགས་རྐེད་ལ་བཅིངས། དོམ་ནག་ཆགས་བུ་ཞབས་ལ་གསོལ། ཤིང་བདུད་སྟ་མོ་ལག་ན་ཐོགས། ཆུ་བདུད་སྐྱོག་ཆེན་རྒྱབ་ན་ཁུར། བྱ་བདུད་ཁྲ་ཆེན་བླ་ན་ལྡིང་། ཉ་བདུད་སྲམ་ཆེན་འོག་ན་ཞོན། རྩི་བདུད་ཟོར་བ་ཁ་ནས་འཕེན། རྡོ་བདུད་ཐོག་ཆེན་ཐུགས་ལས་འཕེན། འབར་བའི་ཆ་ལུགས་བསམ་ལས་འདས། བོན་དང་གཤེན་ལ་བརྩེ་ཞིང་གདུང་། དགྲ་དང་བགེགས་ལ་འཁྲོ་ཞིང་འཚིག འཇིགས་བྱེད་འབར་བའི་སྐུ་རུ་གསལ། ཤར་ཕྱོགས་འཁོར་ལོའི་རྩིབས་སྟེང་ན། བདུད་པོ་མགོ་དགུ་མཐུ་བོ་ཆེ། ལུས་པོ་གཅིག་ལ་མགོ་བོ་དགུ། སྐུ་མདོག་འཇིགས་བྱེད་འབར་བ་ལ། ལུས་ལ་སྦྲུལ་གྱི་དཔྱང་བུ་གསོལ། ལག་ན་གཅོད་པའི་སྟ་རེ་ཐོགས། ཆིབས་སུ་བདུད་བྱ་སྐྱུང་ཀ་བཅིབས། བྱང་ཕྱོགས་འཁོར་ལོ་རྩིབས་སྟེང་ན། དགྲ་བདུད་འཐོམ་པོ་རྩལ་དྲག་པོ། འཇིགས་བྱེད་འབར་བའི་སྐུ་མདོག་ལ། སྐྱིན་འདང་མཚོན་གྱི་སླག་པ་གསོལ། ལག་ན་མཚོན་གྱི་གཟེ་མ་ཐོགས། ཆིབས་སུ་བདུད་བྱ་སྐྱུང་ཀ་བཅིབས། ནུབ་ཕྱོགས་འཁོར་ལོའི་རྩིབས་སྟེང་ན། རྙོབ་པ་ལག་རིང་མཐུ་རྩལ་ཅན། རྔམ་འཇིགས་གདུག་པའི་སྐུ་མདོག་ལ། རག་ཤ་སྲིན་པོའི་གཡང་གཞི་གསོལ། ལག་ན་ལྕགས་ཀྱི་དྲིལ་ཞགས་སྡོགས། ཆིབས་སུ་བདུད་བྱ་སྐྱུང་ཀ་བཅིབས། ལྷོ་ཕྱོགས་འཁོར་ལོའི་རྩིབས་སྟེང་ན། ཐང་གཡག་བཙན་པོ་སྒྲ་བླའི་མགོན། རྔམ་འཇིགས་བརྗིད་པའི་སྐུ་མདོག་ལ། བཀྲ་གསལ་སྟག་གི་གཡང་གཞི་གསོལ། ལག་ན་ནད་ཀྱི་རྐྱལ་པ་ཐོགས། ཆིབས་སུ་བདུད་བྱ་སྐྱུང་ཀ་བཅིབས། ལྷོ་ཤར་འཁོར་ལོའི་རྩིབས་སྟེང་ན། བདུད་ཀྱི་ལྕམ་མོ་ཐིང་རིལ་མ། རྔམ་འཇིགས་བུད་མེད་རལ་པ་ཅན། སྐུ་ལ་ཆུ་སྦྲུལ་སླག་པ་གསོལ། ཕྱག་ན་སྒྲིབ་ཤིང་མེ་ལོང་བསྣམས། ཆིབས་སུ་སོ་བྱ་རོག་མོ་བཅིབས། བྱང་ཤར་འཁོར་ལོའི་རྩིབས་སྟེང་ན། བདུད་ལྕམ་ངར་མོ་ཐོག་འཕེན་མ། རྔམ་འཇིགས་བུད་མེད་རལ་པ་ཅན། སྐུ་ལ་མ་ཏང་སླག་པ་གསོལ། ཕྱག་ན་ཐོག་མདའ་དམར་པོ་འཕེན། ཆིབས་སུ་སོ་བྱ་རོག་མོ་བཅིབས། བྱང་ནུབ་འཁོར་ལོའི་རྩིབས་སྟེང་ན། བདུད་ཀྱི་ལྕམ་མོ་གསེར་མགོ་མ། རྔམ་འཇིགས་བུད་མེད་རལ་པ་ཅན། སྐུ་ལ་གཞའ་ཚོན་སླག་པ་གསོལ། ཕྱག་ན་སྲོག་གི་གའུ་དམར་པོ་བསྣམས། ཆིབས་སུ་སོ་བྱ་རོག་མོ་བཅིབས། ལྷོ་ནུབ་འཁོར་ལོའི་རྩིབས་སྟེང་ན། ཁ་ལྕམ་གདུག་པའི་དུག་མཆུ་མ། རྔམ་འཇིགས་བུད་མེད་རལ་པ་ཅན། སྐུ་ལ་རླུང་གི་གོ་ཟུ་གསོལ། ལག་ན་བྱི་ལ་དམར་པོ་ཐོགས། ཆིབས་སུ་སོ་བྱ་རོག་མོ་བཅིབས། ལྷོ་ཤར་འབར་བའི་གྲུ་ཆད་ལ། གཤིན་བདུད་འབྱམས་པ་ལག་དྲུག་ནི། སྨུག་ནག་འབར་པའི་སྐུ་མདོག་ལ། ཕྱག་དྲུག་སྡང་བའི་དགྲ་ལ་རྙོབ། འོག་ན་རླུང་རྟ་འཁོར་ལོ་ཞོན། བྱང་ཤར་འབར་བའི་གྲུ་ཆད་ལ། དམུ་བདུད་ཁམ་པ་ཤ་ཟན་ནི། མི་ཡི་ལུས་ལ་འབྲུག་གི་མགོ སྐུ་མདོག་ཁམ་ནག་འཇིགས་པ་ལ། རག་ཤ་སྲིན་པོའི་གཡང་གཞི་གསོལ། ཁ་ནས་ཐོག་རྡོ་ནག་པོ་འཕེན། ལག་ན་ལྕགས་ཀྱི་གཟེ་མ་ཐོགས། ཆིབས་སུ་སྲིན་གཡག་ཁམ་པ་བཅིབས། བྱང་ནུབ་འབར་བའི་གྲུ་ཆད་ལ། ཀླུ་བདུད་ནག་པོ་གཟུང་མཆུ་ནི། མི་ལུས་གཟུང་མཆུ་སྦྲུལ་གྱི་མགོ འཁྲོས་པའི་སྐུ་མདོག་སྔོན་དམར་ལ། རུ་སྦལ་ནག་པོའི་གཡང་གཞི་གསོལ། སྦྲུལ་ནག་ཞགས་པ་ལག་ན་ཐོགས། ཆིབས་སུ་ཆུ་གླང་རོག་མདངས་བཅིབས། ཕྱག་བརྙན་ལྷོག་པའི་བུ་ཕོ་འགྱེད། ལྷོ་ནུབ་འབར་བའི་གྲུ་ཆད་ལ། གཟའ་བདུད་བྱི་ཏི་པ་ཏ་ནི། ལྗང་ནག་དབུ་དགུ་འཇིགས་བྱེད་འབར། གཡས་པས་ཆུ་སྲིན་རུ་མཚོན་ཕྱར། གཡོན་པས་སྦྲུལ་ནག་ཞགས་པ་སྡོགས། མགོ་ལུས་མེད་པར་མིག་གིས་གང་། ཆིབས་སུ་ཆུ་སྲིན་འགྱིང་བ་བཅིབས། གཡུ་འབྲུག་སྔོན་མོ་རོལ་དུ་ཁྲིད། ལྕགས་མཁར་འབར་བའི་ནུབ་སྒོ་ལ། གཤིན་རྗེ་ཀླག་ཤ་ནག་པོ་ནི། མི་ཡི་ལུས་ལ་དུར་བྱའི་མགོ སྨུག་ནག་འཁྲོས་པའི་ཆ་བྱད་ཅན། ཕྱག་ན་གཤིན་རྗེའི་ཁྲམ་ཤིང་ཐོགས། ཆིབས་སུ་ཆུ་སྲིན་འགྱིང་བ་བཅིབས། ཤར་གྱི་ཟླ་གམ་འབར་བ་ལ། བདུད་ཆེན་རེ་སྟེ་འགོང་ཉག་ནི། ཁྲོ་ཆུ་འབར་བའི་མི་བོ་ལ། ཆུ་སྲིན་འགྱིང་བ་ཆིབས་སུ་བཅིབས། ཞལ་གསུམ་ཕྱག་དྲུག་འཇིགས་བྱེད་འབར། གཡས་ཀྱི་ཞལ་ནི་སེང་གེའི་ཞལ། གཡོན་གྱི་ཞལ་ནི་དོམ་གྱི་ཞལ། དབུས་མཐིང་དྲག་པོ་གཡག་གི་ཞལ། རལ་པ་མེ་འབར་སྲིད་གསུམ་སྲེག ལུས་པོ་སྟག་ལྟར་བཀྲ་བ་ལ། ཡན་ལག་དྲེད་ལག་ལྕགས་ཀྱུ་འཛིངས། གཡས་ཀྱི་ཟླ་གམ་འབར་བ་ལ། ཕྱ་བདུད་སྲིད་པའི་རྒྱལ་པོ་ནི། སྐུ་མདོག་དཀར་གསལ་ཤེལ་འོད་འབར། དབུ་ལ་དར་དཀར་འགྱིང་ཐོད་བཅིངས། སྐུ་ལ་དར་དཀར་བེར་ཆེན་གསོལ། ཕྱག་ན་དར་མདུང་དཀར་པོ་ཕྱར། ཆིབས་སུ་དུང་རྟ་དཀར་པོ་བཅིབས། གཡོན་གྱི་ཟླ་གམ་འབར་བ་ལ། བཙན་བདུད་རྒྱལ་པོ་ཧེ་རུ་ཨ། སྐུ་མདོག་དམར་ནག་འབར་བ་ལ། ལེ་བརྒན་འཛུམ་ཐོད་དབུ་ལ་བཅིངས། ཐང་བེར་དམར་བཀྲ་སྐུ་ལ་གསོལ། བཙན་དར་དམར་པོ་ལག་ན་ཐོགས། ཆིབས་སུ་སྔོན་པོ་འགབ་ནག་བཅིབས། གཞན་ཡང་བྱ་ནག་དབང་རྒྱལ་དང་། གྲི་བཙན་ཤན་པ་གྲི་ཐོགས་དང་། གེ་ཏ་དང་ནི་རོལ་མོ་སོགས། བདུད་ཕྲན་བཙན་ཕྲན་བསམ་མི་ཁྱབ། སྐུ་མདོག་ཕྱག་མཚན་ཅིར་མ་ངེས། རྔམ་འཇིགས་འབར་བའི་ཆ་བྱད་གསལ། མཆོད་རྫས་བྱིན་རླབས་སྤྱི་དང་མཐུན། བདུད་བཙན་དྲེགས་པའི་གཞུང་དོན་ཀུན་བསྡུས་ནས། བློ་དམན་དོན་ཕྱིར་བརྩེ་བའི་བསམ་པས་བཀོད། འགལ་འཁྲུལ་མཆིས་ན་དམ་ཅན་གཉན་ལ་བཤགས། དགེ་བས་འགྲོ་ཀུན་བོན་སྐུ་ཐོབ་པར་ཤོག ། ཅེས་པའི་ཚུལ་འདི་ནི། གཤེན་གྱི་དྲང་སྲོང་ཤེས་རབ་རྒྱལ་མཚན་ལ། ཁྲོ་ཚང་མུ་ལ་རཏྣས་བསྐུལ་བའི་ངོར། ཕན་བྱེད་སྨན་རིའི་ཁྲོད་དུ་སྦྱར་བ་དགེའོ༎ རྫོགས་སོ༎ ༎

          བསྭོ་བདུད་ཡུལ་ཁ་རག་མུན་འཐིབ་གླིང་ཆེན་ན།། ལྕགས་འོད་འཚེར་བའི་སྐུ་མཁར་རྩེ་དགུའི་ནང་།། བོན་གྱི་བཀའ་སྲུང་བདུད་རྒྱལ་མཐུ་བོ་ཆེ།། དགྲ་བདུད་འབྱམས་པ་ཁྲག་མགོ་སྒྲ་བླའི་མགོན།། ཞལ་གཅིག་ཕྱག་གཉིས་མཐིང་ནག་བརྗིད་པའི་སྐུ།། དབུ་སྐྲ་རལ་པ་དར་གྱི་འཛུམ་ཐོད་བཅིངས།། དར་ནག་བེར་ཆེན་བརྗིད་ལྡན་སྐུ་ལ་གསོལ།། གཡས་གཡོན་ཕྱག་མཚན་དགྲ་སྟ་རུ་མཚོན་ཞགས།། དམ་ཉམས་དགྲ་བོའི་གདུང་རྒྱུད་རྩད་ནས་ཆོད།། ཆིབས་སུ་ཟ་བྱེད་ཉ་བདུད་སྲམ་ཆེན་བཅིབས།། ཐུགས་ཀྱི་སྲས་སྤྲུལ་བུ་ཚ་ལྕམ་དྲལ་བརྒྱད།། སྤྲུལ་པའི་དྲེགས་བརྒྱད་རོལ་པོ་སྐྱ་ལྔ་དང་།། གེ་ཏ་བཞི་བཅུ་སྒོ་སྲུང་ལྕགས་བདུད་དང་།། ཤན་པ་གྲི་ཐོགས་བྱ་ནག་དབང་རྒྱལ་སོགས།། སྤྲུལ་པ་ཡང་སྤྲུལ་འཁོར་དང་བཅས་པ་རྣམས།། འདིར་གཤེགས་འདིར་བྱོན་དམ་རྫས་རྟེན་ལ་སྤྱོན།། ཤ་ཁྲག་ཕུད་རྒོད་འབན་གཏོར་གཉེན་པོ་དང་།། མཐུན་པའི་ལོངས་སྤྱོད་དམ་རྫས་རྒྱན་གྱིས་བསྐང་།། ཁྱེད་ཀྱི་ཐུགས་དམ་གཉེན་པོ་བསྐངས་ནས་ཀྱང་།། བདག་ཅག་སྒྲུབ་གཤེན་ཡོན་བདག་འཁོར་བཅས་ཀྱི།། དམ་ཚིག་ཆག་ཉམས་འགལ་འཁྲུལ་ཅི་མཆིས་བཤགས།། དམུ་ཡད་ནོར་སྤེལ་མཐུན་རྐྱེན་དངོས་གྲུབ་སྩོལ།། ནད་ཡམས་མཚོན་འཁྲུག་གློ་བུར་བར་ཆོད་ཟློག།། སྡང་དགྲ་གནོད་བགེགས་ད་ལྟ་ཉིད་དུ་སྒྲོལ།། མ་གཡེལ་བཅོལ་བའི་ཕྲིན་ལས་གྲུབ་པར་མཛོད།། ཅེས་པ་འདིའང་གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་བཀྲ་ཤིས་སྨན་རིའི་ཁྲོད་དུ་སྦྱར་བའོ།། དགེའོ། །
        


        
 

        


        ༄༅།།མི་བདུད་བསང་མཆོད་བཞུགས་སོ།།


        
          བསྭོ་མ་གཡེལ་དྲ་ནག་བདུད་ཀྱི་ཚོགས།། དམ་ཅན་མི་བདུད་མཐུ་བོ་ཆེ།། བོན་གྱི་སྒྲ་བླ་གཤེན་གྱི་གྲོགས།། དམ་ལྡན་བསྟན་སྲུང་དམ་ཉམས་གཤེད།། འདིར་སྤྱོན་བདུད་རྩི་བསང་མཆོད་བཞེས།། མི་བདུད་འབྱམས་པ་ཁྲག་མགོ་བསང་།། ཡབ་ཡུམ་སྲས་འཁོར་བཅས་པ་བསང་།། ལས་བྱེད་དྲལ་པོ་མཆེད་བཞི་བསང་།། འགུག་བྱེད་ལྕམ་མོ་བཞི་པོ་བསང་།། སྒྲོལ་བྱེད་དྲེགས་ཆེན་བརྒྱད་པོ་བསང་།། སྤྲུལ་པའི་བྱ་ནག་དབང་རྒྱལ་བསང་།། ལས་མཁན་གེ་ཏ་རོལ་པོ་བསང་།། འཁོར་གྱི་བདུད་ཕྲན་བཙན་ཕྲན་བསང་།། དམ་ཅན་ཁྱེད་ལ་མཆོད་བསྟོད་འབུལ།། བདག་ལ་མགོན་སྐྱོབ་བསྟན་པ་སྲུང་།། ཚེ་ནོར་སྤེལ་ལ་དགྲ་བགེགས་སྒྲོལ།། ལས་བཅོལ་ཕྲིན་ལས་གྲུབ་པར་མཛོད།། ཅེས་པ་མི་བདུད་བསང་མཆོད་འདི་ནི་གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་བཀྲ་ཤིས་སྨན་རིའི་ཁྲོད་དུ་སྦྱར་བའོ།། བཀྲ་ཤིས་དགེའོ། །
        


        
 

        


        ༄༅།།བསྟན་སྲུང་བྲག་བཙན་མཆོད་བསྟོད་བཞུགས་སོ།།


        
          བསྭོ་དྲག་པོ་སྲ་བརྟན་བྲག་གི་མངའ་བདག་པོ།། འཛམ་གླིང་མེ་རི་འོད་འབར་ཞིང་ཁམས་སུ།། བྱང་ཤར་ཟངས་མཁར་དམར་པོའི་ནང་ཤད་ན།། རྣལ་འབྱོར་ཡོངས་ཀྱི་བསྟན་སྲུང་མཐུ་བོ་ཆེ།། བྲག་བཙན་དམར་པོ་གཡུང་དྲུང་དགྲ་འདུལ་རྩལ།། འཇིགས་པའི་མི་རིང་དམར་པོ་མདུང་ཙམ་ཞིག།། དབུ་སྐྲ་བསྐལ་པའི་མེ་རི་འོད་དུ་འབར།། སྐུ་ལ་ཟ་འོག་དམར་ཁྲའི་སླག་པ་གསོལ།། གཡས་གཡོན་ཕྱག་མཚན་བཙན་ཞགས་རུ་མཚོན་བསྣམས།། སྟག་རལ་སྐྱེས་འཁོར་དཔའ་ཆས་ལུས་ལ་རྫོགས།། མཛེས་བརྗིད་ལྕགས་ལྷམ་ཡུ་ཐུང་ཞབས་ལ་མནབ།། མྱུར་མགྱོགས་རྩལ་ལྡན་བཙན་རྟ་དམར་ཞུར་ཆིབས།། ཐོགས་རྡུགས་མེད་པར་བང་རྒྱུག་དགྲ་བོ་ལེན།། མོན་པ་མཆེད་གསུམ་བཙན་དམག་འབུམ་འཁོར་བཅས།། ཤ་ཁྲག་གཏོར་མ་ཇ་ཆང་ཕུད་ཀྱིས་བསྐང་།། བསྟན་པའི་བཀའ་སྲུང་བཅོལ་བའི་ཕྲིན་ལས་མཛོད།། ཅེས་པའི་མཆོད་བསྟོད་འདི་ནི་བསྟན་སྲུང་མཉེས་ཤིང་དགྲ་བགེགས་བསྒྲལ་བའི་ཕྱིར་དུ་གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་སྦྱར་བའོ།།
        


        
 

        


        ༄༅།།བྲག་བཙན་བསང་མཆོད་བཞུགས་སོ།།


        
          བསྭོ་མ་གཡེལ་དྲ་དམར་བཙན་གྱི་ཚོགས།། མ་འདའ་དམ་ཅན་བྲག་བཙན་དམར།། གཡུང་དྲུང་དགྲ་འདུལ་མཐུ་རྩལ་ཅན།། འཁོར་བཅས་མ་ལུས་གཤེགས་སུ་གསོལ།། ཐུགས་དམ་བརྟེན་པའི་རྫས་ལ་དགོངས།། འདོད་ཡོན་ལྔ་ལྡན་མཐུན་པའི་རྫས།། ཤ་ཁྲག་དཀར་མངར་ཇ་ཆང་ཕུད།། སྨན་སྤོས་ལྷ་ཤིང་དུད་པ་འདིས།། ཇོ་བོ་བྲག་བཙན་དམར་པོ་བསང་།། བསྟན་སྲུང་ཨ་བསེ་རྒྱལ་བ་བསང་།། ཡུམ་ཆེན་ས་སྲིན་མ་མོ་བསང་།། སྲིང་མོ་བཙན་ལྕམ་དམར་མོ་བསང་།། སྲུ་མོ་ཀླུ་ལྕམ་དཀར་མོ་བསང་།། ལས་བྱེད་མོན་པ་མཆེད་གསུམ་བསང་།། འཁོར་གྱི་བཙན་ཕྲན་འབུམ་སྡེ་བསང་།། བོན་སྐྱོང་ཁྱེད་ལ་མཆོད་བསྟོད་པ།། སྒྲུབ་གཤེན་མི་ནོར་འཁོར་བཅས་ལ།། ཚེ་བསྲིང་རྐྱེན་ཟློག་ལོངས་སྤྱོད་སྤེལ།། དགྲ་བགེགས་སྒྲོལ་ལ་བསྟན་པ་སྲུང་།། འབྲལ་མེད་མགོན་སྐྱོབ་ཕྲག་མ་དོག།། ཅི་བསམ་དོན་རྣམས་འགྲུབ་པར་མཛོད།། ཅེས་པ་བཙན་གྱི་བསང་མཆོད་འདི་ནི་གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་དཔལ་ལྡན་སྨན་རིའི་དགོན་དུ་སྦྱར་བའོ།། བཀྲ་ཤིས། དགེའོ། །

          དབལ་ཆེན་གེ་ཁོད་གནོད་སྦྱིན་འདུལ་ལ་ཕྱག་འཚལ་ལོ།། སྙན་རྒྱུད་བཀའ་སྲུང་སྲོག་བདག་རྒྱལ་པོ་ཉི་པང་སད་ལ་བཀའ་བསྒོ་སྟེ་འདི་སྐད་དོ།། བསྭོ་མ་གཡེལ་མ་གཡེལ་ཐུགས་དམ་གོང་མ་གཡེལ།། མ་དྷ་མ་འདའ་དམ་ཚིག་གཞུང་མ་འདྲལ།། དབལ་ཆེན་གེ་ཁོད་བཀའ་ཉན་ལས་བྱེད་པ།། བསྟན་པའི་བཀའ་སྐྱོང་ཝེར་རོ་ཉི་པང་སད།། སྒྲ་བླའི་རྒྱལ་པོ་སྲོག་བདག་མཐུ་རྩལ་ཅན།། དུང་གི་མི་ཕོ་དཀར་པོ་མདུང་ཙམ་ལ།། སྐུ་ལ་དར་དཀར་ན་བཟའ་ལྷུབས་སེ་ལྷུབ།། སྐད་ལ་སྟག་རལ་གཟིག་ཤུབ་ཁྲ་ལ་ལ།། དབུ་ལ་དུང་གི་ཐོར་ཚུག་ལྡེམས་སེ་ལྡེམ།། ཕྱག་ན་རུ་དར་དཀར་པོ་ཕྱ་ར་ར།། ཆིབས་སུ་རྟ་དཀར་ཕུ་དམར་བྲིངས་སེ་བྲིང་།། འཁོར་དུ་རྒྱལ་ཕྲན་སྟོང་སྡེ་འུབས་སེ་འུབ།། དེ་ལ་ཞང་ཞུང་བོན་གྱི་མཚན་གསོལ་བ།། ཤེལ་འགྱིང་དཀར་པོ་ཉི་པང་སད་ཅེས་བྱ།། ཕྲོམ་གྱི་རྒྱལ་པོས་མིང་དང་མཚན་གསོལ་བ།། སྲོག་བདག་སྲིད་པའི་རྒྱལ་པོ་ཞེས་ཀྱང་བྱ།། གཡུང་དྲུང་སྟག་གཟིག་བོན་གྱིས་མཚན་གསོལ་བ།། ཤེལ་འགྱིང་དཀར་པོ་ཞེས་ཀྱང་མཚན་དུ་གསོལ།། རྒྱ་གར་ཆོས་ཀྱིས་མིང་དང་མཚན་གསོལ་བ།། ཚང་པ་དུང་གི་ཐོར་ཚུག་ཅན་ཞེས་བྱ།། རྒྱལ་ནག་རྒྱལ་པོས་མིང་དང་མཚན་གསོལ་བ།། ཟླ་པང་སད་ཀྱི་རྒྱལ་པོ་ཞེས་ཀྱང་བྱ།། སྤུ་རྒྱལ་བོད་ཀྱིས་མིང་དང་མཚན་གསོལ་བ།། སྐྱ་ཏྲང་ཆེན་པོ་ཞེས་ཀྱང་མཚན་དུ་གསོལ།། མ་སྤྲུལ་དགུ་སྤྲུལ་ལྷ་སྲིན་ཀུན་ཏུ་སྤྲུལ།། མ་སྡོང་དགུ་སྡོང་སྡེ་བརྒྱད་ཡོང་ལ་སྡོང་།། མི་རྫུ་དགུ་རྫུ་ཆོ་འཕྲུལ་སྣ་ཚོགས་འགྱེད།། བཞུགས་ནི་རི་རབ་རི་ཡི་རྩེ་ལ་བཞུགས།། བསྐྱོད་ནི་སྟེང་འོག་ཕྱོགས་མཚམས་ཀུན་ཏུ་བསྐྱོད།། མཛད་ནི་བསྟན་པ་བོན་གྱི་བཀའ་སྲུང་མཛད།། བསྒྲུབ་ནི་དམ་ལྡན་གཤེན་གྱི་ལས་རྣམས་སྒྲུབས།། སྤྲུལ་པ་ཡང་སྤྲུལ་འཁོར་དང་བཅས་པ་རྣམས།། སྔོན་གྱི་ཐ་ཚིག་གཉེན་པོ་མ་བསྙེལ་བར།། རྫུ་འཕྲུལ་ཞབས་ཀྱི་གློག་ལྟར་གཤེགས་སུ་གསོལ།། བྱམས་པའི་སེམས་ཀྱིས་མ་ལྟར་གཤེགས་སུ་གསོལ།། གདུང་བའི་སེམས་ཀྱིས་གྲོགས་ལྟར་གཤེགས་སུ་གསོལ།། ལོངས་ཤིག་འདོད་ཡོན་ལོངས་སྤྱོད་རྒྱན་ལྡན་ལོངས།། བཞེས་ཤིག་བཀའ་ཡི་གཏོར་མ་གཉེན་པོ་བཞེས།། སྲུངས་ཤིག་གཡུང་དྲུང་བོན་གྱི་བསྟན་པ་སྲུང་།། སྒྲུབས་ཤིག་དམ་ལྡན་གཤེན་གྱི་བསམ་པ་སྒྲུབ།། བསྟོད་ཅིག་སྟོང་གསུམ་གྱེར་གྱི་དབུ་འཕང་བསྟོད།། ཟློགས་ཤིག་མི་མཐུན་རྐྱེན་དང་བར་ཆད་ཟློགས།། མཛོད་ཅིག་དཀར་པོ་དགེ་བའི་སྡོང་གྲོགས་མཛོད།། སྤེལ་ཅིག་འཁོར་འདབས་ལོངས་སྤྱོད་དབང་ཐང་སྤེལ།། སྩོལ་ཅིག་མི་ཚེ་ཕྱུག་གཡང་དངོས་གྲུབ་སྩོལ།། ཁུག་ཅིག་བསྟན་དགྲ་ཉམས་པ་རིང་པར་ཁུག།། སྒྲོལ་ཅིག་དམ་ཉམས་དགྲ་བོ་མྱུར་དུ་བསྒྲོལ།། མ་གཡེལ་བསྟན་སྲུང་རྒྱལ་པོ་མཐུ་རྩལ་ཅན།། དབལ་ཆེན་གེ་ཁོད་བཀའ་དང་དམ་མ་འདའ།། སྔོན་གྱི་དམ་ཚིག་གཉེན་པོ་གཞུང་མ་འདྲལ།། མ་འདའ་བཅོལ་བའི་ཕྲིན་ལས་གྲུབ་པར་མཛོད།། ཏྲི་ཏྲི་ར་ཙ་ས་མ་ཡ་ར་ཡོ་ཛ། བསྭོ་ཨཱོྃ་ཨ་ཐུན་ཉེ་ལོ་ཡོ་ཐུན་སྤུངས་སོ་ཐད་དོ། ཨ་མ་མ་ཧ་ལ་རཾ་ཛ་ཧྲིག་ནན། ཨེ་ཏྲི་སྲོག་ལ་ཡ་ཐུན་རིལ་ཁ་ཐུན་ཐད་དོ་ཐུན་བྷྱོ།། །། ཞེས་བཀའ་སྐྱོང་ཉི་པང་སད་ཀྱི་བཀའ་བསྒོ་འདི་གསང་སྔགས་ཀྱི་གཞུང་ལུགས་པའི་དགོངས་པ་ལ་བསྟེན་ནས། གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་གཤེན་བསྟན་བཀྲ་ཤིས་སྨན་རིའི་ཁྲོད་དུ་སྦྱར་བ་དགེའོ།། ཤུ་བྷམ།།
        


        
 

        


        རྒྱལ་པོ་ཉི་པང་སད་ཀྱི་བཀའ་བསྒོ་ངར་གྲགས།


        
          དབལ་ཆེན་གེ་ཁོད་གནོད་སྦྱིན་འདུལ་ལ་ཕྱག་འཚལ་ལོ།། རྫོགས་ཆེན་བཀའ་སྲུང་སྲོག་བདག་རྒྱལ་པོ་ཉི་པང་སད་ལ་བཀའ་བསྒོ་བ་འདི་སྐད་དོ།། བསྭོ་མ་གཡེལ་མ་གཡེལ་ཐུགས་དམ་གོང་མ་གཡེལ།། མ་འདའ་མ་འདའ་དམ་ཚིག་གཞུང་མ་འདྲལ།། དབལ་ཆེན་གེ་ཁོད་བཀའ་ཉན་ལས་བྱེད་པའི།། བསྟན་པའི་བཀའ་སྐྱོང་ཝེར་རོ་ཉི་པང་སད།། དགྲ་ལྷའི་རྒྱལ་པོ་སྲོག་བདག་མཐུ་རྩལ་ཅན།། དུང་གི་མི་ཕོ་དཀར་པོ་མདུང་ཙམ་ལ།། སྐུ་ལ་དར་དཀར་ན་བཟའ་ལྷུབས་སེ་ལྷུབ།། རྐེད་ལ་སྟག་རལ་གཟིག་ཤུབ་ཁྲ་ལ་ལ།། དབུ་ལ་དུང་གི་ཐོར་ཚུགས་ལྡེམས་སེ་ལྡེམ།། ཕྱག་ན་རུ་དར་དཀར་པོ་ཕྱ་ར་ར།། ཆིབས་སུ་རྟ་དཀར་ཕུན་དམར་བྲིངས་སེ་བྲིང་།། འཁོར་དུ་རྒྱལ་ཕྲན་སྟོང་སྡེ་འུབས་སེ་འུབ།། དེ་ལ་ཞང་ཞུང་བོན་གྱི་མཚན་གསོལ་བ།། ཤེལ་འགྱིང་རྒྱལ་པོ་ཉི་པང་སད་ཅེས་བྱ།། ཁྲོམ་གྱི་རྒྱལ་པོས་མིང་དང་མཚན་གསོལ་བ།། སྲོག་བདག་སྲིད་པའི་རྒྱལ་པོ་ཞེས་ཀྱང་བྱ།། སྟག་གཟིག་རྒྱལ་པོས་མིང་དང་མཚན་གསོལ་བ།། ཤེལ་འགྱིང་དཀར་པོ་ཞེས་ཀྱང་མཚན་དུ་གསོལ།། རྒྱ་གར་ཆོས་ཀྱི་མིང་དང་མཚན་གསོལ་བ།། ཚངས་པ་དུང་གི་ཐོར་ཚུགས་ཅན་ཞེས་བྱ།། རྒྱ་ནག་རྒྱལ་པོས་མིང་དང་མཚན་གསོལ་བ།། ཟླ་པང་སད་ཀྱི་རྒྱལ་པོ་ཞེས་ཀྱང་བྱ།། སྤུ་རྒྱལ་བོད་ཀྱིས་མིང་དང་མཚན་གསོལ་བ།། སྐྱ་དྲང་ཆེན་པོ་ཞེས་ཀྱང་མཚན་དུ་གསོལ།། མི་སྤྲུལ་དགུ་སྤྲུལ་ལྷ་སྲིན་ཀུན་དུ་སྤྲུལ།། མི་བསྡོང་དགུ་བསྡོང་སྡེ་བརྒྱད་ཡོངས་དང་སྡོང་།། མི་བརྫུས་དགུ་བརྫུས་ཆོ་འཕྲུལ་སྣ་ཚོགས་འགྱེད།། བཞུགས་ནི་རི་རབ་རི་ཡི་རྩེ་ལ་བཞུགས།། བསྐྱོད་ནི་ཕྱོགས་མཚམས་སྟེང་འོག་ཀུན་དུ་བསྐྱོད།། མཛད་ནི་བསྟན་པ་བོན་གྱི་བཀའ་སྲུང་མཛད།། སྒྲུབ་ནི་དམ་ལྡན་གཤེན་གྱི་ལས་རྣམས་སྒྲུབས།། སྤྲུལ་པ་ཡང་སྤྲུལ་འཁོར་དང་བཅས་པ་རྣམས།། སྔོན་གྱི་ཐ་ཚིག་གཉེན་པོ་མ་བསྙེལ་བར།། རྫུ་འཕྲུལ་ཤུགས་ཀྱིས་གློག་ལྟར་གཤེགས་སུ་གསོལ།། བྱམས་པའི་སེམས་ཀྱིས་མ་ལྟར་གཤེགས་སུ་གསོལ།། གདུང་བའི་ཚུལ་གྱིས་གྲོགས་ལྟར་གཤེགས་སུ་གསོལ།། ལོངས་ཤིག་འདོད་ཡོན་ལོངས་སྤྱོད་རྒྱན་ལྡན་ལོངས།། བཞེས་ཤིག་བཀའ་ཡི་གཏོར་མ་གཉེན་པོ་བཞེས།། སྲུངས་ཤིག་གཡུང་དྲུང་བོན་གྱི་བསྟན་པ་སྲུངས།། སྒྲུབས་ཤིག་དམ་ལྡན་གཤེན་གྱི་བསམ་དོན་སྒྲུབས།། བསྟོད་ཅིག་སྟོང་གསུམ་བོན་གྱི་དབུ་འཕང་བསྟོད།། ཟློགས་ཤིག་མི་མཐུན་རྐྱེན་དང་བར་ཆད་ཟློགས།། མཛོད་ཅིག་དཀར་པོ་དགེ་བའི་སྡོང་གྲོགས་མཛོད།། སྤེལ་ཞིག་འཁོར་འདས་ལོངས་སྤྱོད་དབང་ཐང་སྤེལ།། སྩོལ་ཅིག་མི་ཚེ་ཕྱུག་གཡང་དངོས་གྲུབ་སྩོལ།། ཁུགས་ཤིག་བསྟན་དགྲ་དམ་ཉམས་རིངས་པར་ཁུགས།། སྒྲོལ་ཅིག་དམ་ཉམས་དགྲ་བགེགས་མྱུར་དུ་སྒྲོལ།། མ་གཡེལ་བསྟན་བསྲུང་རྒྱལ་པོ་མཐུ་རྩལ་ཅན།། དབལ་ཆེན་གེ་ཁོད་བཀའ་དང་དམ་མ་འདའ།། སྔོན་གྱི་ཐ་ཚིག་གཉེན་པོ་གཞུང་མ་འདྲལ།། བཅོལ་བའི་འཕྲིན་ལས་མ་ལུས་གྲུབ་པར་མཛོད།། སྔར་གྱི་བཀའ་ལུང་མང་པོའི་དགོངས་པ་ལ་བསྟེན་ནས་གཤེན་རབ་སྟོན་པའི་བཀའ་སྲུང་མཐུ་རྩལ་ཅན་སྙན་བརྒྱུད་སྲུང་མ་ཉི་པང་སད་ཀྱི་བཀའ་བསྒོ་འདི་གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་བཀྲ་ཤིས་སྨན་རིའི་ཁྲོད་དུ་སྦྱར་བའོ་།། བཀྲ་ཤིས་དགེའོ།།

          བསྭོ་མ་གཡེལ་མ་གཡེལ་བྱ་ར་མ།། མ་འདའ་མ་འདའ་སྒྲུབ་སྡེ་མོ།། ཕུ་ཝེར་ལྷ་ཡི་ལྕམ་ཅིག་མ།། མ་སྲིང་དམ་ཅན་སྒྲ་བླ་མ།། འབྱུང་བ་ལྔ་ཡི་བཅུད་བདག་མོ།། དབལ་ཆེན་གེ་ཁོད་ཕོ་ཉ་མོ།། གཡའ་དང་གངས་ཀྱི་ཕ་རོལ་ན།། སྤྲིན་དང་ན་བུན་ཚུལ་རོལ་ན།། དུག་རི་ནག་པོ་རྩེ་རྒྱལ་གྱི།། དུག་མཚོ་མུ་ལེའི་ཀློང་དཀྱིལ་ན།། གཡུ་དང་མུན་པའི་གུར་ཁང་ན།། སྒྲ་བླའི་རྒྱལ་མོ་མཐུ་མོ་ཆེ།། སྲིད་པའི་རྒྱལ་མོ་སྟག་རི་རོང་།། སྐུ་ཡི་སྤྲུལ་པ་ཅིར་ཡང་སྟོན།། ཐུགས་ཀྱི་ཆོ་འཕྲུལ་ཀུན་ཏུ་ཁྱབ།། ལན་རེ་སྤྲུལ་པ་མཛད་ཙམ་ན།། ཤར་གྱི་ཕྱོགས་སུ་བྱོན་པའི་ཚེ།། མ་བདུད་ཆུད་ཁམས་ལས་ལ་བསྐུལ།། དགྲ་བོའི་གཟུགས་ཕུང་བཤིགས་པར་བྱེད།། བྱང་གི་ཕྱོགས་སུ་བྱོན་པའི་ཚེ།། གནོད་སྦྱིན་བཙན་གྲོལ་ལས་ལ་བསྐུལ།། དགྲ་བོའི་ཁ་དབུགས་འཕྲོག་པར་བྱེད།། ནུབ་ཀྱི་ཕྱོགས་སུ་བྱོན་པའི་ཚེ།། བདུད་མོ་ཀླུ་མོ་ལས་ལ་བསྐུལ།། དགྲ་བོའི་དྲོད་མདངས་ཕྲོག་པར་བྱེད།། ལྷོ་ཡི་ཕྱོགས་སུ་བྱོན་པའི་ཚེ།། དལ་བདག་འབྲོག་སྲིན་ལས་ལ་བསྐུལ།། དགྲ་བོའི་ཁོང་ཁྲག་འཇིབ་པར་བྱེད།། རི་རོང་སྨན་གཅིག་མཐུ་མོ་ཆེ།། སྐུ་ནི་ཅིར་ཡང་མ་ངེས་སྟོན།། སྤྲུལ་པ་སྣ་ཚོགས་ཀུན་ཏུ་འགྱེད།། དགུང་སྔོན་དཀྱིལ་དུ་བྱོན་ཙམ་ན།། འདབ་ཆགས་རྒྱལ་པོ་ཁྱུང་ལ་བཅིབས།། གངས་དཀར་རྩེ་ལ་བྱོན་ཙམ་ན།། སྡེར་ཆགས་རྒྱལ་པོ་སེང་ལ་བཅིབས།། བར་སྣང་དབྱིངས་སུ་བྱོན་ཙམ་ན།། མྱུར་མགྱོགས་རྒྱལ་པོ་གློག་ལ་བཅིབས།། ནགས་ཁྲོད་དགོངས་པར་གཤེགས་ཙམ་ན།། བཀྲ་གསལ་རྒྱལ་པོ་སྟག་ལ་བཅིབས།། རྒྱལ་མཚོ་མཐའ་ནས་བསྐོར་ཙམ་ན།། སྟོབས་ཤུགས་རྒྱལ་པོ་དྲེད་ལ་བཅིབས།། དགྲ་ལ་ལྟས་ངན་བསྐྱིལ་ཙམ་ན།། ཡ་མཚན་རྒྱལ་མོ་ཝ་ལ་བཅིབས།། འཁོར་ནི་མ་མོ་འབུམ་སྡེས་བསྐོར།། ལྷ་སྲིན་སྡེ་བརྒྱད་ཕོ་ཉར་འགྱེད།། མ་ལྟར་བྱམས་པའི་མུ་ཙ་མེད།། སྲིང་ལྟར་གདུང་བའི་སྒྲ་བླ་མོ།། གྲོགས་ལྟར་བརྩེ་བའི་སྟག་རི་རོང་།། བོས་པའི་ཚེ་ན་སྙན་མ་སྲ།། གཡབ་པའི་ཚེ་ན་སྤྱན་མ་རྡུལ།། མཆོད་པའི་ཚེ་ན་ཞེ་མ་ངན།། སྒྲུབ་པའི་ཚེ་ན་ཕྲག་མ་དོག།། སྦད་པའི་ཚེ་ན་བང་མ་བུལ།། གདུང་ན་འབོད་དོ་ད་ཚུར་བྱོན།། ནམ་མཁའི་སྤྲིན་ལྟར་གཤེགས་སུ་གསོལ།། བར་སྣང་གཞའ་ལྟར་གཤེགས་སུ་གསོལ།། མྱུར་མགྱོགས་གློག་ལྟར་གཤེགས་སུ་གསོལ།། བཀའ་ཡི་གཏོར་མ་རྒྱན་ལྡན་དང་།། དམ་རྫས་ཕུད་མཆོད་འདི་བཞེས་ལ།། ཕ་དང་གཤེན་གྱི་སྐུ་སྲུང་མཛོད།། བསྟན་པ་བོན་གྱི་རྒྱལ་ཁ་སྲུངས།། མི་མཐུན་བར་ཆོད་དབྱིངས་སུ་བཟློག།། དགྲ་དཔུང་ཆོམ་ལ་བགེགས་དཔུང་ཤིག།། དལ་ཁ་ཆོད་ལ་རིམས་ཀ་བསྒྱུར།། ཚེ་ནོར་དབང་ཐང་འཁོར་འདབ་སྤེལ།། བཅོལ་བའི་ཕྲིན་ལས་གྲུབ་པར་མཛོད།། ཅེས་སྟག་རི་རོང་གི་མཆོད་བསྟོད་འདི་ནི། གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས། བཀྲ་ཤིས་སྨན་རིའི་ཁྲོད་དུ་སྦྱར་བའོ།། དགེའོ། ། བཀྲ་ཤིས་པར་ཤོག།།
        


        
 

        


        ༄༅།།རྒྱལ་ཆེན་ཤེལ་ཁྲབ་ཅན་གྱི་གཏོར་བསྐང་བཞུགས་སོ།།


        
          བསྭོ་མ་གཡེལ་མ་འདའ་བསྟན་སྲུང་མཐུ་བོ་ཆེ།། ཆེ་བརྗིད་དཔལ་འབར་འཇིག་རྟེན་དཀོར་ནོར་སྲུངས།། སྲུང་མ་དམ་ལྡན་ང་ཡི་དུས་ཀྱི་སྔོན།། སྔོན་གྱི་རྒྱལ་བ་འཕགས་པ་རྣམས་ཀྱི་བཀའ།། བཀའ་བཞིན་ལས་བྱེད་སངས་རྒྱས་བསྟན་པ་སྲུང་།། སྲུང་སྐྱོབ་མགོན་བྱེད་དགྲ་གདོན་གཡུལ་ལས་རྒྱལ།། རྒྱལ་ཆེན་སྐུ་ལ་ཤེལ་ཁྲབ་འབར་བ་བརྗིད།། བརྗིད་པའི་ཆས་ལྡན་རྣལ་འབྱོར་ཡོངས་ཀྱི་གྲོགས།། གྲོགས་མཆོག་ཆེན་པོ་རྒྱལ་བ་འབར་ཞེས་གྲགས།། གྲགས་ཤིང་སྙན་པའི་སྒྲ་སྒྲོགས་བོན་གྱི་མགོན།། མགོན་སྐྱོབ་སྡོང་བྱེད་སྨན་བཙུན་གཤེན་ལ་བརྩེ།། བརྩེ་གདུང་གྲོགས་མཛད་ཀླུ་མོ་འོད་དཀར་མ།། མ་ལུས་བསྟན་སྲུང་རྒྱལ་ཆེན་འཁོར་བཅས་རྣམས།། རྣམ་རོལ་གསང་བའི་གནས་འདིར་ཐུགས་དམ་བསྐང་།། བསྐང་བའི་དམ་རྫས་སྣ་ཚོགས་མཛེས་པའི་གཟུགས།། གཟུགས་མཛེས་ཡིད་འོང་རྔ་གཤང་སྙན་པའི་སྒྲ།། སྒྲ་སྙན་རོལ་མོ་ངད་ལྡན་སྤོས་ཀྱི་དྲི།། དྲི་བསུང་གདའ་སྦྱོར་ཞལ་ཟས་བདའ་དགུའི་རོ།། རོ་མཆོག་ཀུན་ལྡན་དཀར་མངར་ཤ་ཁྲག་སྨན།། སྨན་ཕུད་ཡུ་ཏི་དམ་རྫས་རཀྟ་དམར།། དམར་གྱི་ཨརྒ་འབྲུ་བཅུད་བོང་ངེ་བཤོས།། བཤོས་བུ་རྒྱན་ལྡན་དར་ཟབ་ལྷབ་ལྷུབ་མཛེས།། མཛེས་བརྗིད་ཡིད་འོང་ཟད་མེད་རིན་ཆེན་གཏེར།། གཏེར་གྱི་གྲམ་ཁྲོད་མི་དབང་རྒྱལ་གྱི་དཀོར།། དཀོར་སྲུང་རྒྱལ་ཆེན་འཁོར་བཅས་ཐུགས་དམ་བསྐང་།། བསྐང་ནས་དགྱེས་རབ་མཆོག་དང་ལྡན་པར་མཛོད།། མཛོད་ཅིག་བཅོལ་བའི་ཕྲིན་ལས་མྱུར་མཛོད་ཅིག།། ཅེས་བསྟོད་བསྐུལ་འདི་ནི་གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་བཀྲ་ཤིས་སྨན་རིའི་ཁྲོད་དུ་སྦྱར་བའོ།།
        


        
 

        


        ༄༅།།བསང་མཆོད་ཀྱི་ངོ་སོ་བསྟོད་པ་བཞུགས་སོ།།


        
          ཀྱེེ་ནམ་མཁའ་གང་གི་ལྷ་དམག་ལ།། བསང་དང་མཆོད་འབུལ་ངོ་སོ་བསྟོད།། བར་སྣང་གང་གི་གཉན་དམག་ལ།། བསང་དང་མཆོད་འབུལ་ངོ་སོ་བསྟོད།། ས་གཞི་གང་གི་ཀླུ་དམག་ལ།། བསང་དང་མཆོད་འབུལ་ངོ་སོ་བསྟོད།། ཡི་དམ་ཞི་ཁྲོ་ཕུར་གསུམ་ལ།། བསང་དང་མཆོད་འབུལ་ངོ་སོ་བསྟོད།། ཡི་དམ་ཕྱི་ནང་གསང་གསུམ་ལ།། བསང་དང་མཆོད་འབུལ་ངོ་སོ་བསྟོད།། བཀའ་སྐྱོང་བཀའ་ཡི་བྱ་ར་ལ།། བསང་དང་མཆོད་འབུལ་ངོ་སོ་བསྟོད།། གཏེར་བདག་བོན་སྐྱོང་སྲུང་མ་ལ།། བསང་དང་མཆོད་འབུལ་ངོ་སོ་བསྟོད།། ཕ་མྱེས་རྒྱུད་ཀྱི་རྒྱུད་གསས་ལ།། བསང་དང་མཆོད་འབུལ་ངོ་སོ་བསྟོད།། སློབ་དཔོན་གཉན་གྱི་དྲིན་གསས་ལ།། བསང་དང་མཆོད་འབུལ་ངོ་སོ་བསྟོད།། སྲིའུ་གསོ་བའི་ལྷ་གསས་ལ།། བསང་དང་མཆོད་འབུལ་ངོ་སོ་བསྟོད།། རྣོ་མཐོན་སྟོན་པའི་འཕྲག་ལྷ་ལ།། བསང་དང་མཆོད་འབུལ་ངོ་སོ་བསྟོད།། ཟ་ཁ་འབྱེད་པའི་ཞལ་ལྕེ་ལ།། བསང་དང་མཆོད་འབུལ་ངོ་སོ་བསྟོད།། གཤེན་བོན་བདག་གི་སྲུང་མ་ལ།། བསང་དང་མཆོད་འབུལ་ངོ་སོ་བསྟོད།། བླ་རི་གངས་དཀར་ཏི་སེ་ལ།། བསང་དང་མཆོད་འབུལ་ངོ་སོ་བསྟོད།། བླ་མཚོ་མ་པང་གཡུ་མཚོ་ལ།། བསང་དང་མཆོད་འབུལ་ངོ་སོ་བསྟོད།། སྐྱེས་མཆོག་རྨ་གཉེན་པོམ་ར་ལ།། བསང་དང་མཆོད་འབུལ་ངོ་སོ་བསྟོད།། གཉན་ཆེན་ཐང་ལྷ་ཡར་བཞུགས་ལ།། བསང་དང་མཆོད་འབུལ་ངོ་སོ་བསྟོད།། འཇིག་རྟེན་བརྟན་མ་བཅུ་གཉིས་ལ།། བསང་དང་མཆོད་འབུལ་ངོ་སོ་བསྟོད།། བྱེས་ལྷ་ལམ་ལྷ་མགྲོན་ཡག་ལ།། བསང་དང་མཆོད་འབུལ་ངོ་སོ་བསྟོད།། མ་ལྷ་བུ་རྫི་ཁྱིམ་ལྷ་ལ།། བསང་དང་མཆོད་འབུལ་ངོ་སོ་བསྟོད།། ར་བ་སྒོ་བཞིའི་གཡང་ལྷ་ལ།། བསང་དང་མཆོད་འབུལ་ངོ་སོ་བསྟོད།། འཕན་དར་མི་ཡི་བདག་པོ་ལ།། བསང་དང་མཆོད་འབུལ་ངོ་སོ་བསྟོད།། ཕྱྭ་གཡང་ནོར་གྱི་བདག་པོ་ལ།། བསང་དང་མཆོད་འབུལ་ངོ་སོ་བསྟོད།། སྟོང་གསུམ་སའི་བདག་པོ་ལ།། བསང་དང་མཆོད་འབུལ་ངོ་སོ་བསྟོད།། འཛམ་བུ་གླིང་གི་གཞི་བདག་ལ།། བསང་དང་མཆོད་འབུལ་ངོ་སོ་བསྟོད།། གར་བསྒྲུབ་ཡུལ་ལྷ་གཞི་བདག་ལ།། བསང་དང་མཆོད་འབུལ་ངོ་སོ་བསྟོད།། སྤུ་རྒྱལ་གང་བཟང་འཁོར་བཅས་ལ།། བསང་དང་མཆོད་འབུལ་ངོ་སོ་བསྟོད།། ཁྱད་པར་ཡུལ་རི་འདི་ལ་གནས་པ་ཡི།། ཡུལ་ལྷའི་རྒྱལ་པོ་འཁོར་བཅས་ལ།། བསང་དང་མཆོད་འབུལ་ངོ་སོ་བསྟོད།། བསང་མཆོད་ཕུལ་བའི་ཡོན་ཏན་གྱིས།། སྒྲུབ་གཤེན་ཡོན་བདག་འཁོར་བཅས་ལ།། མི་འགྱུར་སྐུའི་དངོས་གྲུབ་གསོལ།། མི་འགག་གསུང་གི་དངོས་གྲུབ་གསོལ།། མི་འཁྲུལ་ཐུགས་ཀྱི་དངོས་གྲུབ་གསོལ།། བརྩན་ཕྱུག་འཕན་དར་དངོས་གྲུབ་གསོལ།། མཐུ་རྩལ་དབང་གི་དངོས་གྲུབ་གསོལ།། ཐེག་ཆེན་མཆོག་གི་དངོས་གྲུབ་གསོལ།། ཀྱེའི་སྒྲ་བླའི་ངོ་སོ་རྒུང་བས་མཐོ།། སྒྲུབ་གཤེན་ངོ་སོ་ཉི་ལྟར་གསལ།། ཡོན་བདག་བསམ་པ་ཡིད་བཞིན་འགྲུབ།། དྲུང་མུ་རདྣ་སི་ཏི་འདུ།། ཀྱེའི་བོན་གཤེན་ངོ་སོ་རྒུང་བས་མཐོ།། ལྷ་སྲུང་ངོ་སོ་ཉི་ལྟར་གསལ།། ཡོན་བདག་བསམ་པ་ཡིད་བཞིན་འགྲུབ།། དྲུང་མུ་རདྣ་སི་ཏི་འདུ།། ངོ་སོ་བསྟོད་པ་རྫོགས་སོ།།
        


        
 

        


        བསང་གི་ཁ་འཛིན།


        
          ཀྱེའེ་བླ་མ་ཡི་དམ་མཁའ་འགྲོའི་ཚོགས།། བོན་སྐྱོང་བསྟན་སྲུང་གཉན་པོ་རྣམས།། ཕུད་རྒོད་གཉན་གྱི་མཆོད་པ་འབུལ།། བདག་ཅག་དབལ་བོན་འཁོར་བཅས་རྣམས།། ཞེ་སྡང་ཀློང་དུ་སོང་བ་ནི།། བྱམས་པ་ཆེན་པོས་ཁ་འཛིན་མཛོད།། འདོད་ཆགས་སེར་སྣའི་རྣམ་པ་ནི།། སྦྱིན་པ་ཆེན་པོས་ཁ་འཛིན་མཛོད།། གཏི་མུག་མུན་པ་འཐིབ་པ་ནི།། ཡེ་ཤེས་ཆེན་པོས་ཁ་འཛིན་མཛོད།། འཕྲག་དོག་དབང་དུ་སོང་བ་ནི།། ཡངས་པ་ཆེན་པོས་ཁ་འཛིན་མཛོད།། ཁོང་ཁྲོའི་དབང་དུ་སོང་བ་ནི།། ཞི་བ་ཆེན་པོས་ཁ་འཛིན་མཛོད།། ལེ་ལོའི་དབང་དུ་སོང་བ་ནི།། བརྩོན་འགྲུས་ཆེན་པོས་ཁ་འཛིན་མཛོད།། དུག་གསུམ་དབང་དུ་སོང་བ་ནི།། སྐུ་གསུང་ཐུགས་ཀྱིས་ཁ་འཛིན་མཛོད།། འཇིགས་པ་བརྒྱད་ལ་འཚལ་བ་ནི།། ཞི་ཁྲོ་ལྷ་ཡིས་ཁ་འཛིན་མཛོད།། མི་མཐུན་བར་ཆོད་བྱུང་དུས་སུ།། མཁའ་འགྲོ་དབལ་མོས་ཁ་འཛིན་མཛོད།། བྱེད་ཁ་ཕུར་ཁ་བྱུང་དུས་སུ།། བོན་སྐྱོང་སྲུང་མས་ཁ་འཛིན་མཛོད།། ཕྱི་མ་བྱང་ཆུབ་སྒྲུབ་དུས་སུ།། གཤེན་རབ་སྟོན་པས་ཁ་འཛིན་མཛོད།། འདི་ཕྱིའི་གསང་སྔགས་བསྒྲུབ་དུས་སུ།། གསང་འདུས་གཤེན་གྱིས་ཁ་འཛིན་མཛོད།། ལས་ཀ་མཐོ་དམན་གང་བྱེད་ཀྱང་།། དབལ་བོན་སྟག་ལས་ཁ་འཛིན་མཛོད།། དབེན་སར་རི་ཁྲོད་འཛིན་དུས་སུ།། རིག་འཛིན་གཤེན་གྱི་ཁ་འཛིན་མཛོད།། བསྟན་དགྲ་དམ་ཉམས་འདུལ་དུས་སུ།། སྲིད་པ་རྒྱལ་མོའི་ཁ་འཛིན་མཛོད།། དགྲ་ལ་ཐོག་སེར་འབེབ་དུས་སུ།། འབྱམས་པ་ཁྲག་མགོའི་ཁ་འཛིན་མཛོད།། རུ་དར་དམག་ལ་ཕྱར་དུས་སུ།། ཡེ་གཤེན་དབང་རྫོགས་ཁ་འཛིན་མཛོད།། དམག་སྣ་དགྲ་ལ་འདྲེན་དུས་སུ།། ལྷ་དམག་འབུམ་སྡེའི་ཁ་འཛིན་མཛོད།། རྐྱེན་སྣ་དགྲ་ལ་སྟོན་དུས་སུ།། དམ་ཅན་སྲུང་མས་ཁ་འཛིན་མཛོད།། གཏམ་ཁ་ཤག་ཡག་བྱེད་དུས་སུ།། རྣོ་མཐོང་འཕྲག་ལྷས་ཁ་འཛིན་མཛོད།། བཙན་པོས་ཁ་ཡོག་བྱུང་དུས་སུ།། ཤུག་མགོན་གཉེན་པོས་ཁ་འཛིན་མཛོད།། དུག་མཚོན་མུ་གེས་གདུང་བའི་དུས།། དཔལ་མགོན་བདུན་ཅུའི་ཁ་འཛིན་མཛོད།། མི་མཐུན་ནད་ཡམས་གཅོད་དུས་སུ།། ཡུལ་ལྷ་གཉེན་གྱི་ཁ་འཛིན་མཛོད།། མཁར་ལས་སོ་ནམ་ཁྱིམས་ཕུབ་དུས།། ལྷ་མོ་བརྟན་མས་ཁ་འཛིན་མཛོད།། ཤར་ལྷོ་ནུབ་བྱང་དགྲ་བྱུང་ན།། རྒྱལ་ཆེན་བཞི་ཡིས་ཁ་འཛིན་མཛོད།། དུས་ནི་མི་མཐུན་ལོག་པའི་དུས།། སྟེང་འོག་ཕྱོགས་མཚམས་ཐ་དག་ནས།། མི་མཐུན་རྐྱེན་འགལ་བྱུང་པའི་དུས།། གྱད་ཆེན་བཅུ་ཡིས་ཁ་འཛིན་མཛོད།། ཕྱོགས་བཞི་མཚམས་བརྒྱད་གར་འགྲོ་ཡང་།། ལམ་ལྷ་གཉེན་པོས་ཁ་འཛིན་མཛོད།། རྒྱལ་ཁ་འཛིན་པའི་ཁ་འཛིན་མཛོད།། ཡག་ཁ་ཐོབ་པའི་ཁ་འཛིན་མཛོད།། བདག་དང་ཡོན་བདག་འཁོར་བཅས་རྣམས།། མི་འགྱུར་སྐུ་ཡི་ཁ་འཛིན་མཛོད།། འགག་མེད་གསུང་གི་ཁ་འཛིན་མཛོད།། འཁྲུལ་མེད་ཐུགས་ཀྱི་ཁ་འཛིན་མཛོད།། མི་ཚེ་མཐར་རུ་ཕྱིན་པའི་ཁ་འཛིན་མཛོད།། ཕུན་སུམ་ཚོགས་པའི་ཁ་འཛིན་མཛོད།། བདེ་སྐྱིད་ལྡན་པའི་ཁ་འཛིན་མཛོད།། བསམ་པ་འགྲུབ་པའི་ཁ་འཛིན་མཛོད།། བསྟན་པ་དར་བའི་ཁ་འཛིན་མཛོད།། ཅི་བསམ་འགྲུབ་པའི་ཁ་འཛིན་མཛོད།། ཀི་བསྭོ་ཆེའོ་ལྷ་རྒྱལ་ལོ། །
        


        
 

        


        བསང་མཆོད་ཁ་བསྐང་ལེགས།


        
          ཨ་ཨཱོྃ་ཧཱུྃ། རྨད་བྱུང་མཆོད་པའི་ཡོ་བྱད། སྟོང་གསུམ་འཇིག་རྟེན་གང་བ། ཕྱི་ནང་གསང་བའི་བྱེ་བྲག མཆོད་པའི་ཡོ་བྱད་སྣ་ཚོགས། དགོས་འདོད་འབྱུང་བའི་བསང་མཆོད་འདི་རྣམས། ཕྱོགས་བཅུའི་སངས་རྒྱས། ས་བཅུའི་གཡུང་དྲུང་སེམས་དཔའ། རྒྱུད་གསུམ་བླ་མ་དམ་པ། གནས་གསུམ་མ་སྲིང་མཁའ་འགྲོ། རྟེན་གསུམ་མ་རིག་མུན་སེལ། སྲིད་གསུམ་ཕྱོགས་བཅུའི་གཤེན་རབ། བདེར་གཤེགས་ཕྱི་ནང་གསང་གསུམ། ཞི་རྒྱས་དབང་དྲག་གི་ལྷ་ཚོགས། བོན་སྐྱོང་བསྟན་སྲུང་རྣམས་དང་། ཐུག་ཀར་གོང་འོག་བར་གསུམ་གྱི་ལྷ་ཚོགས། སྒྲ་བླ་ཝེར་མ་ཅང་སེང་། ཚེ་རྫི་ཤུག་མགོན། ཕོ་ལྷ་མོ་སྨན། འོད་གསལ་ལྷའི་སྡེ་ཚོགས། དཔལ་མགོན་ཡུལ་ས་གཞི་བདག ལྷ་ཀླུ་དགེ་བསྙེན་རྣམས་དང་། མཐོ་བ་ནམ་མཁའ་ལ་གནས་པ། ཡངས་པ་བར་སྣང་ལ་གནས་པ། དམའ་བ་ས་གཞི་ལ་གནས་པ། ཕ་རི་གཡས་ལ་གནས་པ། ཚུ་རི་གཡོན་ལ་གནས་པ། སྐྱེ་བ་ཤིང་ལ་གནས་པ། འབབ་ཆུ་ལ་གནས་པ། སྲ་བ་བྲག་ལ་གནས་པ། འགྲོ་བ་ལམ་ལ་གནས་པ། ཡུལ་གང་ན་འདུག་པའི་ཡུལ་ས། མཚེར་གང་ལ་འདུག་པའི་གཞི་བདག ལྷ་སྲིན་སྡེ་བརྒྱད་གྲལ་དུ་བཞུགས་ཀྱང་མིང་ལ་མ་གྱེར་བ། ཅེར་རེ་ལྟ་བ། ཀྲོང་ངེ་ཉན་པ། པྲིང་ངེ་རྒྱུག་པ། དཀར་པོ་ལྷའི་སྡེ་ཚོགས། ནག་པོ་བདུད་ཀྱི་སྡེ་ཚོགས། དམར་པོ་བཙན་གྱི་སྡེ་ཚོགས། སྔོན་པོ་ཀླུ་ཡི་སྡེ་ཚོགས། སེར་པོ་ས་བདག་གི་སྡེ་ཚོགས། ལྗང་ཁུ་མ་མོའི་སྡེ་ཚོགས། སྨུག་པོ་དམུ་ཡི་སྡེ་ཚོགས། ཁྲ་བོ་གཉན་གྱིས་སྡེ་ཚོགས། ཁྱད་པར་ད་ལོའི་ལོ་ལ་གནས་པ། ད་ཞག་གི་ཟླ་བ་ལ་གནས་པ། དེ་རིང་གི་ཚེས་གྲངས། ད་ལྟའི་དུས་ཚོད་ལ་གནས་པ་ཡི། ལྷ་མཐུ་བོ་ཆེ། ཀླུ་མཐུ་བོ་ཆེ། གཉན་མཐུ་བོ་ཆེ། ཡུལ་ས་མཐུ་བོ་ཆེ། གཏོད་མཐུ་བོ་ཆེ། ལོ་ལ་འཁོར་བའི་ས་བདག། ཟླ་བ་ལ་འཁོར་བའི་ས་བདག ཞག་ལ་འཁོར་བའི་ས་བདག དུས་ཚོད་ལ་འཁོར་བའི་ས་བདག སྤར་ཁ་བརྒྱད། ལོ་སྐོར་བཅུ་གཉིས། སྨེ་བ་གླིང་དགུའི་ས་བདག། ས་བདག་གི་སྡེ་ཚོགས་འཁོར་དང་བཅས་པ། ལོ་རྒན་དྲུག་ཅུ། དྲང་མཁན་གཟུ་བཞི་དཔང་བརྒྱད། སྟོད་སྨད་བར་གསུམ་གྱི་ཡུལ་ས་གཞི་བདག ལྷ་འདྲེ་དྲེགས་པ་ཅན། ཡིད་གཟུགས་སྟོང་གཟུགས་རིགས་དྲུག་བར་དོའི་སེམས་ཅན། མཐོ་སྲིད་པའི་རྩེ་མོ་མན་ཆད། དམའ་དམྱལ་ཁམས་ལ་གནས་པའི་སྡེ་རྣམས་ཡན་ཆད་ལ། བསང་མཆོད་འདོད་ཡོན་ཀུན་ཚང་འདི་ཕུལ་བས། རྒྱལ་བ་རྣམས་མཆོད་པས་མཉེས་པར་གྱུར་ཅིག དམ་ཅན་རྣམས་ཐུགས་དམ་བསྐང་བར་གྱུར་གཅིག དཔལ་མགོན་རྣམས་དགྱེས་རབ་ཀྱི་མཆོག་དང་ལྡན་པར་གྱུར་ཅིག སྡེ་བརྒྱད་རྣམས་རང་རང་འཐད་ཕྱོགས་དང་ལྡན་པར་གྱུར་ཅིག རིགས་དྲུག་རྣམས་སྦྱིན་པས་ཚིམས་པར་གྱུར་ཅིག ས་བདག་ཀླུ་གཉན་གྱི་འདོད་པ་བསྐང་བར་གྱུར་ཅིག ཡུལ་ས་གཞི་བདག་རྣམས་ཀྱི་དམ་ཚིག་སྲུང་བར་གྱུར་ཅིག དྲེགས་པ་ཅན་གྱི་གདུག་སེམས་ཞི་བར་གྱུར་ཅིག དེ་ལྟར་མགྲོན་བཞི་འཁོར་བཅས་ཀྱིས། བདག་དང་ཡོན་བདག་འཁོར་བཅས་ལ། ལྷའི་བཀའ་ཆད་མ་གཏོང་། སྲུང་མའི་དབུ་ཡོག་མ་གཏོང་། མི་ལ་ན་ཚ་མ་གཏོང་། ཕྱུགས་ལ་གོད་ཁ་མ་གཏོང་། བསམ་པ་ལ་བར་ཆོད་མ་གཏོང་། འཁོར་ལ་ཡེ་འགྲོག་དང་གདུག་སེམས་མ་གཏོང་། ལོ་ཟླ་ལ་རྐྱེན་འགལ་མ་གཏོང་། ཐུགས་ཞི་བ་བྱང་ཆུབ་སེམས་དང་ལྡན་པར་མཛོད་ཅིག གཞན་ཡང་ཁྱེད་ལ་འཕྲིན་ལས་སུ་ཞུ་བ་ནི། བདག་སྒྲུབ་པ་པོ་འཁོར་དང་བཅས་པ་ལ། ཡས་ཀྱི་བདུད་གཡོས་པ། མས་ཀྱི་སྲི་ལངས་པ། ཐད་ནས་བཙན་འགྲོལ་བ། རྒྱལ་པོས་བསྙོ་འབོག་གཏོང་བ། མ་མོའི་དལ་ཡམས་འབེབས་པ། མུ་སྟེགས་ཀྱིས་པར་བུ་བསྐོར་བ། བདུད་ཀྱིས་ཁྲམ་ལ་བཏབས་པ། བཙན་གྱིས་ཤོད་ལ་མནན་པ། དམུ་ཡིས་བྱད་དུ་བཅུག་པ། གཤིན་རྗེས་འཁོར་ལོ་བསྐོར་བ། ནད་བཞི་བརྒྱ་རྩ་བཞི། གདོན་སྟོང་ཕྲག་བརྒྱད་ཅུ། རྐྱེན་ཉི་ཁྲི་གཅིག་སྟོང་། བྱད་ཁ་ཕུར་ཁ། བན་བྱད་བོན་བྱད། ནད་སྣ་ཡམས་སྣ་རིམས་སྣ། མོ་ངན་པ་རྨི་ལམ་ངན་པ་དང་། པྲ་ལྟས་ངན་པ། མི་མཐུན་པའི་ཕྱོགས་སུ་གྱུར་པ་ཐམས་ཅད། བཟློག་པ་དང་བསྒྱུར་བར་མཛད་དུ་གསོལ་ལོ། མི་མཐུན་པའི་ཕྱོགས་རྣམས། མཁའ་ལ་བཟློག་པར་མཛད་དུ་གསོལ། དབྱིངས་སུ་ཞི་བར་མཛད་དུ་གསོལ། ཀློང་དུ་མཉམ་པར་མཛད་དུ་གསོལ། གལ་སྟེ་ཞི་ཞིང་མཉམ་པར་མ་གྱུར་ན། རྟེན་ལ་འགུགས་པ་དང་། ཤུགས་ཀྱིས་བསྒྲལ་བ་དང་། སྟོབས་ཀྱི་མནན་པ་དང་། དབྱིངས་སུ་གཟིར་བར་མཛད་དུ་གསོལ་ལོ།། ཞེས་པའི་བསང་གི་ཁ་བསྐངས་འདི། གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས། བཀྲ་ཤིས་སྨན་རིའི་ཁྲོད་དུ་སྦྱར་བ་དགེ་ལེགས་འཕེལ།
        


        
 

        


        ༄༅།།ལྷ་དང་སྲུང་མ་འཁོར་བའི་སྨོན་ལམ་བཞུགས་སོ།།


        
          དམ་ཅན་ལྷ་དང་སྲུང་མ་གཙོ་འཁོར་སྤྲུལ་པ་དང་བཅས་པ་ཁྱེད་རྣམས་ཀྱིས། སྒྲུབ་པའི་གཤེན་པོ་བདག་ལ། དབུ་ཡི་གདུགས་ལྟར་དུ་སྐྱོབས་པར་མཛོད་ཅིག ལུས་དང་གྲིབ་མ་བཞིན་དུ་འགྲོགས་པར་མཛོད་ཅིག ཙན་དན་དྲི་མ་བཞིན་དུ་འཁོར་བར་མཛོད་ཅིག གཡས་སུ་འཁོར་བར་མཛོད་ཅིག གཡོན་དུ་ལྡིང་བར་མཛོད་ཅིག མེ་བས་ཚ་བར་མཛོད་ཅིག གློག་བས་མྱུར་བར་མཛོད་ཅིག ཐོག་བས་དྲག་པར་མཛོད་ཅིག ཕ་ལྟར་མགོན་པར་མཛོད་ཅིག མ་ལྟར་བྱམས་པར་མཛོད་ཅིག སྲིང་ལྟར་གདུང་བར་མཛོད་ཅིག གྲོགས་ལྟར་བརྩེ་བར་མཛོད་ཅིག བོས་ནས་འོང་བར་མཛོད་ཅིག སྦད་ན་འགྲོ་བར་མཛོད་ཅིག བསྟེན་ན་འཁོར་བར་མཛོད་ཅིག སངས་རྒྱས་ཀྱི་བསྟན་པ་སྲུང་བར་མཛོད་ཅིག གཤེན་པོའི་རིགས་རྒྱུད་སྤེལ་བར་མཛོད་ཅིག ཡིད་ལ་དྲན་པ་ཙམ་གྱིས་བསྟན་དགྲ་དམ་ཉམས་རྩད་ནས་ཆོད་པར་མཛོད་ཅིག མཆོད་པ་དམ་པ་འདི་བཞེས་ལ། གང་ལ་བྱ་བའི་འཕྲིན་ལས་མཛོད། སྡང་པའི་དགྲ་སོད་། གནོད་པའི་བགེགས་ཐུལ། ཕྱི་ནང་གསང་བའི་བར་ཆད་ཟློག འཆི་མེད་གཡུང་དྲུང་གི་ཚེ་བསྲིང་། ལོངས་སྤྱོད་དམུ་ཡད་ཀྱི་ནོར་སྤེལ། བདག་མེད་མཁྱེན་བརྩེའི་ཡེ་ཤེས་སྤེལ། བསམ་དོན་སྨོན་ལམ་ཡིད་བཞིན་དུ་འགྲུབ་པར་མཛོད་ཅིག ཅེས་པའི་ཚུལ་འདི་ནི་གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་སྦྱར་བའོ།།
        


        
 

        


        མགྲོན་བཞིའི་ཁ་བསྐང་།


        
          ན་མོ་སྲི་ཞུའི་མགྲོན་ནི་དུས་གསུམ་གྱི་བདེ་བར་གཤེགས་པ། ཕྱོགས་བཅུའི་སངས་རྒྱས་དང་གཡུང་དྲུང་སེམས་དཔའ་ཕྱི་ནང་གསང་གསུམ་གྱི་ལྷ་ཚོགས། དྲིན་ཅན་རྩ་བའི་བླ་མ་བརྒྱུད་པ་དང་བཅས་པ་རྣམས་ལ་འབུལ་ལོ།། འགྲོ་དོན་རྒྱ་ཆེན་པོ་ཡོངས་སུ་འགྲུབ་པར་གྱུར་ཅིག ཡོན་ཏན་གྱི་མགྲོན་ནི་བཀའ་སྐྱོང་ཡེ་ཤེས་དབལ་མོ། གཏེར་བདག་དམ་ཅན་སྲུང་མ། འཇིག་རྟེན་གྱི་དཔལ་མགོན་བདུན་ཅུ་རྩ་གཉིས་རྣམས་ལ་འབུལ་ལོ།། བོན་གྱི་བསྟན་པ་གཉེན་པོ་བསྲུང་དུ་གསོལ། ལན་ཆགས་ཀྱི་མགྲོན་ནི། བཀའ་ཡི་ལྷ་མ་སྲིན་སྡེ་བརྒྱད། བོན་གྱི་མགུར་ལྷ་བཅུ་གསུམ། འཇིག་རྟེན་བརྟན་མ་བཅུ་གཉིས། གར་གནས་ཡུལ་ས་གཞི་བདག། སྲ་བ་བྲག་ལ་གནས་པ། འབབ་པ་ཆུ་ལ་གནས་པ། སྐྱེ་བ་ཤིང་ལ་གནས་པ། འགྲོ་བ་ལམ་ལ་གནས་པ། རི་གང་མཐོ་ལ་གནས་པ། ས་གང་གཉེན་ལ་གནས་པའི་ལྷ་མཐུ་བོ་ཆེ། ཀླུ་མཐུ་བོ་ཆེ། གཉན་མཐུ་བོ་ཆེ། ས་བདག་མཐུ་བོ་ཆེ། གཏོད་མཐུ་བོ་ཆེ། བདུད་མཐུ་བོ་ཆེ། བཙན་མཐུ་བོ་ཆེ། སྟོད་མངའ་རིས་སྐོར་གསུམ། བར་དབུས་གཙང་རུ་བཞི། སྨད་མདོ་གམ་སྒང་དྲུག སྤྱིར་འཛམ་གླིང་རི་བོ་ཆེ་བདུན་ལ་གནས་པའི་གཞི་བདག་རྣམས་ལ་འབུལ་ལོ།། གདུག་པའི་སེམས་རྣམས་ཞི་ནས་བྱམས་པའི་སེམས་དང་ལྡན་པར་གྱུར་ཅིག ལས་སྤྱོད་དཀར་པོ་དགེ་བའི་སྡོང་གྲོགས་མཛོད་ཅིག སྙིང་རྗེའི་མགྲོན་ནི། མཐོ་སྲིད་པའི་རྩེ་མོ་མན་ཆད། དམའ་ན་རག་དམྱལ་བའི་འཇིག་རྟེན་ཡན་ཆད་དུ། ཡེ་ཤེས་སྤྱན་གྱིས་གཟིགས་པའི་སེམས་ཅན་རྣམས། ཁས་ཞན་དབང་ཆུང་གི་སྡེ། ཞ་ལོང་འོན་ལྐུགས་ཀྱི་སྡེ། ཀུན་ཁྱབ་གྲོང་རྒྱུག་གི་སྡེ། ལྷག་མ་དང་བཤལ་ཆུ་ལ་དབང་བའི་སེམས་ཅན་རྣམས་ལ། བདུད་རྩི་ཆར་བཞིན་དུ་འབེབ་པར་གྱུར་ཅིག ཟས་མེད་པ་ལ་ཟས། བཏུང་བ་མེད་པ་ལ་བཏུང་བ། གོས་མེད་པ་ལ་གོས། གནས་མེད་པ་ལ་གནས། མགོན་མེད་པ་ལ་མགོན། སྐྱབས་མེད་པ་ལ་སྐྱབས། ཅི་འདོད་ཡིད་བཞིན་འཕྲད་ཅིང་དགོས་འདོད་རེ་བ་སྐོང་བར་གྱུར་ཅིག རྒྱལ་བ་མཆོད་པས་མཉེས་པར་གྱུར་ཅིག དམ་ཅན་ཐུགས་དམ་བསྐང་བར་གྱུར་ཅིག ལྷ་སྲིན་གདུག་རྩུབ་ཞི་བར་གྱུར་ཅིག རིགས་དྲུག་སྦྱིན་པས་ཚིམས་པར་གྱུར་ཅིག མཚོན་གྱི་བསྐལ་པ་བརླག་པར་གྱུར་ཅིག དུས་ཀྱི་འཁྲུག་པ་ཞི་བར་གྱུར་ཅིག མི་ནད་ཕྱུགས་ནད་རྒྱུན་ཆད་པར་གྱུར་ཅིག ཆར་ཆུ་དུས་སུ་འབེབ་པར་གྱུར་ཅིག ལོ་ཕྱུགས་རྟག་ཏུ་ལེགས་པར་གྱུར་ཅིག སེམས་ཅན་ཐམས་ཅད་ལ་བདེ་སྐྱིད་ཕུན་སུམ་འཚོགས་པའི་བསྐལ་པ་དང་ལྡན་པར་གྱུར་ཅིག །
        


        
 

        


        ༄༅།།བསྐང་གཏོར་གྱི་བསྐྱེད་རིམ་བཞུགས་སོ།།


        
          བདག་ཉིད་གཙོ་བོར་གསལ་བའི་ཐུགས་ཁ་ནས། ཨ་ཡྃ་རཾ་མྃ་ཁྃ་བྲུཾ། འབྱུང་བ་རིམ་བརྩེགས་ཀྱི་སྟེང་དུ། བྲུྃ་འོད་དུ་ཞུ་བ་ལ། བསྐང་གཏོར་དབུས་ཀྱི་རི་བོ་མཆོག་རབ། གསེར་གྱི་རི་བདུན། རོལ་པའི་མཚོ་བདུན། གླིང་བཞི་གླིང་ཕྲན་ལྕགས་རི་མུ་ཁྱུད་ཀྱིས་བསྐོར་བར། ཉི་ཟླ་ཟུང་ཅིག་གི་བརྒྱན་པ། དེའི་སྟེང་དུ་ཡིད་བཞིན་གྱི་ནོར་བུ་རིན་པོ་ཆེ། དཔག་བསམ་ལྗོན་ཤིང་གི་རྩེ་ལ་ཁྱུང་ལྡིང་པ། སེང་གེ་གླང་ཆེན་རྟ་འབྲུག་ཁྱུང་། འདོད་འཇོའི་བ། གསེར་གྱི་མ་ཧེ། གཡུའི་མཛོ་མོ། མུ་མེན་གྱི་གཡུ་འབྲུག གཞན་ཡང་རྣམ་པར་རྒྱལ་བའི་ཁང་བཟང་ལ། རིན་པོ་ཆེའི་རྒྱན་སྣ་ཚོགས་བརྒྱན་པ། ཚལ་ཆེན་པོ་ཅིག མཚལ་རི་ལྷ་ཡི་མདུན་ས། མ་རྨོས་པའི་ལོ་ཐོག ཨར་མོ་ལི་གའི་རྡོ་ལེབ། གུར་གུམ་གྱི་སྤང་རི། ཙན་དན་གྱི་ནགས་ཚལ། གསེར་གྱི་ན་བ། གཡུ་ཡི་ནེ་སེང་། ཁྲུས་ཀྱི་རྫིང་བུ་ལ་སོགས། བསྐང་གཏོར་གྱི་རྩེ་ལ། རྨ་བྱ་དང་རྒྱ་བྱ་ལ་སོགས་པའི་བྱ་སྐད་སྙན་པར་སྒྲོགས་པ། ལོགས་ལ་ཤ་ར་སྣ་ཚོགས་ལ་སོགས་པའི་རི་དྭགས་སྤུ་སྡུག་པ་ཐམས་ཅད་འགྲིམས་པ། ཟུར་ལ་སེང་གེ་ལ་སོགས་པའི་གཅན་གཟན་སྣ་ཚོགས་མཆོང་བ། སྟེང་ན་གདུགས་དང་རྒྱལ་མཚན་བླ་བྲེས་སྤྲིན་ལྟར་གཏིབ་པ། གཞན་ཡང་བསྐལ་པ་གསུམ་གྱི་ལོ་འབྲས་སྲིད་པ་གསུམ་གྱི་ཆ་རྐྱེན། སྟོང་གསུམ་གང་པའི་མཆོད་རྫས། རྣམ་ལྔ་རྣམ་བརྒྱད་ལ་སོགས། ཤ་ཡི་རི་བོ། ཁྲག་གི་རྒྱ་མཚོ། སྙིང་གི་ཕོ་ལོང། ཞག་གི་ཟོ་རིས། རྒྱུ་ལོང་གི་ལྡ་ལྡི། ཐལ་ཆེན་གྱི་ཚོམ་བུ་ལ་སོགས། མཆོད་པའི་བྱེ་བྲག་སྟོང་གསུམ་གང་བ་ཙམ་དུ་ཕུལ་བས། སྡེ་བརྒྱད་ཕོ་མོའི་གདུག་སེམས། བན་བོན་གྱི་བྱད་ཁ་དང་ཕུར་ཁ། བསྒྲུབ་གཤེན་གྱི་ཆག་ཉམས་འགལ་འཁྲུལ་དང་བཅས་པ། ཐམས་ཅད་བསྐང་གཏོར་ལ་བསྟིམས་ནས་བསྒྲལ། རཾ་ཡྃ་མྃ་གསུམ་གྱིས་བསྲེགས་སྦྱང་བྱས་ནས་མགྲོན་བཞིའི་སྤྱན་སྔར་ཕུལ་བས། ཡི་དམ་རྒྱལ་བའི་དཀྱིལ་འཁོར་མཉེས། དམ་ཅན་སྲུང་མའི་ཐུགས་དམ་བསྐང་། ལྷ་སྲིན་བགེགས་ཀྱི་གདུག་རྩུབ་ཞི། རིགས་དྲུག་སེམས་ཅན་སྦྱིན་པས་ཚིམས་ནས། ཀུན་ཀྱང་གསལ་སྟོང་བདེ་བ་ཆེན་པོའི་ངང་ལ་གནས་པར་གྱུར། ཅེས་པ་འདི་ནི་གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་སྦྱར་བའོ།། བཀྲ་ཤིས། ཞལ་དྲོ།
        


        
 

        


        གཏོར་མའི་མངོན་རྟོགས།


        
          བསྭོ་ཨྰོྃ་ཨ་ཐུན་ཉེ་ལོ་ཡོ་ཐུན་སྤུངས་སོ་ཐད་དོ་ཐུན། ཨ་མ་མ་ཧ་ལ་རཾ་ཛ་སད་ཐུན་འདུ། ཞེས་པས་ལྷ་ཚོགས་རྣམས་ཀྱི་ཐུགས་ལས་འོད་ཟེར་ཡར་འཕྲོས་དབྱིངས་ནས་ཡེ་ཤེས་སེམས་དཔའི་ལྷ་ཚོགས་དེ་འདྲ་བ་སྤྱན་དྲངས་ནས་བསྐྱེད་པའི་དམ་ཚིག་སེམས་དཔའ་རྣམས་ལ་ཐིམ་པས་གཉིས་མེད་ལས་ཀྱི་སེམས་དཔར་གྱུར། མཆོད་པ་བྱིན་གྱིས་རླབས་པ་ནི། བདག་གི་ཐུགས་ལས་རཾ་ཡྃ་མྃ་གསུམ་འཕྲོས་པས་རཾ་ལས་ཡེ་ཤེས་ཀྱི་མེ་ཡིས་བསྲེགས། ཡྃ་ལས་ཡེ་ཤེས་ཀྱི་རླུང་གིས་གཏོར། མྃ་ལ་ཡེ་ཤེས་ཀྱི་ཆུས་བཀྲུས། ཨ་ཡྃ་རཾ་མྃ་ཁྃ་བྲུཾ་འབྱུང་བ་རིམ་བརྩེགས་ཀྱི་སྟེང་དུ་ཡི་གེ་ཨ་དཀར་པོ་གཅིག་གསལ་བ་ལ། ཨ་ལས་བྷནྡྷ་འབར་བ་ཕྱི་དཀར་ལ་ནང་དམར་བ་རྒྱ་ཆེ་ལ་དཔངས་མཐོ་བ་སྟོང་གསུམ་གྱི་གཏོས་དང་མཉམ་པར་གྱུར། དེའི་ནང་དུ་དགྲ་བགེགས་ཀྱི་ས་བོན་ཡིག་འབྲུ་ཏྲི་རྣྲྀ་གྲངས་མེད་པར་གྱུར་ནས་བདག་གི་ཐུགས་ལས་འོད་ཟེར་ལྕགས་ཀྱུ་ལྟ་བུ་འཕྲོས་ནས་ཕོ་ཉ་ལས་མཁན་གྱི་ཚོགས་བསམ་གྱིས་མི་ཁྱབ་པར་གྱུར་ནས། ཕྱི་དགྲ་བགེགས་ནང་རྣམ་རྟོག་གསང་བ་མ་རིག་པ་ལས་གྱུར་པའི་བདུད་དང་བསྟན་དགྲ་ཆེ་གེ་མོ་རྣམས་ཀྱི་ཚེ་བཀྲག་མདངས་གསུམ་བླ་ཡིད་སེམས་གསུམ་བཀུག་ནས། ཡིག་འབྲུ་རྣམས་ལ་བསྟིམས་པས་ཕོ་ཉ་ལས་མཁན་རྣམས་ཀྱིས་བཅད་གཏུབ་དམྱལ་ནས་ཤ་ཡི་རི་བོ་ཁྲག་གི་རྒྱ་མཚོ་རུས་པའི་བྲག་རི་བདུད་རྩིའི་ལོངས་སྤྱོད་དུ་གྱུར། ཨ་ཨཱོྃ་ཧཱུྃ་གཏོར་མ་ཤ་ཆེན་གྱི་རི་བོ་ལ་ཤེ་ཐུན་གྱི་རྦབ་འདྲིལ་བ། ཁྲག་ཆེན་རྒྱ་མཚོ་ལ་རག་ཏའི་རྦ་རླབས་འཁྲུགས་པ། ཀེང་ཆེན་གྱི་བྲག་རི་ལ་དར་ནག་གི་རུ་མཚོན་སྤྲིན་ལྟར་གཏིབས་པ། ཟད་མེད་ཀྱི་བདུད་རྩི་ལ་གསལ་སྟོང་ཡེ་ཤེས་ཀྱི་འོད་ཟེར་འཕྲོ་བར་གྱུར་ནས། དབང་དྲག་ཞི་ཁྲོའི་ལྷ་ཚོགས་རྣམས་ལ་ཕུལ་བས། རྔམ་པའི་ཚུལ་གྱིས་ཞལ་དུ་བཞེས་ནས་འཁོར་ཆགས་རྩད་ན་བཅད་ཅིང་ལོག་འདྲེན་དབྱིངས་སུ་སྒྲོལ་བར་གྱུར། མཁའ་འགྲོ་བོན་སྐྱོང་དཔལ་མགོན་རྣམས་ཀྱི་ཐུགས་དམ་བསྐངས་ཤིང་སྒྲུབ་གཤེན་གྱི་དངོས་གྲུབ་ཏུ་གྱུར། རྩིག་མ་འདོད་པའི་ཡོན་ཏན་སྣ་ཚོགས་སུ་གྱུར་ནས་བགེགས་དང་སྡེ་བརྒྱད་རིགས་དྲུག་ཀུན་ཚིམས་ནས་བླ་མེད་ཀྱི་འབྲས་བུ་ཐོབ་པར་གྱུར། ཅེས་པའི་ཚུལ་འདི་ནི་གཤེན་གྱི་དྲང་སྲོང་ཤེས་རབ་རྒྱལ་མཚན་གྱིས་སྦྱར་བའོ།། །། བཀྲ་ཤིས་ཞལ་དྲོ་དགེའོ།། །།

          དྲིན་ཆེན་ཨེའི། རྩ་འགྱུར་གཉིས། བའི་ཕབས་འདར་ཨེའི། བླ་འགྱུར་གཉིས། མ་ལ་འགུག གསོལ་བ་ཕབ་འདར་ཨེའི། འདེབས་དྲིན་འགུག་ཅན་ཕབས་འདར་ཨའི། རྩ་འགྱུརིག བའི་ཕབས་འདར་ཨེའི། བླ་འགྱུརིག མ་ལ་འགུག་གསོལ་བ་ཕབས་འདར་ཨེའི། འདེབས། གཟི་བརྗིད་འགུག་དབང་ནས་རྐན་འགྱུར་ལྡན་ནའིཁྱད་འགྱུརིས། པར་རྐན་འགྱུར་རའི། རྨད་ནན་ནན་འདར་འདར་འབྱུང་འདརར་ངའི། ཡེ་འགྱུརིས། ཡ་ནན་ནན་འདར་འདར་ཨེའི་བའི། སྐུ་མདོག་དཀར་གསལ་སོགས་འདེབས་རིང་། མི་རྣམས་བག་ཆགས་སོགས་གོང་དང་འདྲའོ།། བསྭོ་བསྡུ་སྤྲོས་འབར་ལན་གསུམ་བརྗོད་ལ་བཞུགས་སུ་གསོལ། ཁྱབ་བདལ་ཨ་རམ་ལམ་འདར་འདར་ཨེའི། བསྭོ་བསྡུ་འགུག་སྤྲོས་ནན་རྐན་འགྱུར་འབར་རའི། ཁྱབ་འགྱུརིས། བདལ་རྐན་འགྱུར་ཨེའི། ཨ་ནན་ནན་འདར་འདར་རཾ་ཡའི། ཡེ་འགྱུརིས། ཡ་ནན་ནནའདར་འདར་ལཾ།། །། ཨེ་མ་ཧོ། རྣམ་དག་ཨེའི། འགྱུར་འགྱུརིས། མེད་འགྱོགས་འདར་ཨེའི། སྤྲུལ་འགྱུརིས། པའི་ཕབས་འདར་ཨེའི། ཞིང་འགྱུརིག ཁམས་ཕབ་འདར་ཨེའི། སུ་དུས་འགུག་གསུམ་ཕབ་འདར་ཨེའི། སངས་འགྱུརིག རྒྱས་ཕབ་འདར་ཨེའི། ངོ་བོ་བཀྱགས་འགྱུར་བཀྱགས་འདར་ཨེའི། （ལ་ལས་མགྱོགས་འདར་ཡིན་ཟེར་）བླ་འབུར་འབུར་མ་ཕབ་འདར་ཨེའི། རྗེ་འགྲོ་འགུག་དྲུག་ཕབ་འདར་ཨེའི། འཁོར་འགྱུར་གཅིག བའི་ཕབ་འདར་ཨེའི། ཆུ་ལས་བཀྱགས་འགྱུར་བཀྱགས་འདར་ཨེའི། བསྒྲལ་འབུར་འབུར་བའི་ཕབ་འདར་ཨེའི། ཕྱི་བླ་འགུག་མེད་ཕབ་འདར་ཨེའི། ཕོ་འགྱུར་གཅིག བྲང་ཕབ་འདར་ཨེའི། གཞལ་ཡས་བཀྱགས་འགྱུར་བཀྱགས་འདར་ཨེའི། གནས་འབུར་འབུར་གསུམ་ཕབ་འདར་ཨེའི། དུ་སྐྱོན་འགུག་བྲལ་ཕབ་འདར་ཨེའི། པད་འགྱུར་གཅིག མ་ཕབ་འདར་ཨེའི། གསལ་འཚེ་བཀྱགས་འགྱུར་བཀྱགས་འདར་ཨེའི། ཉི་འབུར་འབུར་ཟླ་ཕབ་འདར་ཨེའི། གདན་གཅན་འགུག་ལྔ་ཕབ་འདར་ཨེའི། རིན་འགྱུརིག ཆེན་ཕབ་འདར་ཨེའི། ཁྲི་ལ་བཀྱགས་འགྱུར་བཀྱགས་འདར་ཨེའི། བཞུགས་འབུར་འབུར་སུ་ཕབ་འདར་ཨེའི། གསོལ། ཨ་ཨཱོཾ་ཧཱུྃ།། སོགས་བརྗོད།། ཨེ་མ་ཧོ། རྒྱལ་བ་ཀུན་འདུས་ཡའི། དཔོན་གསས་གཞུང་འདར་བླ་མའི། ལ་བཀྱགས་འདར་ཨེའི། སྒྲུབ་ཡར་བཀྱགས་མར་ཕབ་གཞུང་འདར་གཤེན་གཙོར་བྱས་མཁའ་མཉམ་བཀྱགས་འགྱུར་བཀྱགས་སེམས་ཅན་གྱི་བཀྱགས་འགྱུར་བཀྱགས་འདར་ལུས་ཕྱག་ཡན་ལག་ལྔ་ལྡན་བཀྱགས་འགྱུར་བཀྱགས་འདར་ཕྱག་འཚལ་ལོ་ཡིད་ཕྱག་སྤྲོ་དགའ་དབྱངས་ཀྱིས་བཀྱགས་འགྱུར་བཀྱགས་འདར་ཕྱག་འཚལ་ཡིད་ཕྱག་རྩེ་གཅིག་མོས་འདུན་བཀྱགས་འགྱུར་བཀྱགས་འདར་ཕྱག་འཚལ་སྒོ་གསུམ་ལས་ངན་ནའི། སྡིག་སྒྲིབ་གཞུང་འདར་བྱང་གྱུར་ཅིག ཨ་ཨཱོྃ་ཧཱུྃ།། སོགས་བརྗོད།། རྫོགས་སངས་ཨེའི། རྒྱས་འགྱུར་གཉིས། ནས་ནན་མཁའ་འགྱུར་གཉིས། མཉམ་ཕབ་འདར་ཨེའི། དོན་འགྱུར་གཅིག བྱེད་ཕབ་འདར་ཨེའི། ཤོག་རྫོགས་འགུག་སངས་ཕབ་འདར་འདར་ཨེའི། རྒྱས་འགྱུརིག ནས་ཕབ་འདར་ཨེའི། མཁའ་མཉམ་བཀྱགས་འདར་ཨེའི་། དོན་འབུར་འབུར་བྱེད་ཕབ་འདར་ཨེའི། ཤོག། ཨེ་མ་ཧོ། བདེ་ཆེན་ལྷུན་གྲུབ་ཨེའི། བོན་སྐུ་གཞུང་འདར་ཨེའི། ངང་ཉིད་ཨེའི། ལས་བཀྱགས་འདར་ཨེའི། མ་ཡར་བཀྱགས་མར་ཕབ་གཞུང་འདར་འགག་རོལ་བའི་ལོངས་སྐུ་བཀྱགས་འགྱུར་བཀྱགས་འདར་འོད་ཟེར་གསལ་ལ་བཀྱགས་འགྱུར་བཀྱགས་འདར་ཅི་མཛད་ཐབས་མཁས་སྤྲུལ་སྐུ་བཀྱགས་འགྱུར་བཀྱགས་འདར་འཕྲིན་ལས་ཅན་སྐུ་གསུམ་ངོ་བོ་ཨེའི། མཉམ་མེད་གཞུང་འདར་ཨེའི། རིན་པོ་ཡའི། ཆེ་བཀྱགས་འདར་ཨེའི། ཚད་ཡར་བཀྱགས་མར་ཕབ་གཞུང་འདར་ཨེའི། མེད་ཐུགས་རྗེས་འགྲོ་བ་བཀྱགས་འགྱུར་བཀྱགས་འདར་སྐྱོབས་པའི་ཕྱིར་ར་བཀྱགས་འགྱུར་བཀྱགས་འདར་མོས་པས་སྤྱན་འདྲེན་བརྩེ་བའི་བཀྱགས་འགྱུར་བཀྱགས་འདར་འདིར་གཤེགས་ཤིག་ཉི་ཟླ་པད་མ་བརྩེགས་པའི་བཀྱགས་འགྱུར་བཀྱགས་འདར་གདན་སྟེང་སུ་དགྱེས་པའི་ཚུལ་གྱིས་ཨེའི། བརྟན་པར་གཞུང་འདར་བཞུགས་སུ་གསོལ།། ལུས་ཀྱིས་ཕྱག་བགྱི་ཨེའི། སྣ་ཚོགས་གཞུང་འདར་རྒྱན་དང་ཨེའི། བཅས་མགྱོགས་འདར་བཀྱགས་འགྱུར་བཀྱགས་འདར་ཨེའི། ངག་ཡར་བཀྱགས་མར་ཕབ་གཞུང་འདར་གིས་ཕྱག་བགྱི་སྤྲོས་དགའ་བཀྱགས་འགྱུར་བཀྱགས་འདར་བསྟོད་དབྱངས་བཅས་བཀྱགས་འགྱུར་བཀྱགས་འདར་ཡིད་ཀྱིས་ཕྱག་བགྱི་བརྩེ་བའི་བཀྱགས་འགྱུར་བཀྱགས་འདར་མཆོག་བསྐྱེད་ནས་སྒོ་གསུམ་རྣམ་དག་ཨེའི། ཞབས་ལ་གཞུང་འདར་གུས་ཕྱག་འཚལ།། བདག་སོགས་མཁའ་མཉམ་སོགས་འདེབས་ཐུང་།། སྐུ་གསུམ་ཨེའི། སྤྲུལ་འགྱུར་གཉིས། པ་མགྱོགས་འདར་ཨེའི། འགྲོ་འགྱུར་གཉིས། བའི་ཕབ་འདར་ཨེའི། དོན་འགྱུར་གཅིག བྱེད་ཕབ་འདར་ཨེའི། ཤོག་སྐུ་འགུག་གསུམ་ཕབ་འདར་ཨེའི། སྤྲུལ་འགྱུར་གཅིག པ་ཕབ་འདར་ཨེའི། འགྲོ་བའི་བཀྱགས་འདར་ཨེའི། དོན་འབུརར་བྱེད་ཕབ་འདར་འདར་ཨེའི། ཤོག།། ཨེ་མ་ཧོ། དུས་གསུམ་བདེ་གཤེགས་ཨེའི། ཀུན་འདུས་གཞུང་འདར། སངས་རྒྱས་པའི། རྗེ་བཀྱགས་འདར་ཨེའི། ཁམས་ཡར་བཀྱགས་མར་ཕབ་གཞུང་འདར་གསུམ་འགྲོ་ཀུན་སྐྱབས་ཅིག་བཀྱགས་འགྱུར་བཀྱགས་འདར་སངས་རྒྱས་མཆོག་བཀྱགས་འགྱུར་བཀྱགས་འདར་བསླབ་གསུམ་དབང་ཕྱུག་ཀུན་མཁྱེན་བཀྱགས་འགྱུར་བཀྱགས་འདར་སངས་རྒྱས་གཙོ་སྲིད་གསུམ་སྒྲོན་མེ་སངས་རྒྱས་བཀྱགས་འགྱུར་བཀྱགས་འདར་སྨན་རི་བ་དཔལ་ལྡན་བླ་མ་ཨེའི། སངས་རྒྱས་གཞུང་འདར་གསོལ་བ་འདེབས།། བདག་སོགས་འདེབས་རིང་ཡིན། ཤེས་བྱ་འདེབས་ཐུང་ངོ། བསླབ་གསུམ་ཨེའི། འཕྲིན་འགྱུརིས། ལས་ཕབ་འདར་ཨེའི། ཕྱོགས་བཀྱགས་འདར་ཨེའི། བཅུ་ཕབ་འདར་ཨེའི། རྒྱས་འགྱུར་གཅིག པར་ཕབ་འདར་ཨེའི། ཤོག་བསླབ་འགུག་གསུམ་ཕབ་འདར་ཨེའི། ཕྲིན་འགྱུར་གཅིག་ལས་ཕབ་འདར་ཨེའི། ཕྱོགས་བཅུར་བཀྱགས་འདར་ཨེའི། རྒྱས་འབུར་འབུར་པར་ཕབ་འདར་ཨེའི་ཤོག། ཨེ་མ་ཧོ། དུས་གསུམ་སངས་རྒྱས་ངའི། ངོ་བོ་གཞུང་འདར་ཡོངས་འདུས། ཆེ་བཀྱགས་འདར་ཨེའི། སྲིད་ཡར་བཀྱགས་མར་ཕབ་གཞུང་འདར། གསུམ་ཟིལ་གནོན་རྣམ་མཁྱེན་བཀྱགས་འགྱུར་བཀྱགས་འདར་བླ་མ་རྗེ་ན་བཀྱགས་འགྱུར་བཀྱགས་འདར་གནས་གསུམ་སྤྱི་གཙུག་པད་གདན་བཀྱགས་འགྱུར་བཀྱགས་འདར་སྤྱན་དྲང་ནས་སྒོ་གསུམ་ཕྱག་བཤགས་ཨེའི། མཆོད་འབུལ་གཞུང་འདར་མཆོག་ཐུན་སྩོལ།། བླ་མེད་བདེ་ཆེན: བསླབ་གསུམ་ཨེའི། བསྟན་འགྱུར་གཅིག པའི་ཕབ་འདར་ཨེའི། རྒྱལ་འགྱུར་གཉིས། མཚན་ཕབ་འདར་ཨེའི། འཛུག་འགྱུར་གཉིས། པར་ཕབ་འདར་ཨེའི། ཤོག་བསླབ་འགུག་གསུམ་ཕབ་འདར་ཨེའི། བསྟན་འགྱུར་གཅིག་པའི་ཕབ་འདར་ཨེའི། རྒྱལ་མཚན་བཀྱགས་འདར་ཨེའི། འཛུག་འགྱུར་གཅིག པར་ཕབ་འདར་ཨེའི་ཤོག ཨེ་མ་ཧོ། ལེགས་པ་ཀུན་འབྱུང་ངའི། ཡིད་བཞིན་གཞུང་འདར། ནོར་བུའི། ཚུལ་བཀྱགས་འདར་ཨེའི། ཐར་ཡར་བཀྱགས་མར་ཕབ་གཞུང་འདར་བའི་ལམ་སྟོན་འགྲོ་བ་བཀྱགས་འགྱུར་བཀྱགས་འདར་ཡོངས་ཀྱི་མགོན་ན་བཀྱགས་འགྱུར་བཀྱགས་འདར་བསླབ་གསུམ་རྣམ་དག་བསྟན་པའི་བཀྱགས་འགྱུར་བཀྱགས་འདར་སྲོག་ཤིང་འཛིན། རྒྱུད་པའི་མཁན་སློབ་ཨེའི། རྣམས་ལ་གཞུང་འདར་ཕྱག་འཚལ་ལོ། རྨད་འབྱུང་ཡོན་ཏན་ནའི། ཀུན་གྱི་གཞུང་འདར། གཏེར་འཛིན། ཅིང་བཀྱགས་འདར་ཨེའི། མཛད་ཡར་བཀྱགས་མར་ཕབ་གཞུང་འདར་པ་དུ་མས་གདུལ་བྱ་བཀྱགས་འགྱུར་བཀྱགས་འདར་ཁ་ལོ་སྒྱུར་ར་བཀྱགས་འགྱུར་བཀྱགས་འདར་བསྟན་པའི་མངའ་བདག་མཚུངས་མེད་བཀྱགས་འགྱུར་བཀྱགས་འདར་གཙུག་གི་རྒྱན། ཁྲི་གཙུག་རྒྱལ་བའི་ཨེའི། སྐུ་ལ་གཞུང་འདར་ཕྱག་འཚལ་ལོ།། རྣམ་བཞིའི་མཁན་པོ་སོགས་འདེབས་རིང་། བྱང་ཆུབ་འདར་འདར་ཆེན་འདར་འདར་ན་འདར་འདར་ཨེའི། པོ་མགྱོགས་འདར་ཨེའི། ཡོངས་སུ་རྐན་འགྱུར་བསྔོ་བར་བགྱིའོ།། ན་མོ་འགུག་རིན་ནན་རྐན་འགྱུར་ཆེན་ནའི། འོད་འགྱུརིག ཝ་རྐན་འགྱུར་འདར་འདར་ཨེའི། ལ་བཀྱགས་འགྱུར་འདརར་གཞུང་འདར་ཨེ་ཡེ་ཡ། སྤྲུལ་འགྱུར་གཅིག པ་རྐན་འགྱུར་འདར་འདར་ཨེའི། ཝ་འདར་འདར་སྟེ། དག་ཅིང་སོགས་གོང་བཞིན་ནོ།། གཉིས་མེད་སོགས་གོང་དང་འདྲ། དུས་གསུམ་འགུག་བདེ་ནན་རྐན་འགྱུར་གཤེགས་མའི། མ་ཡར་བཀྱགས་མར་ཕབ་འདར་འདར་ལྕགས་སྐད་གཞུང་འདར། ལུས་འདར་འདར་ཨེའི། ཝ་སྣ་འདར་འཁོར་བཅས་ནི། མི་སྐྱེ་མི་འགག་སོགས་འགྲེསོ། ཨཱོྃ་གཞའ་ཚོན་འགུག་བྲིས་ནན་རྐན་འགྱུར་ལེགས་ཡའི། ཡོངས་ཡར་བཀྱགས་མར་ཕར་འདརར་ལྕགས་སྐད་གཞུངར། སུ་མགྱོགས་འདར་ཨེའི། ཝ་རྐན་འདར་འདར་བཀོད་འདྲ་བའི། ཕོ་བྲང་སོགས: འགྲོ་དྲུག་ཐུགས་རྗེས་བཟུང་བའི་དོན་སླད་དུ་མགྱོགས་འདར་རའི། སྤྲུལ་པ་མྱུར་མགྱོགས་དེ་དང་འདྲ། གནོད་པའི་ཡིད་དང་བྲལ་ནས་ཀྱང་མགྱོགས་འདར། སྐྱོབ་པའི་སེམས་དང་འདར་ཕབ་འདར་ཝ་རྐན་འདར་འདར་ལྡན་གྱུར་ཅིག ཨེ་མ་ཧོ་མགྱོགས་འདར། སྐུ་གསུམ་འགུག་སངས་ནན་རྐན་འགྱུར་ནན་འདར་འདར་རྒྱས་ཡའི། ཐམས་འགྱུརིག ཅད་ཕབ་འདར་ཨེའི། འབྱུང་འགྱུརིས། བའི་འགུག་རྒྱུད་ནན་རྐན་འགྱུར་ཨེའི། བླ་མ་འགུག་དམ་ནན་རྐན་འགྱུར་ཝའི། པ་འགྱུར་གསུམ། རྣམ་ཕབ་འདར་ཨེའི། ལའི། གསོལ་འགྱུར་གཅིག བ་ཕབ་འདར་ཨེའི། འདེབས་ཐུགས་རྗེས་འགུག་ཕུལ་ནན་རྐན་འགྱུར་ནན་འདར་འདར་ཕྱིན་ནའི། དབང་འགྱུརིས། ཁྲིད་ཕབ་འདར་ཨེའི། ལག་འགྱུར་གཅིག ལེན་འགུག་སྟེ་ནན་རྐན་འགྱུར་ཝའི། དྲིན་ཅན་འགུག་བླ་ནན་རྐན་འགྱུར་ཝའི། མ་འགྱུར་གསུམ། རྣམས་ཕབ་འདར་ཨེའི་ལའི། གསོལ་འགྱུར་གཅིག བ་ཕབ་འདརར་ཨེའི། འདེབས། འཁོར་བའི་འཕྲང་སྒྲོལ་: སོགས་འདེབས་རིང་། རང་རིག་འགུག་ཡེ་ནན་རྐན་འགྱུར་ཡའི། ཤེས་འགྱུར་གསུམ། འཆར་ཕབ་འདརར་ཨེའི་བའི། བྱིན་འགྱུར་གཅིག། གྱིས་ཕབ་འདར་ཨེའི་རློབས།། སྐུ་གསུམ་མངོན་: སོགས་འདེབས་ཐུང་། རང་རིག་སོགས་གོང་དང་འདྲ།། གདམ་ངག་རྐན་འགྱུར་བཀའ། འབྱུང་གནས་ཨེའི། བླ་རྐན་འགྱུར་མའི། ནི་འཁྱིལ་རྐན་འགྱུར། ཏ་པི་རྐན་འགྱུར་ཧྲི་ཙའི། རྣམ་མཁྱེན་ཨེའི། སྤྲུལ་རྐན་འགྱུར་བའི། སྐུ་འཁྱིལ་རྐན་འགྱུར། སྣང་ཞེར་རྐན་འགྱུར་ལོད་པོ་ཡའི། ལུང་བསྟན་ཨེའི། དངོས་རྐན་འགྱུར་གྲུབ་ཡའི། ཐོབ་འཁྱིལ་རྐན་འགྱུར། སྤྲུལ་སྐུ་རྐན་འགྱུར་དྲིན་ཅན། གཉིས་ལའི། གསོལ་རྐན་འགྱུར་བ། འདེབས་རྐན་འགྱུར། མ་རྟོག་རྐན་འགྱུར་འཁོར་བའི། གཟུངས་འཛིན། གྲོལ་རྐན་འགྱུར་ནས། ཀྱང་རྐན་འགྱུར། རང་རིག་སོགས་གོང་དང་འདྲ། གྲུབ་པ་རྟགས་དང་འདེབས་ཐུང་། རང་རིག་སོགས་གོང་དང་འདྲ། ངེས་ཤེས་རྐན་འགྱུར་རྒྱུད་ལའི། འཆར་བའི་ཨེའི། བླ་རྐན་འགྱུར་མའི། ནི་འཁྱིལ་རྐན་འགྱུར། ཀུན་གཞི་རྐན་འགྱུར་རྩ་བྲལ། གདོད་ནས་ཨེའི། རྣམ་རྐན་འགྱུར་པར་རའི། དག་འཁྱིལ་རྐན་འགྱུར། རིག་པ་རྐན་འགྱུར་རང་གསལ་ཡའི། སྒྲིབ་གཡོགས་ཨེའི། སྐྱོན་རྐན་འགྱུར་དང་ཡེའི། བྲལ་འཁྱིལ་རྐན་འགྱུར། སྒྲ་འོད་རྐན་འགྱུར་ཟེར་གསུམ་ཡའི། རང་སྣང་ངའི། བློ་རྐན་འགྱུར་ཡི་ཡའི། རྩལ་འཁྱིལ་རྐན་འགྱུར། མ་བུ་རྐན་འགྱུར་རྩལ་གསུམ། ཉིད་ལའི། གསོལ་རྐན་འགྱུར་བ། འདེབས་འཁྱིལ་རྐན་འགྱུར། མ་རྟོག་རྐན་འགྱུར་འཁོར་བའི། གཟུགས་འཛིན། གྲོལ་རྐན་འགྱུར་ནས། ཀྱང་འཁྱིལ་རྐན་འགྱུར། རང་རིག་འགུག་ཡེ། ནན་རྐན་འགྱུར་ཡའི། ཤེས་འགྱུར་གསུམ། འཆར་ཕབ་འདརར་ཨེའི་བའི་བྱིན་འགྱུར་གཅིག གྱིས་ཕབ་འདརར་ཨེའི་རློབས། ཀུན་བཟང་ཐུགས་སྤྲུལ་སོགས་བརྗོད།། ཨེ་མ་ཧོ་དམའ་འོག་འཕང་ཨེའི་འདརར་ཁུང་འདརར་མིན་ནའི། བདེ་བ་ཡར་བཀྱགས་མར་ཕབ་གཞུང་འདར། ཆེན་འགྱུར་གཅིག པོའི་ཡའི། ཕོ་འགྱུར་གཅིག བྲང་ཕབ་འདར་ཨེའི། ན་དམའ་བོན་འཕང་ཨེ་ཨེ་འདརར་ཁུང་འདར་སྐུའི། ཀུན་ཏུ་ཡར་བཀྱགས་མར་ཕབ་གཞུངར། བཟང་འགྱུར་གཅིག པོ་ཡའི། ལ་འགྱུར་གཅིག གསོལ་ཕབ་འདར་ཨེའི་བ་འདེབས། འགྲོ་དྲུག་བུ་ལྟར་འདེབས་རིང་།། ཆེ་དམའ་ཀུན་འཕང་ཨེའི་འདར་འདར་ཁུང་འདར་ཁྱབ། མཐའ་དང་ཡར་བཀྱགས་མར་ཕབ་གཞུང་འདར། བྲལ་འགྱུར་གཅིག བར་རའི། བྱིན་འགྱུར་གཅིག གྱིས་ཕབ་འདར་ཨེའི། རློབས་དམའ་མཉམ་འཕང་ཨེའི་འདརར་ཁུང་འདར་དགའི། ཡིད་འོང་ཡར་བཀྱགས་མར་ཕབ་གཞུང་འདར། མཛེས་འགྱུར་གཅིག ། པའི་ཡའི། ཕོ་འགྱུར་གཅིག བྲང་ཕབ་འདར་འདར་ཨེའི་ན། ངོ་མཚར་རྒྱས་པའི་འདེབས་རིང་།། མཁའ་སྤྱོད་ནས་འཕྲུལ་ངག་ཡན་འདེབས་ཐུང་།། ཆེ་དམའ་འགྲོ་འཕང་ཨེེ་འདརར་ཁུངར་དོན། མཐའ་རུ་ཡར་བཀྱགས་མར་ཕབ་གཞུངར་། ཕྱིན་འགྱུར་གཅིག པར་རའི། བྱིན་འགྱུར་གཅིག། གྱིས་ཕབ་འདར་ཨེའི། རློབས་དམའ་གཡས་འཕང་ཨེེའི་འདརར་ཁུངར་རུའི། དཀར་པོ་ཡར་བཀྱགས་མར་ཕབ་གཞུང་འདར། བྲག་འགྱུར་གཅིག། གི་ཡའི། སྒྲུབ་འགྱུར་གཅིག། གནས་ཕབ་འདརར་ཨེའི་སུ།། དགོངས་མཛད་ནས་འདེབས་རིང་།། འདེབས་དམའ་མན་འཕང་ཨེ་འདརར་ཁུངར་ངག། དགོངས་མཉམ་ཡར་བཀྱགས་མར་ཕབ་གཞུང་འདར། སྟོན་འགྱུརིག། པ་ཡའི། རིན་འགྱུརིག། པོ་ཕབ་འདརར་ཨེའི། ཆེ་དམའ་གནས་འཕང་ཨེ་འདརར་ཁུངར་ལུགས། དོན་དམ་ཡར་བཀྱགས་མར་ཕབ་གཞུང་འདར། རྟོགས་འགྱུརིག། པར་རའི། བྱིན་འགྱུརིག གྱིས་ཕབ་འདརར་ཨེའི་རློབས།། ཤར་ཕྱོགས་ནས་དུས་གསུམ་སྒྲིབ་མེད་ཡན་ཆད་འདེབས་ཐུང་། ཆེ་དམའ་རང་འཕང་ཨེ་འདརར་ཁུངར་རིག་ཡའི། འོད་གསལ་ཡར་བཀྱགས་མར་ཕབ་གཞུང་འདར། གྲོལ་འགྱུརིག བར་རའི། བྱིན་འགྱུརིག གྱིས་ཕབ་འདར་ཨེའི། རློབས་དམའ་སྤྱི་འཕང་ཨེའི་འདརར་ཁུངར་གཙུག་ཡའི། བདེ་བ་ཡར་བཀྱགས་མར་ཕབ་གཞུང་འདར། ཆེན་འགྱུརིག། པོ་ཡའི། ཕོ་འགྱུརིག། བྲང་ཕབ་འདརར་ཨེའི་ན། དྲིན་ཆེན་འདེབས་རིང་། འདེབས་དམའ་སངས་འཕང་ཨེའི་འདརར་ཁུང་འདར་རྒྱས་ཡའི། སེམས་སུ་ཡར་བཀྱགས་མར་ཕབ་གཞུང་འདར། རྟོགས་འགྱུརིག། པ་ཡའི། རིན་འགྱུར་གཅིག། པོ་ཕབ་འདརར་ཨེའི། ཆེ་དམའ་རང་འཕང་ཨེའི་འདརར་ཁུང་འདར་ངོ་ཡའི། རང་གིས་ཡར་བཀྱགས་མར་ཕབ་གཞུང་འདར། ཤེས་འགྱུརིག། པར་རའི། བྱིན་འགྱུརིག། གྱིས་ཕབ་འདརར་ཨེའི་རློབས།། རྗེ་འགྲོ་བའི་ནས་རྟོགས་ཤིང་གྲོལ་བར:ཡན་ཆད་འདེབས་ཐུང་།། ཨ་ཨཱོྃ་ཧཱུྃ་དམའ་ཅི་འཕང་ཨེ་འདརར་ཁུངར་པར། རདྣ་ཡར་བཀྱགས་མར་ཕབ་གཞུང་འདར། ཐ་འགྱུརིག། ཚན་ནའི། སི་འགྱུརིག། ཏི་ཕབ་འདརར་ཨེའི་འདུཿ དུ༵ས་ཆེ༵ན་གྱེར་ཡིག་འབྲུག་མོ་ལྡིར་བ་འདི་ནི་བཀྲ་ཤིས་སྨན་རིའི་ཁྲོད་དུ་སྨྲ་བའི་སེང་གེ་ཤེས་རབ་རྒྱལ་མཚན་གྱིས་སྦྱར་བ་དགེ་ལེགས་འཕེལ་དགེའོ།།

          འེ་ཨེ་ཡ༷་ཡ༷་བཀྱག་འགྱུར་བཀྱགས་འདར་ཨེའི། ཡེ༷་གཞུང་འདར་ཡེ༷་ཡ༷། བསྭོ༷་བསྭོ༷འི། ང༷་ཝ༷་མགྱོགས་འདར་ཨེའི། ཡེ༷་ནི༷་རྐན་འགྱུར་ཡ༷འི། ཡེ༷་ཁུང་འདར་ཨེའི། ཤེ༷ས་འདར་འདར་ཡ༷འི། ཆེ༷ན་གཞུང་འདར། ན༷་དམའ་འདར་འདར་ཨེའི་ཡ༷་དམའ་རྐན་འགྱུར། པོ༷་འདར་འདར་ཝ༷འི། ཉི༷ད་ཡ༷་མགྱོགས་འདར་ཨེའི། ཨེ༷་དམའ་འདར་ཆུང་ཡ༷འི། ང༷་ཝ༷་འདར་འདར་ཨེའི། ཡ༷་ནི༷་རྐན་འགྱུར་ཡ༷འི། སྲ༷་འགྱུར་གཅིག ཝ༷་རྐན་འགྱུར་འདར་འདར་རྐན་འགུག་སྣ་འདར་ཨེན། བརྟ༷ན་ཁུང་འདར་ན༷འི། གཡུང་གཞུང་འདར། ང༷་དམའ་འདར་འདར་ཨེའི་ཡ༷་དམའ་རྐན་འགྱུར། དྲུང༷་འདར་འདར་ང༷འི། སྐུ༷་ཡ༷་མགྱོགས་འདར་ཨེའི། ཨེ༷་དམའ་འདར་ཆུང་ཡ༷འི། ང༷་འདར་འདར་ནི༷་རྐན་འགྱུར། འབ༷ར་འདར་འདར་བ༷འི་རྐན་འགྱུར། ཁྲོ༷་འདར་འདར་བོ༷་རྐན་འགྱུར་མཆོ༷ག་ཡ༷་ནན་ནན་བཀྱག་འགྱུར་བཀྱག་འདར་ང༷་འདར་འདར་ནི༷་རྐན་འགྱུར། འཆི༷་འདར་འདར་མེ༷ད་རྐན་འགྱུར། སྐྱེས༷་འདར་འདར་ན༷ས་རྐན་འགྱུར་བརྩན༷་ཡ༷་ནན་ནན་བཀྱག་འགྱུར་བཀྱག་འདར་ང༷་འདར་འདར་ཡི༷་རྐན་འགྱུར། གདུག༷་འདར་འདར་པ༷འི་རྐན་འགྱུར། སྐ༷ད་འདར་འདར་ཕྱུང༷་རྐན་འགྱུར་ན༷ས་ཡ༷་ནན་ནན་བཀྱག་འགྱུར་བཀྱག་འདར་ཨེའི་ཡ༷འི། སྣང་སྲིད་གཡུང་དྲུང་ལྷ་དམག་ཀུན། ཐུ༷གས་ཝ༷་འདར་འདར་ཨེའི། ཡེ༷་རྗེ༷་རྐན་འགྱུར་ཡ༷འི། ཤུ༷གས་འགྱུར་ཅིག ཝ༷་རྐན་འགྱུར་འདར་འདར་རྐན་འགུག་སྣ་འདར་ཨེན། ཀྱི༷ས་ཁུང་འདར་ཨེ༷འི། བསྒྲ༷ལ་གཞུང་འདར། ལ༷་དམའ་འདར་འདར་ཨེའི་ཡ༷་དམའ་རྐན་འགྱུར། བ༷ར་འདར་འདར་ར༷འི། བྱ༷་ཡ༷་མགྱོགས་འདར་ཨེའི། ཨེ༷་དམའ་འདར་ཆུང་ཡ༷འི། ཕུར་པའི་གདངས་ཡིག་དབུའི་གཟིགས་ཕྱོགས་བཞུགས། བསྭོ་ཤ༷ར་འགྱུར་གཉིས། ར༷་འགྱུརིས། གྱི༷་ཕབ་འདར་ཨ་ཨེའི། ཕྱོ༷གས་འགྱུར་གསུམ། ན༷་ཡ༷འི། མང༷འ་ཝ༷་དམའ་རྐན་འགྱུར་མཛ༷ད་པ༷་ཡ༷་ནན་ནན་འདར་འདར་ཡ༷འི། རྒྱལ༷་བཀྱགས་འགྱུར་བཀྱགས་གཞུང་འདར། ཨེ་འུང་ལ༷་དམའ་བཀྱགས་འགྱུར་སྣ་འདར་ཨེའི། ཨེ༷་དམའ་ཡ༷་འཕང་ཨེའི་གཞུང་འདར་འགུག་པོ༷་རྐན་འགྱུར་ཡ༷་འགྱུར་ཅིག ཆེ༷ན་ཕབ་གཞུང་འདར། ན༷་འདར་འདར་ཡ༷་རྐན་འགྱུར་པོ༷་ཡ༷འི། ཤེལ༷་ལ༷་དམའ་རྐན་འགྱུར་དཀ༷ར་འོ༷ད་ཡ༷་ནན་ནན་འདར་འདར་ཡ༷འི། དྲི༷་འདར་འདར་ཟ༷་རྐན་འགྱུར། འབུམ༷་འདར་འདར་གྱི༷་རྐན་འགྱུར། ཁ༷་འདར་འདར་གནོ༷ན་རྐན་འགྱུར་མཛ༷ད་ཡ༷་ནན་ནན་བཀྱགས་འགྱུར་བཀྱགས་འདར། ཤ༷ར་འདར་འདར་གྱི༷་རྐན་འགྱུར། ཕྱོ༷གས་འདར་འདར་ན༷ས་རྐན་འགྱུར། མངའ་འདར་འདར་བདག་རྐན་འགྱུར་པོ༷་ཡ༷་ནན་ནན་བཀྱགས་འགྱུར་བཀྱགས་འདར། སྐུ༷་འདར་འདར་མདོག༷་རྐན་འགྱུར། དཀ༷ར་འདར་འདར་པོ༷་རྐན་འགྱུར། རྒྱ༷ན་འདར་འདར་དང༷་རྐན་འགྱུར་ཆ༷ས་ཡ༷་ནན་ནན་བཀྱགས་འགྱུར་བཀྱགས་འདར། སྐུ༷་འདར་འདར་ལ༷་རྐན་འགྱུར། དར༷་འདར་འདར་དཀ༷ར་རྐན་འགྱུར། ན༷་འདར་འདར་བཟ༷འ་རྐན་འགྱུར་ལ༷་ཡ༷་ནན་ནན་བཀྱགས་འགྱུར་བཀྱགས་འདར་ཨེའི་ཡ༷འི། གཡུང་དྲུང་རིས་། ཐུ༷གས་བཀྱགས་འགྱུར་བཀྱགས་གཞུང་འདར། ཨེ་འུང་ཝ༷་དམའ་བཀྱགས་འགྱུར་སྣ་འདར་ཨེའི། ཨེ༷་དམའ་ཡ༷་འཕང་ཨེའི་གཞུང་འདར་འགུག་རྗེ༷་རྐན་འགྱུར་ཡ༷་འགྱུར་གཅིག ཤུག༷ས་ཕབ་གཞུང་འདར། ཝ༷་འདར་འདར་ཡ༷་རྐན་འགྱུར་ཀྱི༷་ཡ༷འི། བསྒྲ༷ལ་ལ༷་དམའ་རྐན་འགྱུར་བ༷ར་བྱ༷་ཡ༷་ནན་ནན་འདར་འདར་ཡ༷འི། བསྭོ་གཤེ༷ན་འགྱུར་གཉིས། ན༷་འགྱུར་གཉིས། ར༷བ་ཕབ་འདར་ཨ་ཨེའི། གས༷ང་འགྱུར་གསུམ། བ༷འི་ཡ༷འི། བསྒྲུབ༷་ཝ༷་དམའ་རྐན་འགྱུར་པ༷་ལ༷་ཡ༷་ནན་ནན་འདར་འདར་ཡ༷འི། རྩོ༷ལ་བཀྱགས་འགྱུར་བཀྱགས་གཞུང་འདར། ཨེ་འུང་ལ༷་དམའ་རྐན་འགྱུར་སྣ་འདར་ཨེའི། ཨེ༷་དམའ་ཡ༷་འཕང་ཨེའི་གཞུང་འདར་འགུག་བ༷འི་རྐན་འགྱུར་ཡ༷་འགྱུར་ཅིག བ༷ར་ཕབ་གཞུང་འདར། ཝ༷་འདར་འདར་ཡ༷་རྐན་འགྱུར་ཆོ༷ད་ཡ༷འི། བགེ༷གས་ཝ༷་དམའ་རྐན་འགྱུར་ཀྱི༷་ཚོ༷གས་ཡ༷་ནན་ནན་འདར་འདར་ཡ༷འི། མཁ༷འ་འདར་འདར་ལ༷་རྐན་འགྱུར། འཁྲུལ༷་འདར་འདར་པ༷འི་རྐན་འགྱུར། འབྱུང༷་འདར་འདར་པོ༷་རྐན་འགྱུར་ཀུན༷་ཡ༷་ནན་ནན་འདར་འདར། འདི༷་འདར་འདར་རུ༷་རྐན་འགྱུར། མ༷་འདར་འདར་འདུག༷་རྐན་འགྱུར། གཞ༷ན་འདར་འདར་དུ༷་རྐན་འགྱུར་དེ༷ངས་ཡ༷་ནན་ནན་འདར་འདར། ག༷ལ་འདར་འདར་ཏེ༷་རྐན་འགྱུར། མི༷་འདར་འདར་འགྲོ༷་རྐན་འགྱུར། འདུག༷་འདར་འདར་གྱུར༷་རྐན་འགྱུར་ན༷་ཡ༷་ནན་ནན་འདར་འདར་ཡ༷འི། ང་ནི་སྟག་ལ་། རྡུལ༷་བཀྱགས་འགྱུར་བཀྱགས་གཞུང་འདར། ཨེ་འུང་ལ༷་དམའ་རྐན་འགྱུར་སྣ་འདར་ཨེའི། ཨེ༷་དམའ་ཡ༷་འཕང་ཨེའི་གཞུང་འདར་འགུག་ཕྲ༷ན་རྐན་འགྱུར་ཡ༷་འགྱུར་གཅིག བཞི༷ན་ཕབས་གཞུང་འདར། ཝ༷་འདར་འདར་ཡ༷་རྐན་འགྱུར་དུ༷་ཡ༷འི། བརླག༷་ཝ༷་དམའ་རྐན་འགྱུར་བ༷ར་བྱ༷་ཡ༷་ནན་ནན་འདར་འདར་ཡ༷འི། བསྭོ་ཀློ༷ང་འགྱུར་གཉིས། ན༷ས་ཨ༷་འཕང་ཨེའི། ཡེ༷་འགྱུར་གཅིག ཡ༷་འགྱུར་གཅིག ལྡ༷ང་ཕབ་གཞུང་འདར། ང༷་འཕང་ཨེའི་གཞུང་འདར། ཨེའི་འཁྱིལ་བ༷འི་འདར་འདར་རྐན་འགྱུར་ཆུང་ཡེ༷། འུང་ལོ༷ག་ཝ༷་འཕང་ཨེའི་འདར་འདར་ཨེའི། ཨེ༷་དམའ་རྐན་འགྱུར་ཡ༷་རྐན་འགྱུར་ཨེའི། འདྲེ༷ན་ན༷་འཕང་ཨེའི་འདར་འདར་ཁུང་འདར་རྐན་འགྱུར་ཨེའི། ཡེ༷་འགྱུར་གསུམ། ཡ༷་ནན་ནན་འདར་འདར་ཀུ༷ན་རྐན་འགྱུར་སྣ་འདར་ཨེའི། ཡ༷་འདི༷་འགྱུར་གཉིས། རུ༷་ཨ༷་འཕང་ཨེའི། ཡེ༷་འགྱུར་གཅིག ཡ༷་འགྱུར་གཉིས། མ༷་ཕབ་གཞུང་འདར། ཝ༷་འཕང་ཨེའི་གཞུང་འདར། ཨེའི་འཁྱིལ་འདུག༷་འདར་འདར་རྐན་འགྱུར་ཆུང་ཡེ༷། འུང་གཞ༷ན་ན༷་འཕང་ཨེའི་འདར་འདར་ཨེའི། ཨེ༷་དམའ་རྐན་འགྱུར་ཡ༷་རྐན་འགྱུར་ཨེའི། དུ༷་ཝ༷་འཕང་ཨེའི་འདར་འདར་ཁུང་འདར་རྐན་འགྱུར་ཨེའི། ཡེ༷་འགྱུར་གསུམ། ཡ༷་ནན་ནན་འདར་འདར་དེ༷ངས་རྐན་འགྱུར་སྣ་འདར་ཡ༷འི། གལ་ཏེ་མི་འགྲོ། ཡ༷་འཚོ༷་འགྱུར་གཉིས། ཀླག༷་ཨ༷་འཕང་ཨེའི། ཡེ༷་འགྱུར་གཅིག ཡ༷་འགྱུར་གཉིས། མེ༷ད་ཕབ་གཞུང་འདར། ཝ༷་འཕང་ཨེའི་གཞུང་འདར། ཨེའི་འཁྱིལ་པ༷ར་འདར་འདར་རྐན་འགྱུར་ཆུང་ཡེ༷། འུང་བརླག༷་ཝ༷་འཕང་ཨེའི་འདར་འདར་ཨེའི། ཨེ༷་དམའ་རྐན་འགྱུར་ཡ༷་རྐན་འགྱུར་ཨེའི། པ༷ར་ར༷་འཕང་ཨེའི་འདར་འདར་ཁུང་འདར་རྐན་འགྱུར་ཨེའི། ཡ༷་ནན་ནན་འདར་འདར་བྱ༷་རྐན་འགྱུར་སྣ་འདར་ཡེ༷འི།

          བསྒྲལ་བ་ནི། བསྭོ་སྣ༷ང་སྲིད་འཇི༷ག་རྐན་འགྱུར། རྟེ༷ན་ཕབ་འདར་ཨེའི། བསྒྲ༷ལ་ལ༷་འདར་འདར་བ༷འི། ཨེ༷་འདར་འདར་ཨེའི་ཡ༷འི། མཐུ༷་འདར་འདར་ཝ༷་ཡ་སྟོབ༷ས་ཝ༷་ཅན༷་ཡ༷འི། ཤི༷ན་ཏུ་གཏུམ༷་རྐན་འགྱུར། ཀློ༷ང་ཕབ་འདར་ཨེའི། འབ༷ར་ར༷་འདར་འདར་བ༷འི། ཨེ༷་འདར་འདར་ཨེའི་ཡ༷འི། ཁྲོ༷་འདར་འདར་ཝ༷་ཡ་བོ༷འི་ཝ༷་ཚོག༷ས་འདར་འདར་ཡ༷། འཇི༷གས་བྱེད་ཕུ༷ར་ནག །ལོ༷ག་འདྲེན་དགྲ༷་རྐན་འགྱུར། བགེ༷གས་ཕབ་འདར་ཨེའི། བསྒྲ༷ལ་ལ༷་འདར་འདར་བ༷འི། ཨེ༷་འདར་འདར་ཨེའི་ཡ༷འི། དུས༷་འདར་འདར་ཝ༷་ཡ་ལ༷་ཝ༷་བ༷ག །བསྟབ་པ་ནི། བསྭོ་དབ༷ལ་བོན་བད༷ག་རྐན་འགྱུར། ལ༷་ཕབ་འདར་ཨེའི། གནོ༷ད་ཝ༷་འདར་འདར་ཅི༷ང་། ཨེ༷་འདར་འདར་ཨེའི་ཡ༷འི། སྡང༷་འདར་འདར་ཝ༷་ཡ་བ༷འི་ཝ༷་དགྲ༷་ཡའི༷། གདུག་པའི་ཚོགས་དང་གནོད་པའི་བགེགས། ཟ༷་རྐན་འགྱུར། བྱེ༷ད་ཕབ་འདར་ཨེའི། ཆེ༷ན་ན༷་འདར་འདར་པོ༷འི། ཨེ༷་འདར་འདར་ཨེའི་ཡ༷འི། ཞལ༷་འདར་འདར་ཝ༷་ཡ་དུ༷་ཝ༷་བསྟ༷བ། བསྟབ་པ་ཚོ་བཞི་འདྲེས་སོ། ཕུར་པའི་ཁྱད་པར་བསྭོ་མཁ༷འ་ཀློང་དབྱིང༷ས་རྐན་འགྱུར། ན༷ས་ཕབ་འདར་འདར་ཡེའི། འདུ་ཝ༷་འདར་འདར་འཕྲོ༷། ཨེ༷་འདར་འདར་ཨེའི་ཡ། རོ༷ལ་འདར་འདར། ཝ༷་ཡ་བ༷འི་ཝ༷་སྐུ༷་ཡའི༷། དབྱི༷ངས་ན་བཞུག༷ས་རྐན་འགྱུར། པ༷་ཕབ་འདར་འདར་ཨེའི། ཞི༷་བ༷་འདར་འདར་བ༷འི། ཨེ༷་འདར་འདར་ཨེའི་ཡ༷འི། ལྷ་འདར་འདར་ཝ༷་ཡ་ཚོ༷གས་ཝ༷་དང༷་འདར་འདར་ཡ༷འི། འབྲུག་གསས། ཞི༷་རྒྱས་དབ༷ང་རྐན་འགྱུར། དྲ༷ག་ཕབ་འདར་ཨེའི། ལ༷ས་ཝ༷་འདར་འདར་རྣམ༷ས། ཨེ༷་འདར་འདར་ཨེའི་ཡ༷འི། གྲུབ༷་འདར་འདར་ཝ༷་ཡ་པ༷ར་ཝ༷་མཛོ༷ད།། །།
        


        
 

        


        ༄༅།།བཀའ་སྐྱོང་གདངས་ཡིག་འབྲུག་མོ་ལྡིར་བ་དབུ་ཕྱོགས་བཞུགས་པ་ལེགས་སོ།།

      རི་བོ་གངས་ཅན་པའི་རིག་གཞུང་འདི་ཉིད་རྒྱུད་འཛིན་དར་སྤེལ་གཏོང་རྒྱུ་དེ་ནི་གངས་རིའི་བུ་ཚ་རྣམས་ཀྱི་འགན་འཁྲི་ཡིན་མོད། དེ་ཡང་གངས་ཅན་པའི་ཆོས་དང་རིག་གནས་ལ་དུང་བ་ཟབ་པའི་སྐྱ་སེར་སུ་ཡིན་ཡང་རུང་རང་ནུས་དེ་སྒྲུབ་བྱ་རྒྱུ་ནི་གལ་ཆེན་ཡིན་གཤིས། ད་ལན་བསྟན་པ་ཕྱི་དར་སྐབས་སུ་བྱོན་པའི་རྒྱལ་བ་གཉིས་པ་སྨན་རི་བ་མཉམ་མེད་ཆེན་པོའི་བཀའ་འབུམ་འདི་ནི་རིན་ཆེན་ནང་ན་འདོད་པ་དགུ་འབྱོར། སྐར་ཚོགས་ནང་ནས་ཉ་རྒྱས་ཟླ་བ་ལྟ་བུ་རི་བོ་གངས་ཅན་པའི་རིག་གཞུང་ནང་ནས་ཉིང་བཅུད་ཞིག་ཏུ་ཆགས་ཡོད། འདི་ཉིད་ཕྱོགས་གཅིག་ཏུ་བསྒྲིགས་ཏེ་དཔར་དུ་བསྐྲུན་པའི་བྱ་བ་ནི་བསྟན་པའི་བྱ་བ་གལ་ཆེན་ཞིག་ཡིན་པས་དྲིན་ཆེན་མཁན་སློབ་རྣམ་པའི་ཐུགས་དགོངས་དགྱེས་པའི་མཆོད་པར་ངེས་ནས་ཕྲན་གྱིས་ལོ་གསུམ་ཙམ་རིང་ལ་རང་དགོན་བཤད་སྒྲུབ་འཆད་ཁྲིད་ཞོར་དུ་ངལ་བ་དང་ལེན་བྱས་པ་ཡིན། མ་དཔེ་འཚོལ་བསྡུ་བྱེད་སྟངས་ཀྱི་ཐད་ལ་བོན་གྱི་བརྟེན་འགྱུར་པར་མ་དང་། དེ་མིན་དགོན་རི་ཁྲོད་ཁག་དང་དུད་ཚང་མི་སྒེར་གང་ས་ནས་འདྲི་གཅོད་བྱས་ཏེ་བསྒྲུབས་པ་ཡིན། ཚད་མ་ས་ལམ་དབུ་མ་མཛོད་འདུལ་བའི་སྐོར་གྱི་འགྲེལ་བ་རྣམས་ཀོ་བོ་དགོན་གྱི་དཔོན་སློབ་ཧོར་རུ་དགེ་བཤེས་ཡོན་ཏན་ཕུན་ཚོགས་མཆོག་ནས་གློག་ཀླད་ནང་གཏག་ཟིན་པ་ཞིག་རིན་མེད་ཀྱིས་མཁོ་འདོན་གནང་བྱུང་། འདི་དག་གི་མ་དཔེའི་ཕུགས་ནི་སྨན་རིའི་ཤིང་པར་ཡིན། འདུལ་བའི་གཏམ་རྒྱུད་འདི་ཉིད་སྨན་རིའི་དགེ་བཤེས་ཕུན་ཚོགས་ཉི་མ་མཆོག་ནས་དཀའ་ལས་མང་པོ་བརྒྱུད་དེ་བལ་པོ་གཞུང་གི་གནའ་རྫས་བཤམ་མཛོད་ཁང་ནས་མ་དཔེ་གཡར་པོ་ཞུས་ཏེ་གློག་ཀླད་ནང་གཏག་སྟེ་བསྐུར་གནང་བ་དང་། གཞན་པ་རྣམས་རང་དགོན་བཤད་སྒྲུབ་སློབ་གླིང་གི་སློབ་མ་ཁག་གཅིག་གིས་ཞོར་དུ་གློག་ཀླད་ནང་གཏག་པ་ཡིན། ཞུ་དག་བྱེད་སྟངས་ཐད་ལ་དང་པོ་གློག་ཀླད་ནང་གཏག་པའི་སྐབས་ཀྱི་གཙོ་བོའི་མ་དཔེ་དང་ཞུ་དག་ཐེངས་གསུམ་ཡན་བྱས། དེ་ནས་མ་དཔེ་གཞན་གང་རག་པ་དེ་དག་དང་ཐེངས་མང་ཙམ་དཔྱད་བསྡུར་བྱས་ཡོད། གཙོ་བོའི་གཞི་འཛིན་ས་ནི་བོན་གྱི་གྲྭ་ས་སྨན་རི་དང་ཁྲི་བརྟན་ནོར་བུ་རྩེ་གཉིས་ནས་ཞུ་དག་ཡག་པོ་བཏང་ནས་དཔར་དུ་བསྐྲུན་ཟིན་པ་དེ་དག་དང་། ཕྱོགས་གཅིག་ནས་དེ་ཙམ་བཅོས་པ་མ་བྱུང་བའི་དཔེ་ཆ་རྙིང་པའི་རིགས་ལ་མཐོང་ཆེན་བྱས་ཏེ་ཐེངས་མང་ཙམ་ཞུས་ཁུལ་བྱས་ཡོད། བརྡ་དག་འགྲོས་ནི་བོན་རང་ལུགས་བརྡ་དག་རྙིང་པའི་འགྲོས་དང་བསྟུས་ཏེ་ལ་སོགས་ལ་ལས་སོགས་ཕྲིན་ལས་ལ་འཕྲིན་ལས་གཉིས་ཤད་རྒྱག་སྟངས་སོགས་ཡོངས་འཛིན་གོང་མ་རྣམས་ཀྱི་དགོངས་པ་དང་བསྟུན་ཅི་ཐུབ་བྱས་ཡོད། ཕྲན་གྱིས་མུ་མཐུད་དེ་གོང་གི་དཔེ་ཚོགས་ཀྱི་ཞུ་དག་ཐད་ཇེ་ཡག་གཏོང་རྒྱུའི་འཆར་གཞི་ཡོད་ཅིང་། ད་དུང་རྗེ་ཡི་རྣམ་ཐར་ལས་གསལ་ཞིང་འདིར་མ་འབྱོར་བའི་རིགས། རྣམ་ཐར་ངོ་མཚར་པདྨོའི་ཕྲེང་བ། གྲགས་པ་རྒྱལ་མཚན་གྱིས་མཛད་པ། དེ་ཉིད་ལས། མཛོད་ཀྱི་འགྲེལ་བ་འཕྲུལ་གྱི་སྒྲོན་མེ་ས་བཅད་དང་བཅས་པ། ཞེས་དང་། ཁམས་བསྡུད་ཀྱི་འགྲེལ་བ་ས་བཅད་དང་བཅས་པ། ཞེས་དང་། ས་ལམ་དང་ཚད་མ་གཉིས་ཀྱི་གཞུང་འགྲེལ་རྣམ་འབྱེད་འཕྲུལ་གྱི་སྒྲོན་མེ་ས་བཅད་དང་བཅས་པ། ཞེས་གསུངས་འདུག་པས། མཛོད་དང་། ཁམས་བསྡུད། ས་ལམ། ཚད་མ་བཅས་ཀྱི་ས་བཅད་རེ་ཡོད་བཟོ་འདུག་ཀྱང་འདིར་མ་འབྱོར། ཡང་ཐལ་ཕྲེང་གི་སྐོར་ལ། མཛོད་ས་ལམ་ཚད་མ་ཐེག་རིམ་ཚད་བསྡུས་ལས་སོགས་མང་དུ་མཛད། ཅེས་པས་མཛོད་དང་ས་ལམ་ཚད་མ་བཅས་ཀྱི་ཐལ་ཕྲེང་རེ་ཡོད་བཟོ་འདུག་ཀྱང་འདིར་མ་འབྱོར། ཡང་རྣམ་རྒྱལ་སྐོར། ཕྱག་བཞེས་ཉི་མའི་དཀྱིལ་འཁོར། གཟུངས་འདུས་བཀྲ་ཤིས་གཏེར་སྤུངས། ཆོག་ཁྲིག་རྣམ་པར་རྒྱལ་བའི་རྒྱན་ས་བཅད་དང་བཅས་པ། དེ་དག་འདིར་མ་འབྱོར། ཡང་ཁྲོ་བོ་དབང་ཆེན་གྱི་མངོན་རྟོགས་རྒྱས་འབྲིང་བསྡུས་གསུམ་ཞེས་གསུངས་ཀྱང་འདིར་གཉིས་ལས་མ་འབྱོར། ཕུར་པའི་འཆམ་ཡིག་གར་སྟབས་ཕྱག་རྒྱའི་རིམ་པ་གཟི་བརྗིད་བཀོད་ལེགས། སྲུང་མའི་སྔགས་འཛབ་ཕོ་ཉའི་རྒྱུག་འཛབ་མ་མོ་བརྣག་པའི་སྙིང་འཛབ་ཕྱོགས་གཅིག་ཏུ་བསྒྲིགས་པ། རིག་འཛིན་འདུས་པའི་ཆོག་ཁྲིག ཚེ་དབང་གསང་སྒྲུབ་ཀྱི་ཆོག་ཁྲིག ཚེ་དབང་སྦྱིན་སྲེག་གི་མངོན་རྟོགས། དུར་ཁྲོད་གནས་བརྒྱད་ཀྱི་ཆོག་ཁྲིག་མངོན་རྟོགས། ཁྱུང་དམར་གྱི་ཆོག་ཁྲིག་མངོན་རྟོགས། དབང་གི་སྐོར། འགུ་ཡའི་དབང་ཁྲིད། ཨ་གསལ་གྱི་དབང་ཁྲིད་ཐུགས་རྗེའི་སྤྲིན་དཔུང་། གེ་ཁོད་དྲན་པ་ཚེ་དབང་སོགས་ཀྱི་དབང་ཁྲིད། པོམ་རའི་མཆོད་ཐབས། མུན་སེལ་སྒྲོན་མེའི་ཆོག་ཁྲིག རྩིས་འགོ་བདུན་པའི་མངོན་རྟོགས། འོད་གསལ་གྱི་ཕྱག་ལེན། དམར་བྱང་གི་ཚིག་བཤད་ཅི་རིགས། མཁའ་འགྲོ་མ་སྤྱི་ཡི་བསྟོད་པ། མུན་སེལ་སྒྲོན་མེའི་བསྟོད་པ་གསོལ་འདེབས་དང་བཅས་པ། བླ་མ་སྤྱི་ཡི་བསྟོད་པ་འཕྲིན་ལས་རྒྱ་མཚོ། ཁྲོ་ཚང་འབྲུག་ལྷའི་བསྟོད་པ། བྱང་སེམས་གབ་པའི་སྨོན་ལམ། ས་ལམ་གྱི་སྨོན་ལམ་རིན་ཆེན་ཐེམ་སྐས་སོགས་འདིར་མ་དཔེ་མ་འབྱོར་བས་དེབ་གྲངས་བཅུ་ཡི་ནང་དུ་ཚུད་མེད། དེར་བརྟེན་རྒྱ་ཆེའི་གཟིགས་པ་པོ་རྣམས་ཀྱིས་དཔེ་ཆ་འདི་དག་དང་ད་དུང་གཞན་པ་ཡང་ཡོད་སྲིད་པས་མཐོང་ཐོས་བྱུང་ན་ཕྲན་ལ་མ་དཔེ་འབྱོར་ཐབས་ཀྱི་རོགས་སྐྱོར་གནང་རོགས་ཞུ། རྗེས་སུ་མུ་མཐུད་དེ་གོང་གི་དེབ་གཟུགས་བཅུ་ཡི་ནང་དུ་མ་ཚུད་པའི་རྗེ་རིན་པོ་ཆེའི་བཀའ་འཚོལ་སྡུད་བྱས་ནས་དེབ་གཟུགས་བཅུ་གཅིག་ནས་རིམ་པར་རྒྱ་ཆེའི་གཟིགས་པ་པོ་རྣམས་ཀྱི་སྤྱན་ལམ་དུ་འབུལ་ཐུབ་རྒྱུའི་རེ་བ་བཅང་བཞིན་ཡོད། སྒྲིག་སྟངས་དང་ཞུ་དག་སོགས་ཀྱི་ཐད་ནས་མ་འདང་བ་དང་མ་འགྲིག་པ་གང་ཡོད་པ་དེ་དག་ལེགས་བཅོས་ཀྱི་བཀའ་སློབ་ཐད་ཀར་གནང་རོགས་ཞུ་རྒྱུ་ཡིན།
    


    
      སྨྲས་པ།       རྒྱལ་བའི་བསྟན་པ་མདོ་སྔགས་སེམས་ཀྱི་མཛོད། །
    


    
        མཁའ་ལྟར་ཁྱབ་ཅིང་ཆུ་བཞིན་རྒྱུན་རིང་ནས། །
    


    
        མཐའ་ཀླས་འགྲོ་རྣམས་དེར་འཇུག་སྐལ་ལྡན་ཏེ། །
    


    
        སྒྲིབ་བྱང་ཚོགས་རྫོགས་སྐུ་གསུམ་ས་འཐོབ་ཤོག །

  ༄༅།།རྒྱལ་བ་གཉིས་པ་སྨན་རི་བ་མཉམ་མེད་ཆེན་པོའི་བཀའ་འབུམ་བཞུགས་སོ།།

    


    
 

    


    
  བཀའ་འབུམ་གྱི་མཚན་གསོལ་མཁན། 
    


    
      སྐྱབས་རྗེ་རྒྱལ་བ་སྨན་རིའི་ཁྲི་འཛིན་སོ་གསུམ་པ་ཆེན་པོ།
    


    
  བཀའ་འདྲི་ཞུ་ཡུལ། 
    


    
      རྒྱལ་བ་གཤེན་ཚང་བ་༧དམུ་སྲས་ནོར་བུ་དབང་རྒྱལ།
    


    
  གཙོ་སྒྲིག་པ། 
    


    
      དཔོན་སློབ་ཤེས་རབ་གཡུང་དྲུང་གཙུག་ཕུད།
    


    
  ཞུ་དག་པ། 
    


    
      ལེགས་བཤད་སྨྲ་བའི་ཉི་མ། ཞུ་དགེ་བཤེས་གཡུང་དྲུང་རྒྱ་མཚོ། སྒྲུབ་ཐོན་པ་ཧོར་རིན་ཆེན་འོད་ཟེར། སྒོམ་ཐོན་པ་བྲུ་ཏིང་འཛིན་རང་ཤར། འཇིང་ཚུལ་ཁྲིམས་བསྟན་འཛིན། ཧོར་ནག་བརྩོན་འགྲུས་རྣམ་དག
    


    
  གློག་ཀླད་ཡིག་བསྟར་བ། 
    


    
      ཧོར་ནག་བརྩོན་འགྲུས་རྣམ་དག འཇིང་ཚུལ་ཁྲིམས་བསྟན་འཛིན། བྲུ་ཏིང་འཛིན་རང་ཤར། གཙང་མི་འགྱུར་གཙུག་ཕུད།
    


    
  གཙོ་གཉེར་སྡེ་ཁག 
    


    
      ཀླུ་དགོན་བཤད་སྒྲུབ་འདུས་སྡེའི་དཔེ་མཛོད་ཁང་།
    


    
  མདུན་ངོས་ཀྱི་རི་མོ་འབྲི་མཁན། 
    


    
      བོན་གྱི་ལྷ་བྲིས་མཁས་ཅན་འཆི་མེད་འོད་ཟེར།

